
Агазеҭ «Аԥсны» актәи аномер аҭыҵра 
иазку аҭыжьымҭа ҷыда

Ҳгазеҭ 
«Аԥсны»

Аҟәа, 
ԥеруал 27

 d Ехьатәи  амш, 27 ԥеруал, ҳара аԥ-
сацәа ҳзы даара мыш дыуп, ныҳәо-
уп,  аныҳәақәа зегьы иреиҳауп, ехьа 
иҭыҵт, ехьа ожәраанӡа аԥсышәала 
иҟамлаӡацыз аԥсуа газеҭ «Аԥсны» 
ҳәа хьӡыс иаманы. Аԥсышәала аҩреи 
аԥхьареи ыҟаижьҭеи абар 60 шықә-
са ҵырцы иагьагым, аха аԥсышәала 
ԥсыуа газеҭк ехьа  ожәраанӡа иҟам-
лацызт, иҭымҵыцызт,  ехьа убри ҳаут.

Аԥсацәа  ражәа иалоуп: «Амш ҽаԥа-
рак аҟара иазҳаит» ҳәа, убас ҳаргьы 
«ҽаԥарак» аҟара ҳаԥхьаҟа ҳнеихьеит 
ехьа. Шьҭа, Анцәа иҳәуазар, ҳамыӡыр ҟа-
лап, ари   аус ҳхы иаҳзархәар.  Шьҭа аԥ-
сацәа лада шәыҟа, ҩада шәыҟа шәҽе-
идышәкыл ари «АБЕИРАҞ» аҵаҟа. Ари 
беираҟыуп ҳара ҳзы.

Аҩреи аԥхьареи здыруа ауыс жәыула 
шәеиҵамхакәа, аԥхьареи аҩреи ззымды-
руа ауаа шәырзаԥхьала, убас аҵара змо-
угьы, аҵара змамгьы шәымч еилаҵаны 
шәхы иашәырхәа, ажәабжь неимыжәда, 
ауаа аҩреи, аԥхьареи, аҵареи рахь  рхы 
шәырха, ацәгьарақәа  ирыԥшәырҟәҟәаа-
ла газеҭ ажәала, акьыԥхь заархоу ажәала.

Ишәыгыуи, ишәыбзоуи, ишәзеиӷьха-
шеи, шәзыргәамҵыои неибышәҳәала, 
шәеибырҟазала, абзиарахь аӡәык еиԥш 
шәнапы еибаркны шәеибагала.

Дарбанзаалагь иуалуп иуаажәлари 
иԥсадгьыли рҭоурых идырразы.  Уи зды-
рындаз згәахәуа идыруазароуп иара бзиа 
еилыиргоуа абызшәала аԥхьареи аҩреи. 
Ажәларқәа зхатәы аԥхьареи аҩреи змам, 

 d Жәлары шәшьеиқәаҵәаны шьар-
даамҭа ирхатәаз – ажәытә хылаԥш-
цәа рполициеи, ржандармқәеи, 
дареи ианырхырҳәа, жәлары рхац-
ламҳә уаанӡа еихаҿаҳәаз ԥтит, аӷәра 
ирҿаз рҿырхит.

Усҟан ҳаҿы кын, ҳахы-ҳацламҳәа 
еихаҿаҳәан, аҿаԥа ҳҿан; ҳагәи ҳахыи 
иҭаз ҳҿы еихыхны арахь адәныҟа  
аҳәара ҳақәиҭымызт, аиаша ҳәара ҟа-
луамызт, иуҳәар абахҭа уҭадырбаауан.

Шьарда акыр аамҭа ҵуан ҳаҿы 
еихыхра ҳақәиҭымкәа, ҳахы-ҳац-
лымҳәа еихаҿаҳәаны, ԥстәыс 
ҳаԥхьаӡаны ахылаԥшцәа кры зкызыи 
дареи иинха-ин ымҵ қьаф ҳалауа, ҳшьа 
маҷ-маҷ иҳалыржәлауазыжьҭеи.

Аха ажәлар ишнеиуаз азымчҳа-
раҿы ианнеи, ргәы анкыдгылаӡа,  
рыбӷа иқәтәаз аҵырбел уаа лбаа-
дырҩрит, жәлары рыбӷа еиҵырхыит, 
рхы-рыцламҳәа еихаҿаҳәазгьы ԥы-
тлеит, рҿгьы аатит; дасу  игәы, ихы 
иҭоу аиаша, иибоуа-иаҳауа аҳәара 
дақәиҭхыеит.

Ожәы жәлары  ианрызша, 
ахақәиҭра анроу, дасу амилаҭқәа 
рхьаа рыҩнуҵҟа аусқәа аҳәара, аба-
ра рнапаҿы ианыҟала, мҩа хәахәа 
рмыхькәа, рыхшыҩ еидкыланы амҩа 
иаша иацҵаны абзиарахь икылызга-
ша ԥхьагылак жә́лары ирымазароуп.

Убас, жәлары рыхшыҩ еидкыла-
ны, шьҭрак ииашаны иқәызҵаша ага-
зеҭоуп. Агазеҭ аҿы ажәлар ирыгыу, 

урҭ жәлары наӡас рхы рзыԥхьаӡом, урҭ 
намӡа-аамӡоуп, милаҭ бжоуп, мчы ры-
мам, нагӡара рымам, ехьа иҟазаргьы оҵәы 
зхатәы аҩреи аԥхьареи здыруа, аҵа-
ра змоу ажәларқәа ма хаала,  ма мчыла 
ирыламлар ԥсыхәа рымам, нас рхатәы 
бызшәа рхашҭны, рҵас бзиақәа кажьны 
атәым уаа излалыуа рыбызшәеи рҵасыи 
шьҭырхуоит, убас ала  урҭ ирылӡҩахоит, 
егьшнеиуа  ирылаӡӡоит.

Абасоуп ажәытә иҟаз амилаҭ хәыҷқәа 
ехьа иҟам ҳәа иҳаԥхьаӡақәо шықәӡааз. 
Убри аҟнытә аԥсацәа зегьы  аҵара злаҟа-
лара  аус шәашьҭал, шәаԥхьаҟа шәца-
рацыи егьырҭ аҵара змоу ажәларқәа  
шәрыҵамӡырци шәҭахызар.

Дадраа аԥсацәа! Ижәдыруазаа-
ит ожәшьҭа ҳабызшәа мырӡга акьыԥхь 
аархарҭа атипографиа шҳамоу, ҳагәҭы-
хақәеи ҳаграқәеи, иҳагыуи иҳабзоуи, 
ҳзыргәамҵыуеи, ҳанзырхашеи злаи-
баҳҳәаша, ҳаидызкылаша, ҳаԥхьаҟа ҳаз-
гаша агазеҭ «АԤСНЫ» ҳәа хьӡыс иаманы 
Аҟәа аҭыҵра ишалагаз.

Ехьатәи раԥхьаӡа иҭыҵыз аԥсуа газеҭ 
«АԤСНЫ» ианыу аԥсуа жәлар рыусҳәара 
азы ауаа ралыхра аҳасаб ала Қырҭтәылан 
асоциал-демократқәа аокруг еизараҿы 
ишьҭырхыз ауыси аземства атәыи даара 
иус дыуқәоуп, ҭынч аԥхьареи, азҳәыцреи 
аҭахыуп; ибзианы ишьақәыргыланы из-
зыҟаҵауа рзы даара иус бзиоуп.

Ҵоуп, ажәа хьанҭала иҩуп атәым быз-
шәахьтә еиҭагоуп азы.

Ари  анаҩыстәыи иҭыҵуа  а-№№-
қәа еиҳа еилырганы, аҵара змам аԥ-
сацәа рыхшыҩ бзиа излацаша  бызшәа-
ла иҩхалашт.

Ари агазеҭ мызк ала ҩынтәы иҭыҵуа  
иҟалоит, ҳамч змырхаша ԥырхагак  ҳаз-
цәырымҵыр.

Д. ГӘЛИА

ирыбзоу зегьы анылоит, асаркьа аҿы 
еԥш жәлары рҽанырбалоуа  иҟалоит. 
Уи анаҩыс жәлары ԥхьагылас ироуп, 
раԥхьаҟа изықәныҟәаша амҩа иаша 
илхны иднарбап.

Газеҭда, аҵабырг ҳҳәап, алашьца-
ра ицәыҵахаз еԥш ҳашкыдҳало-а-
акыдҳалоуа акәымзар, акы ииаша-
ны ҳазазкылсшам. Уажәоуп еиҳагьы  
агазеҭ  анаҳҭахыу. Ожәы ахақәиҭра 
анҳау, амилаҭқәа дасу рыҩнуҵҟала 
рыусқәа арбара, рхы арҽеира (уаанӡа 
аҳәынҭқар ичиновникцәа рнапы иа-
нын)  рнапаҿы ианыҟала  агазеҭ жәла-
ры рзы ихәарҭадухоит.

Избан акәзар, жәлары ирыгу ирыб-
зоу уа ианылоит, уи анаҩс абзиа-ацәгьа 
еилырганы иднарбоит, абзиа  рыхшыҩ 
азышьҭны, рыхшыҩ еидкыланы ԥхьаҟа 
иашьҭуеит.

Аҵыхәтәан, агазеҭ жәабжь рдырго-
уп: адунеи иҟоу, иҳәоу, иуыу, зегьы аны-

лоит, ла хтыгоуп.
Убри аҟара иаԥсоуп агазеҭ жәлар 

рзы.
Ҳара аԥсуаа жәларгьы ҳабызшәа-

ла иҳагыу-иҳабзоу, ҳазықәныҟәаша 
хәыҷык изнылаша газеҭак  ҳамамзар 
акгьы ҳаԥсам жәларыс ҳхы ҳаԥхьаӡо-
зар.

Убри аҟнытә, абри агазеҭ хәыҷы 
«Аԥсны»  ахьыӡҵаны иҭҳажьуеит.

Аҵыхәтәан, аԥсуаа ҵара зманы 
ҩра здыруаны иҟоу шәахь схы рханы  
ишәасҳәоит:  шәуаажәлар хәыҷы рзы 
згәы былуа, гәыблырҭас измоу Аԥс-
ны аӡәыр  шәыҟазар жәлары ирыгыу, 
ирыбзоу, ирзеиӷьхап ҳәа шәгәы  иаана-
гауа, шәхы иҭышәҳәаауа ҳагазеҭ «Аԥс-
ны» азы  аҿаашәырхаларцы.

С.ҶАНБА
(Араҟа икьыԥхьу астатиақәа рҟны,
шамахамзар еиқәырхоуп усҟантәи 

аҩышьа ԥҟарақәа).

Руфеҭ БЫҬӘБА

АГАЗЕҬ «АԤСНЫ» – «АԤСНЫ ҞАԤШЬ» –  «АԤСНЫ»  РРЕДАКТОРЦӘА

Наунагӡа уагмыз Аԥсынра!

Зқьышықәсала ҳажәлар ауа-
даҩрақәа шырхыргозгьы, ирылиаа-
уан ԥхьаҟатәи ҳԥеиԥш аиқәырхара 
иазыхиаз, уи зыԥсҭазаараз агәым-
шәақәа, аиҿамсқәа, аԥызацәа. Урҭ 
роуп изыбзоуроу иахьа иҳамоу 
ихьыԥшым Аԥсуа ҳәынҭқаррагьы.

«Ҵәымаӷк-ҽеимаак, ҽеима-
ак-ҽык, ҽык-фырхаҵак, уи афырхаҵа 
ижәлар дреиқәырхҩхар алшоит» 
ҳәа… баша иднамырҳәеит ҳаб-
дуцәагьы ргәы аҟәышра. Ԥшьышықә-
са шихыҵуаз амҳаџьырра иагаз, аха 
Ҳазшаз илыԥхала ахынҳәра зқәашь-
ханы,  «аҟарма рыҟәных архнышь-
нақәа, ицәахьаз амца еиқәызҵаз» 
Гәлиа Иасыф-иԥа Дырмит аԥсуа 
жәлар рзы илиршаз уаназхәыцлак, 
иџьаумшьарц залшом. Зымахәҭақәа 
мшызҳа рҽеиҵырхуа, згәаԥшь ӷәӷәоу 
аџьҵла ду деиԥшха, есымшааира  
аҽарҭбаауан иаҳзыԥсеиқәырхага-
хаз уи ирккаратә усура. Ааи, ҿахәе-

иҭаҳәаҩ дызмам – бџьарда хьыӡра-
цара иҭыҵыз иеиԥшми нас…

Ажәа «раԥхьаӡатәи» ҳҭоурых 
аҿы наӡаӡа изаԥхьагылахаз – аиҭа-
гара аус, аԥсуа газеҭ еиҭаҵуа аԥ-
суа труппа, Аԥсны аҭоурых, аркка-
ра, аҵара аус, аԥсуа ҭҵаарадырратә 
гәыԥ, ажәеинраала, асахьаркыратә 
шәҟәы, ажәабжь…  ажәакала иарбан 
усу ҳмилаҭтә доуҳа амҩақәҵаразы 
инапы злакымыз. Изакәытә мчузеи, 
ҩнуҵҟатә гәаӷьузеи ауаҩы имазарц 
ақәнагоу абри аҟара ус реилагӡа-
ра илшарц азы?! Иабанӡаҵаулаз 
уи ихатәы – аԥсуа бызшәеи ижәлар 
гәакьеи ԥхьаҟатәи рԥеиԥш азы имаз 
агәрагара?!

Дырмит Гәлиа ихьӡынҩы-
лоу апоезиатә рҿиамҭақәа ру-
ак автор, Миха Лакрба ишиҳәаз 
еиԥш, убысҟан  «ицәывҵыҷҷаз» 
амра ашәахәақәа ируакхеит аԥ-
суа жәлар рдоуҳа зқьышықәсала 

еизназгоз аԥышәа, 
ргәы-рыԥсы аҵанӡа 
инаӡаны иатҟәартә, 
жәларык раҳасабала 
адунеи иацәымӡырц, 
рыгәҭыхажәа иаахтны 
аҳәара 105 шықәса 
раԥхьа иауасхырхаз 
агазеҭ «Аԥсны».

2 7  ф е в р а л ь 
1919 шықәса рзы 
иҭыҵыз  аԥсуа ми-
лаҭтә газеҭ заҵәы 
«Аԥсны» иаҳхы-
сыз ашәышықәса 
аҩбатәи ажәашықәса 
ахыркәшамҭа инар-

кны, ҳажәлар рыԥсҭа-
заара иагәылагыланы 
иаауеит. Абахә амҵан 

ахаҳә шәыгәра аҽылкәкәааны 
зхы ыҵызхыз аӡыхь ԥшьа иаҩы-
заха, уи инарҵауланы ианыԥшу-
еит, ианхацыркха аахыс мацара 
акәымкәа, аԥсуаа уи аԥхьаҟатәи 
рҭоурых мҩаҿгьы ирхыргахьоу 
зегьы, еиҵагыло абиԥарақәа ран 
лгәаԥҳәыхш иаланы ршьа иала-
лаз рбызшәа гәакьа ала  ииашаны 
реилыркаареи, ҩнуҵҟала дара ир-
хатәны рзааныжьреи иазынархоу 
ахықәкы лыҵшәала инагӡо. Убри 
иқәкы хадан азоуп, агазеҭ аҭыҵра 
дазгәдуны, актәи аномер аԥхьатәи 
адаҟьаҿы изаниҵаз Дырмит Гәлиа 
абарҭ ацәаҳәақәа: «Аԥсацәа ражәа 
иалоуп: «Амш ҽаԥарак аҟара иазҳа-
ит» ҳәа, убас ҳаргьы «ҽаԥарак» аҟа-
ра ҳаԥхьаҟа ҳнеихьеит ехьа. Шьҭа, 
Анцәа иҳәуазар, ҳамыӡыр ҟалап, ари 
аус ҳхы иаҳзархәар. Шьҭа аԥсацәа, 
лада шәыҟа, ҩада шәыҟа шәҽе-
идышәкыл ари «АБЕИРАҞ» аҵаҟа. 

Ари беираҟыуп ҳара ҳзы».
Абасала, ҳдоуҳатә ҭоурых азы ҵа-

кыла идууӡаз ашьаҿеихгара, акыр 
згәы ҭахәаҽыз, аҵарадара лашьца-
ра анаҟә зхатәаз ҳажәлар агәыӷра 
ду рнаҭеит раԥхьаҟатәи рԥеиԥш азы.

Азныказы, дзаҵәын Гәлиа Дыр-
мит. Аха рацәак мҵыкәаны, иеиҵагы-
ло иалагеит, ԥсабарала абаҩхатәра 
злаз, гәаҳәара ҳаракыла адоуҳа 
арҿиара зҽазԥызшәоз ҳажәлар рҵе-
ира, анаҩс ҳтәыла анҭыҵгьы зыхьӡ 
еицырдыруа иҟалаз аԥсуа сахьаркы-
ратә литература аклассикцәа: Сам-
сон Ҷанба, Миха Лакрба, Ӡаӡ Дарса-
лиа, Иуа Коӷониа, Мушьни Аҳашба 
уҳәа аӡәырҩы. Аҭышәынтәалара 
иацәыхаран урҭ арҿиара амҩа иа-
нанылозтәи аамҭа. Ашьақәгылара 
иалагахьан асовет ҳәынҭқарра ҿыц, 
ҳауаажәлар рзы иԥышәара дууз, 
аха ажәлар маҷқәа зегь реиԥш, аԥ-
суаагьы раԥхьаҟазы агәыӷра дуқәа 
здырҳәалоз. 

Ишдыру еиԥш, аҩажәижәа-
батәи ашықәсқәа аҩбатәи рызб-
жа инаркны, аԥсуа жәлар рдоуҳатә  
ԥсымчхара змырӷьацоз, уи аҿиара 
иаԥышькласуаз амчрақәа маҷмызт, 
аха асовет ҳәынҭқарра еиднакылоз 
ажәларқәа зҭагылаз, ирхыргоз зегь 
зхызгоз агазеҭ «Аԥсны» (усҟантәи 
«Аԥсны ҟаԥшь») аусзуҩцәа рҽаҵа-
мырхакәа иаҵгәеит урҭ иуадаҩыз 
аамҭақәа.

Ҳдоуҳатә культура амахәҭақәа 
зегь реиԥш, аԥсуа газеҭгьы еиҳа-е-
иҳа аҽарҭбаауа иалагеит иаҳхы-
сыз  ашәышықәса аҽеиҩшамҭа 
инаркны. Урҭ ашықәсқәеи Аԥсны 
Аџьынџьтәылатә еибашьра иалага-
анӡеи рыбжьара ҳтәылаҿы есааира 
зҵаки зымҽхаки зырҭбаауаз, зхатә 
хаҿра зманы иаарылыҳәҳәо доуҳатә 
хәышҭаараны иҟалеит. Уи аусзуҩцәа 
рылахәын ҳажәлар ркультуратә, 
рполитикатә, рсоциалтә, рҭоурыхтә 
уҳәа аԥсҭазаара аганқәа зегьы. Иа-
накәызаалак иҭынчым ари адунеи 
егьа иҭагәаҭасзаргьы, еилашәа-еи-
лыҵзаргьы, изҿахәҳәаҩу ҳажәлар 
рыбзазара аҿиара аҽагмыжькәа, 
аамҭеикәшара  аҽацәхьамккәа 
ԥхьаҟа еихон аанҿасрада. Инеизак-
ны иуҳәозар, ари аамҭахәҭа иҭаӡо 
ҳажәлар рыԥсҭазаара ганрацәала 
аарԥшраҿы иалнаршаз шьардоуп. 

Агазеҭ «Аԥсны»  нанҳәа мза 
14, 1992 шықәсазы Қырҭтәыла 
аҳәынҭсовет архәҭақәа Аԥсны рым-
пыҵархаларц ианақәла инаркны 
413 мши-ҵхи ицоз ҳџьы нџьтә еи-
башьра аан ҳгазеҭ заҵә аҭоурых 
аҿы иаатит даҽа даҟьа ҿыцк – 
аибашьра аамҭа. Уи аҽны изаамҭа-
нытәу аномер аҭыжьра иаҿыз аре-
дакциа аусзуҩцәа, згәахәтәахьӡара 
еиԥҟьаз Аԥсны жәлар зегь реиԥш, 
џьоукы мрагыларахь, даҽа џьоукы 

Сергеи КӘЫҴНИА

мраҭашәарахь иагеит, аха рыԥсад-
гьыл ааныжьны иалымҵит. 

Ахымш рыҽны инаркны, 
Жәлар Рԥыза Владислав Арӡын-
ба иажәақәа: «Аԥсуа газеҭ ҭыҵуа-
наҵы, аԥсуа ҳәынҭқаррагьы ыҟо-
уп» хықәкыс иҟаҵаны, еиԥҟьарак 
амҭаӡакәан Гәдоуҭатәи араионтә ти-
пографиаҿы иҭыҵуан агазеҭ «Аԥс-
ны» ҳаибашьра иааирала еилга-
анӡа. Уи акырӡа алшеит, ахақәиҭратә 
қәԥара ашәа «Шәнеибац, шәнеибац, 
аԥсуаа рыҷкәынцәа» иацгылаз 
ҳажәлар рҵеицәа иаадырԥшыз 
афырхаҵара ауаажәларра рызна-
гареи аҭоурых наӡаӡа иадаҟьақәаны 
реиқәырхареи аус аҿы. Уи аамҭазтәи 
аномерқәа (70 инарзынаԥшуа) зегь 
еизакны рҭыжьрагьы хара имгакәа 
инагӡахап ҳәа ҳгәыӷуеит.

Наџьнатә аахыс ахаҵара злоу 
зыԥсадгьылаз, аӷа иҿаԥхьа бзанҵык 
иарбан ҭагылазаашьалак аҟны зхы 
лазмырҟәыц аԥсуа жәлар сентиабр 
30 рзы ҳҳәынҭқарратә бираҟ ҳҳәа-
ақәа инархашәыршәыр, ҳабзазара 
аганқәа зегь рҟнеиԥш, агазеҭ «Аԥс-
ны» аусзуҩцәагьы жәлар рпоет 
иажәақәа: «ажәа хысгоуп, имҩақәҵа-
гоуп» гәаагӡаны, аҳәынҭқарра 
ашьақәыргылараҿы, амилаҭ рзы 
иаҵанакуа, иамчу еилкааны, аҭагы-
лазаашьақәа даара ишыхьанҭазгьы, 
ишырҳәо еиԥш, ҩ-напыкла аҽеиҿка-
ара, аҽырҭбаара амҩа ианылеит. 
Иахьагьы имаҷымкәа ауадаҩрақәа 
шахнагогьы аҿиара амҩа иануп.

«Ашәарахгьы  ԥызада иныҟәом» 
ҳәа шырҳәо еиԥш, амилаҭтә иде-
иа рыларҵәара амҩақәҵаразы ага-
зеҭ «Аԥсны» раԥхьатәи аамҭақәа 
рзы ишеицаадыруа еиԥш редак-
торс иамаз Дырмит ихаҭа иакәын. 
Анаҩс, редактор хадацәас иҟаз ире-
иуоуп иналукааша арҿиаратәи, ауа-
ажәларратәи усзуҩцәа: Самсон Ҷан-
ба, Миха Лакрба, Нестор Ҭаркьыл, 
Мушьни Аҳашба, Нестор Абжарба, 
Рушьни Гадлиа, Николаи Киут, Ру-
фет Быҭәба, Сергеи Кәыҵниа, Бо-
рис Ҭыжәба, Владимир Қапба, гәаб-
зиарала ақәра ду нызҵаша Енвер 
Ажьиба. Урҭ зегьы досу изныз аамҭа 
ирыднаҵоз ҭакԥхықәрала аус руан, 
рыжәлар рҿахәы рҳәон.

Аӡлагара ӡиасда ишхәарҭам 
еиԥш, ҳажәлар рзы ишьаҭамырӡгоу, 
ҳдацԥашә рӷәӷәагас иҟоу  ҳбыз-
шәа гәакьала зыбжьы 105 шықәса 
раахыс иааҩуа аԥсуа милаҭтә га-
зеҭ заҵә ҳажәлар еснагь ирыцзаау-
еит, избанзар уи дара ирхаҿсахьоуп, 
ирҿахәҳәагоуп, рҭоурых ауп. 

Наунагӡа иагымзааит Аԥсынра! 
Владислав Арӡынба ишиҳәаз еиԥш, 
уи ҭыҵуанаҵы аԥсуа ҳәынҭқаррагьы 
ыҟазаауеит. 

               Ахра Анқәаб,
агазеҭ «Аԥсны» аредактор хада

Раԥхьаӡа аԥсышәала иҭыҵыз агазеҭ 
«Аԥсны» аԥсуа жәлар рдоуҳатә культу-
ра, рмилаҭ хдырра акыр ианыԥшит, иҭ-
нагеит, аҭоурыхтә ҵакы аманы иҟалеит.

Иџьоушьаша, ҩышықәса рыҩнуҵҟа 
агазеҭ «Аԥсны» (1919-1920) иара 
акәша-мыкәша еиднакылеит аԥсуа ин-
теллигенциа; ианылоз, ажәлар рыгәҭы-
ха  аанарԥшуа, рыгәшәа аҳәо рлымҳа 
аҟынӡа инаӡеит; аҵара  змамызгьы ир-
заԥхьон, иазыӡырҩуаз иргәаԥхон, қыҭа-
цыԥхьаӡа  хәыда-ԥсада агазеҭ ажәлар 
ирылазырҵәоз алхны иҟан; изылшоз, 
игәцаразкуаз ԥаралагьы ацхыраара 
арҭон.

Агазеҭ иаанарԥшуан аԥсуа жәлар 
усҟантәи рыԥсҭазаара хьанҭа, амыҟәма-
бара изҭагылаз; иахцәажәон ирыгу- 
ирыбзоу, иднарбон наҟ-наҟ нап 
зларкша; иқәнаргылон рынхамҩеи, 
рҵарадырреи, рхатәы бызшәеи, 
рлитературеи аҿиара иазкыз зда 
ихәарҭамыз азҵаарақәа. Лассы-лас-
сы ианырҵон ажәлар рҳәамҭақәагьы 
(алакәқәа, ашәақәа, ажәаԥҟақәа…). 
Анаҩс ԥсыхәа зламаз ала, аҭагылаза-
ашьа излалнадоз ала агазеҭ адаҟьақәа 
рҿы ианылон Аԥсны иахагылаз ақырҭ 
меншевикцәа араҟа имҩаԥыргоз аза-
амуратә политика иаҿагылоз астати-
ақәагьы.

Насыԥла, агазеҭ «Аԥсны» редак-
торс даман аԥсуа литература аԥшьыз-
газ, арҵаҩы-арлашаҩы Дырмит Гәлиа. 
Уи ибзоурала агазеҭ ҵакылагьы, быз-
шәа еиҿартәышьалагьы  аԥсуара ану-
бало, аԥсуа жәлар рыԥсҭазаара  иасар-
кьаны иҟалеит.

Акультура арҿиараҿы агазеҭ ажәа 
лымкаала изыԥсоу азгәаҭо, Д.Гәлиа иҩу-
ан: «Агазеҭ жәлара рзы даара хәарҭа ду-
уп, лашырбагоуп, ажәабжь мҩаԥгагоуп, 
шьаҭа мырӡгоуп, ҭоурых шьақәыргыла-
гоуп, гәҭыха еибыҳәагоуп, гра еиҽыԥ-

ныҳәагоуп». Иҭахын агазеҭ аимак-аиҿак, 
асататиақәа анылаларц, дасу игәаана-
гарақәа арбаны, аграқәа мӡакәа. Агәра 
ганы дыҟан: «Агазеҭ аҿы ажәеимдара, 
аимак аус арҽеиуеит, аус шьақәнаргы-
лоит, ари аицәҳара ахьыӡӡам». Ус раб-
жьеигон ҿыц аҩра иалагаз, гәалсрада, 
аибаҭахра аҳасаб ала ҳаибарҽеиуа, ҳа-
грақәа  мӡакәа еибаҳҳәауа (акритика) 
ҳалагар, ирласны амҩа иашахь ҳкылсып, 
иаҳа ишақәнагоу аҩразы ҳаибарҟазап. 
Ҳаграқәа еибаҳамҳәар, иҳагу ишҳа-
гу иаҳзынхап, ҳҩышьа ҳзырҽеирым».

Ажәакала, агазеҭ  «ҳагәҭыхақәеи, 
иҳагуи, иҳабзоуи, ҳзыргә́амҵуеи, ҳан-
зырхашеи злеибаҳҳәаша, ҳаидызкыла-
ша»  иацхраауа иҟалароуп.

Аԥсуа жәлар рмилаҭтә хдырра 
ашьҭыхразы Д.Гәлиа даарӡа кыр мчы 
дуны иԥхьаӡон аидгылара. «Мчыс иҟоу  
еидгылароуп» ҳәа хыс иамоуп истати-
ақәа руакы («Аԥсны» №12, 1919 ш.). 
Уаҟа иҩуеит: «Иарбан милаҭзаалакгьы, 
акы ҳаԥсаханда, мчы ҳаманы избалак-
гьы цҳас иҟаҵаны, иаҳхысны имцандаз 
ҳәа згәы иаанаго – еидгылароуп, рхы 
еидыркылароуп, рҳәоу  еиқәдыршәа-
роуп, ражәа еицнеиуа рҽыҟарҵароуп. 
Ас зҽыззыҟамҵаз амилаҭ есқьынгьы 
илаҟәуп, имчыдоуп, избалакгьы тәыс 
иҟарҵоит».

Агазеҭ адаҟьақәа рҿы иуԥылоит 
ахатәы бызшәа иазку астатиақәа. Ари 
азҵаара ҷыдала илаԥш ахын, гәҭыхас 
иман агазеҭ аредактор. Уи излеиҳәо ала, 
«раԥхьаӡа дасу имилаҭ бызшәа бзиа 
иҵароуп, убри абызшәала аҩреи аԥхьа-
реи идыруазароуп».

Д.Гәлиа кырџьара дахцәажәо-
ит аԥсуа шәҟәҩыра бызшәа  рҿи-
ашьас  иамоу, адиалектқәа шеицырхы-
раатәу, избан акәзар, алитературатә 
бызшәа шьақәыргылатәуп ирманшәа-
ланы, ажәлар рхы изладырхәаша ҳа-

сабс иҟаҵаны. «Аамҭа 
ҳазҭагылоу» астати-
аҿы  (1919 ш.) уи 
иҩуан, усҟантәи 
аамҭа даԥшны, иа-
аҭкааны, хьаҳә-хьа-
чара ҟамҵаӡакәа: 
«Ҳара аԥсацәа ҳа-
бызшәа пату ҳзақәым, 
иҳааӡом, иааҳрыхуам. 
Аарыхра ацынхәрас 
иалаҳхыузеи аԥсшәа, 
излаҳахәарҭоузеи 
ҳәа зҳәо рацәоуп… 
Ҳабызшәа ҩнапык-
ла иаанаҳамкылар, 
ҳабызшәала аҩреи 
аԥхьареи мыцхәы ихҭаҳамкыр,

иаарласны иаҳцәыӡыр ҟалап; ҳа-
бызшәа аныӡлак, еиҭасҳәоит, ҳара аԥ-
сацәагьы ҳҭыԥ ҳақәҵит…» 

Лассы-лассы агазеҭ аномерқәа 
ирнылон усҟан аԥсуа қыҭақәа рҿы 
ашколқәа рҭагылазаашьа шьардаӡа 
ишыуадаҩыз, ацхыраара шрымамыз, 
хлаԥшыда ишыҟаз. Ахатәы бызшәа 
арҿиара шьаҭас ашкол шамоу азгәаҭо, 
Д.Гәлиа иҩуан: «...Ҳаргьы, аԥсацәа, 
ҳаԥхьаҟа ҳнеихарацы, ахақәиҭра ҳа-
маны ҳҟаларацы ҳҭахызар, аус дуқәа 
зегьы раԥхьаӡа иҳаргылароуп ашкол 
ус».

Абри аамҭаз уаҩ иимбац џьа-
баа ибон агазеҭ «Аԥсны» аредактор 
Д.Гәлиа (ишырҳәо еиԥш, дызхьымӡоз-
гьы иҽахьыгӡо): инапы алакын агазеҭ 
аматериалқәа разырхиара, акоррек-
тура азура; аԥхьаҩцәа рыларҵәара 
илаԥш ахын. Иџьоушьартә иҟоуп ага-
зеҭ аҿы абырсҟак иҩымҭақәа ранҵара 
дахьахьӡоз: хкы рацәала астатиақәа, 
ажәеинраалақәа, ажәабжьқәа, апие-
сақәа, аиҭагақәа, ажәлар рҳәамҭақәа, 
убас егьырҭгьы. Арҭ зегьы неидкыла-

ны хазы уаҩы дзыхцәажәаша, шәҟәык 
злыҵша темоуп.

Анаҩсан, аԥсшәа дирҵон Аҟәатәи 
арҵаҩратә семинариаҿы. Уаҟа еиҿика-
аит раԥхьатәи аԥсуа литературатә хе-
идкылақәа (кружокқәа). Урҭ иҭрыжьуан 
анапылаҩыратә журналқәа: «Шарԥы-
еҵәа», «Акәара» (ахәыҷқәа рзы). Ахе-
идкылақәа рҿы Дырмит Есыф-иԥа 
инапхгарала аҩра зҽазызкыз иҵаҩцәа 
рҩымҭақәа ирыԥхьон.  Урҭ иреиӷьқәаз 
алԥшааны агазеҭ ианиҵон. Алитерату-
ратә хеидкыла аизараҿы анапылаҩы-
ратә журнал  «Шарԥыеҵәа» актәи ано-
мер ианылақәаз ианрыԥхьа, агәыӷра 
бзиахь ихы дырхеит, аусура игәаԥха-
уа дҟарҵеит»: «Убас 23 ноиабр мзазы 
(1919 ш.) ҳаҷкәынцәа ржурнал, хьӡыс 
измоу «Шарԥыеҵәа» иаҳзаԥхьеит. Уб-
ри аахыс сара агәра згеит сџьабаа ба-
ша ишмыӡыз, илаҳҵаз аара ишала-
газ… Иаԥхьеит «Ашарԥыеҵәа», избеит 
амрагыларахьтә ицәырҵыз ашарԥы-
еҵәа, ашаеҵәа, шьҭа ирласны ишар ҟа-
лап, – абасоуп сара сышгәыӷуа…»

Агазеҭ иабзоураны ицәырҵит 

ашьҭахь еицырдыруа иҟалаз аԥсуа 
шәҟәыҩҩцәа: Иуа Коӷониа, Ӡаӡ Дар-
салиа, Миха Лакрба,  Мушьни Аҳашба. 
Игәоуҭартә иҟоуп Миха Чалмаз истати-
ақәеи  иажәабжь кьаҿқәеи. Иара убас 
ари агазеҭ аҿоуп иахьикьыԥхьыз Пла-
тон Шьаҟрыл истатиақәагьы.  Самсон 
Ҷанбагьы араҟоуп иҩымҭақәа ахьцәырҵ 
(уаанӡа аурыс газеҭқәа  истатиақәа рны-
лахьан).

Имаҷҩым хыхь зыӡбахә сҳәаз 
раамҷыдахазгьы,  агазеҭ иаанарԥшыз 
лҵшәала иара адаҟьақәа рҿы иқәгы-
лоз рхыԥхьаӡара, иаҳҳәап: Маан Дыр-
мит, Дмитри Аланиа, Николаи  Патеиԥа, 
Иван (Гьерасма) Аџьынџьал, Мосе Булиа, 
Омар Чачаа, Шабаҭ Емхаа, Шамил Хо-
керба, Ҭарсхан Лагәлаа… Истатиақәеи 
жәлар рҳәамҭаки агазеҭ ианиҵеит Не-
стор Лакоба (Хынчажә ҳәа хьыӡ ҷыдала).

Абасҟак иҭбаан агазеҭ «Аԥсны» 
амҽхак, ирацәаҩын иаднаԥхьалаз, еид-
накылаз аԥсуа интеллигенциа.

Х.С.Бӷажәба,
Аԥсны Анаукақәа Ракадемиа 

академик

 d Сынтәа, февраль 27 рзы иҵит 
шәышықәса, ҳарккаҩ ду Дырмит 
Иасыф-иҧа Гәлиа мышьҭабзиала, 
напымшла зҭыжьра далагаз аҧсуа 
милаҭтә газеҭ "Аҧсны" аҧхьатәи ано-
мер ҭыҵижьҭеи. Ари агазеҭ иахьа 
аҧсуа ҩыра, акьыҧхь иаҵанакуа 
қәра-нҵырала зегьы иреиҳабу, аҧсуа 
милаҭтә журналистика ахыҵхырҭаҿы 
игылоу милаҭтә газеҭуп. Убри азо-
уп, ҳаҧыҩланы иаҳҳәозаргьы, иахьа 
Аҧсны  ахьынӡанаӡааӡо есышықәса 
иазгәарҭо Акьыҧхь амш зақәыршәо-
угьы февраль 27.

Аҧсуаа ҳзы ари агазеҭ аҭыҵра 
иахьалагаз уамаӡа шаҵанакуа аиҭаҳәа-
ра аҭаххарым, аха усгьы имҳәакәа выс-
шьа амам ҳмилаҭ рхатәы бызшәала 
аҩреи аҧхьареи, рыхдырра акырӡа 
ашьҭыхреи, аҵас-қьабз  аиқәырха-
реи рҿы уи ишааннакылоз аҭыҧ ҷы-
да. Насгьы аҭыҵра ианбалагеи "Аҧс-
ны". Ақырҭ меншевикцәа ҳхаҧаны, 
маӡа-аргама, рымци-рҵеи неиҧшьуа, 
ҳкультуреи ҳҟазареи ракәым, ҳара 
ҳхаҭақәагьы милаҭк ҳасабла ҳақырҭу-
артәырц, иамуӡозар ҳахдырҵәарц 
ианаҿыз аамҭазы. Ахаҿы аагашьак 
амоума ари агазеҭ аартразы Дырмит 
Гәлиа ихигаз атәы. Ҳәарада, ҵәҩанка-
ла аанда шузымшышуа еиҧш, уи 
даузаҵәыкыз. Иҟақәан гәкаҳарак 
инымҧшырц азы идгылақәоз, усҟан-
тәи аамҭазы зыхдырреи змилаҭ бзи-
абаратә гәаҕьи еицнаргоз апатри-
отцәа, аха иара хаҭалатәи иџьабаа 
еиҭаҳәашьа амам.

Агазеҭ аҭыҵра ианалага инаркны, 
ииуль мза 24, 1920 шықәсанӡа (54-тәи 
аномер аҟынӡа) аредактор ҳәа инапы 
шаҵаимҩуазгьы, идыруп иара ихаҭа 
агазеҭ дшаредакторыз. Агазеҭ аҭо-
урых иазҿлымҳау ибзианы ирдыруеит 
«Аҧсны» ҳәа ахьӡҵаны иахьынӡаҭыҵу-
аз ҩышықәса заҵәык шракәыз. Аханатә 
уи аартра ҵаҟа-ҵаҟала иаҧырхагы-
мызшәа зхы аазырҧшу-аз ақырҭуа 
меншевикцәа, арахь иаадмыртыр-
гьы, имҩаҧыргоз реиҵаҟәаҟәарақәа 
рцәыҵыҵыр ҳәа иацәшәаны зҭыжьра 

иақәшаҳаҭхаз агазеҭ дара ишырҭахыз 
еиҧш иҟамлеит, Дырмит Гәлиеи идгы-
лаҩцәеи русқәа мҩаҧыргон уаанӡа 
ишазхәыцхьаз еиҧш, аҧсуа жәлар да-
ра ишыртәу иҟаларц азы. 

Агазеҭ «Аҧсны» шәышықәса 
рыҩнуҵҟала ианысит даараӡа имари-
амыз, агәкаҳарақәа  реиҧш агәышьҭы-
храқәагьы зцыз, амҩахәасҭа рацәа 
иреиласарҭахаз –  амҩаду. Уи амҩа-
ду, абиҧарала инеимда-ааим-
до, шьаҿа-шьаҿала ачаҧара иаҿыз, 
гәык-ҧсыкала  амаҵ азызуаз ажур-
налистцәа ирыбзоуроуп иахьатәи ҳа-
иқәшәара аҟынӡа ҳаазгазгьы. Иахьа 
агазеҭ аиубилеитә ныҳәа азгәаҭара 
аамҭа ҳанҭагыла, иҳақны иҳаҧхьаӡоит, 
лымкаала аџьшьара иҭазарц, аҵарауаҩ 
Уасил Шамониа-иҧа Аҩӡба акьыҧхь 
аҭоурых иазынижьыз аусумҭа ду азы. 
Акы-ҩба номерқәак ҧшаашьак  шыр-
моузгьы, 1919-1921 шықәсқәа ирыб-

жьаркыз аамҭа, Аҧсны Асовет мчра 
шьақәгылаанӡа иҭыҵуаз агазеҭ ано-
мерқәа зегьы ҧшааны, хронологиа-
ла еишьҭаргыланы, усҟантәи рҩышьа 
форма еиқәырханы, аха иахьа уаҩ дыз-
лаҧхьаша ашрифт ахь ииаганы, наука-
ла аҧхьажәеи, азгәаҭақәеи, ахьӡ рба-
гақәеи, аҧсевдонимқәа рырбагақәеи 
ацҵаны, хаз шәҟәны иахьҭижьыз. Ҳара 
иҳамоуп алшара ҳгазеҭ раҧхьаӡатәи 
аномерқәа ианааҳҭаху иаартны 
рыҧхьара, акыр иаҳцәыхарахахьоу 
усҟантәи аамҭақәа ргәылаҧшра, ҳхаҿы 
раагара.

Агазеҭ аҭоурых анаҳҳәа, уи ишақә-
нагоу иҭҵаам, ҳазхыҧшыло аматери-
алқәа  маҷны иҳамоуп ҳәа гәынамӡара 
дук ҳауа ҳаҟам иахьа. Шаҟа аҵанакуази, 
агазеҭ аиреи ашьақәгылареи ирзааҧ-
соз, зылшамҭа дуқәа адызҵоз гәыҧҩык 
авторцәа ирызкны инеиҵыху астати-
ақәа зну, алитератураҭҵааҩ, апрофес-

сор Руслан Хәанеи-иҧа Қапба ишәҟәы 
«Ҳара ҳазҽеихар». Хәызмаӡам усумҭо-
уп, наукатә ҭҵаамҭоуп Аҧсны амас-
са-информациатә хархәагақәа рҭоурых 
иазкны «Зыҧсы ҭоу абаҟа» ҳәа зеиҧш 
хыс измоу, ажурналист, ажурналисти-
ка аганахь ала ираҧхьаӡатәиу, макьа-
на иагьаӡәу анаукақәа рдоктор, апро-
фессор Екатерина Гьаргь-иҧҳа Бебиа 
лышәҟәы. Иара убас, заҟа амҽхак ҭбаа-
узеи, заҟагьы ҭоурыхтә хҭыс аарҧшузеи 
жәашықәсала агазеҭ «Аҧсны ҟаҧшь» 
аредактор ихаҭыҧуаҩыс, нас «Аҧсны» 
аредактор хадас иҟаз, иахьа ҩашьара 
рықәымкәа акьыҧхь аҭоурыхаҿ зыхьӡ 
нхаз ҳжурналистцәа дуқәа ируаӡәку 
Борис Мақсим-иҧа Ҭыжәба ишәҟәы 
хатәра «Аҧсуа ҭоурыхтә публици-
стика».

Шәышықәса рыҩнуҵҟала ҳауа-
ажәлар рзеиҧш ҧсҭазаараҿы еиҧш, 
ари агазеҭгьы аамҭа аҽыҧсахрақәа  
ирықәшәеит. Аҧсуа жәлар ражәа 
иалоуп абас: убри аамҭа иақәшәаз 
абиҧара ашьақәгыларазы аамҭа 
рацәа рҭаххар ауеит ҳәа. Аха, насыҧ-
ны, аҧсуа жәлар иааиҧмырҟьаӡакәа 
изықәшәалоз еснагь фырхаҵала 
ирылҵуан, рырҿиаратә ҭагылазаашьа 
ианымҧшыр шамуазгьы.

Ҩышықәса даҽа аамҭак, даҽа 
ҭагылазаашьак шамазгьы, Урыстәыла 
зегьы аҟнеиҧш, Аҧсынгьы ишьақәгы-
лаз Асовет мчра аамҭазгьы агазеҭ 
даҽа ҧышәарақәак ирхымсыр аму-
ит. Уаанӡа иара ианаалоҵәҟьаз иа-
маз ахьӡ «Аҧсны»  ҧсаххеит «Аҧс-
ны ҟаҧшь» ҳәа. Ҿыц аамҭа иааиз иаҳа 
бҕеиҵыхрак унаҭозшәа ишыҟазгьы, 
иара иаман ахатә закәанқәа, ахатә 
идеологиа, урҭ рхыҧара аӡәгьы ал-
шара ирҭомызт, аха агазеҭ абраҟагьы 
иахьынӡауаз, ахы раӡа, аҧсы раӡа 
иара ахықәкы нанагӡон.  Изтәыз 
ажәлар рхьаа рыгәҭыха, ргәырӷьа-
ра уҳәа иамҽхакуаз рацәан. Ақыҭан-
хамҩа инаркны акультуратә ԥсҭазаа-
ра аҟынӡа, шәышықәса рыҩнуҵҟала 
уи адаҟьақәа заҟа материал рынӡа-
лазеи, заҟаҩгьы аԥсуа жәлар рҵе-
ицәа хатәрақәа рҭоурыхи рнысымҩеи 

еиқәнархазеи. Убри азоуп, акьыԥхь 
иамоу амч ду еилкааны, аҟәышцәа 
изырҳәозгьы: агазеҭ адаҟьақәа – хәыз-
маӡам ҭоурых даҟьақәоуп ҳәа. Асовет 
аамҭазы ҷыдала ажурналистцәа ахьа-
зыҟарҵоз ҵараиурҭак Аԥсны шҳама-
мызгьы, даҽа хырхарҭақәак рыла аҵа-
ра зҵаз, ажурналистика аганахь ала 
аҟыбаҩ змаз аӡәырҩы рыҧсҭазаа-
ра акьыҧхь аус иазыркит. Урҭ аиҳа-
раӡаҩык рымҩа ахьхаз агазеҭ «Аҧс-
ны ҟаҧшь» аредакциахь акәын. Уахь 
анеирагьы мариамызт, иахыстәын 
агазеҭ аҟны аусура илахьынҵахарц 
азы аҧышәара ҕәҕәа. Избанзар, ари 
аредакциа убриаҟара адоуҳамчи 
аҭакҧхықәареи ацын, аус зуаз ауаа 
хатәрақәа ракәзар, ибаҩхатәрадаз 
дрылаӡуан, иаҧсахаз, хыхь зыӡбахә ҳа-
маз урҭ аҧышәарақәа ирхысыз ракәын 
аҧхьаҩцәа рыҟны зажәеи заҳаҭыри 
рыгәра газ. Анаҩс, урҭ аҧсҭазаара ир-
наҭоз рҧышәа, рпофессионалтә ҟа-
зара ҿырҧшыгахон, иааӡагахон ес-е-
иҵагылоз аҿар рзы. Хашҭшьа рымоума, 
зыҧсҭазаара иалҵхьоу, аамҭала агазеҭ 
зџьабаа рацәа  адызҵахьаз аусзуҩцәа, 
ажурналистцәа хатәрақәа, аиҭагаҩцәа: 
Ӡаӡ Дарсалиа, Арушьан Касланӡиа, Ни-
колаи Киут, Миша Гочуа, Сандра Сан-
гәлиа, Кьыца Ачба, Владимир Шларба, 
Саҭбеи Хәаҭланӡиа, Гьаргь Жанаа, Зо-
лотинск Гәлариа, Владимир Чуаз, Шьа-
ликәа Камкиа, Гьаргь Нарасқәа, Хәыта 
Џьопуа, Рамиз Барцыц, Рауль Лашәриа.

Хыхь, ишазгәаҳҭахьоу еиҧш, 60-
80-тәи ашықәсқәа рзы уамашәа уаҩы 
ибартә еиҧш, университетк иаҩызахаз 
агазеҭ аредакциа арҿиаҩцәа, аҟаза-
рауаа ирааӡарҭахеит, ирыӡрыжәырҭа-
хеит. Ажурналистцәа хатәрақәа ре-
иҧш, ари аредакциа аҟны аус зымуз, 
ажәа сахьарк анапаҿы аагаразы 
тәамҩахә змамыз аџьабаа баны ара 
идәылымҵыз, шамахамзар, аҧсуа 
шәҟәыҩҩык, ма поетк дыҟамзар ҟа-
лап. Убри азоуп хаҭа-хаҭала урҭ уажә  
ара реиқәыҧхьаӡара ҳзаламго.

Енвер Ажьиба, 
агазеҭ «Аԥсны» аредактор хада 

(2017-2021 ш. ш.)

АҦСУА ЖУРНАЛИСТИКА 
АХЫҴХЫРҬА

 d 1919 шықәсазы (февраль 27) 
аҧсуа  милаҭтә  газеҭ аҭыҵра 
усҟан Дырмит Гәлиа иазиҧхьаӡе-
ит ҭоурыхтә хҭыс дуны, иагьиҳәеит: 
«Шьҭа, аҧсацәа, лада шәыҟа, ҩада 
шәыҟа, шәҽеидышәкыл,  ари аби-
раҟ аҵаҟа. Ари бираҟуп ҳара ҳзы!», 
– ҳәа. 

Уи амш аахыс акыр шықәса 
шцахьоугьы, аҧсуа милаҭтә газеҭ 
«Аҧсны» ҳара ҳзы ибираҟуп, зегьы 
еизызго саркьалуп, ҳбызшәа еихазҳа-
уа культуратә ҭынха дууп. Саҧсуо-
уп ҳәа зхы зыҧхьаӡо зегьы ҳзы ага-
зеҭ аразҟы хьаас, гәыҵхас иҳамоуп, 
аха аҧсуа журналистика аҭҵааҩцәа 
ҳзы лымкаала ари агазеҭ аҧеиҧш 
ҳаҧсҭазаара иагәылсны иаауеит, ҳми-
лаҭ журналистика агәыцә хада акәны 
ҳахәаҧшуеит.       

Аинформациатә технологиа 
иахьатәи аамҭазы шаҟа иласны иҿио 
иабзоураны, аинформациа ауаажәлар-
ра рызнагашьа акультура акырӡа иц-
цакны аҽеиҭанакуеит. Уи ашьаҿа 
аҽақәнаршәароуп аҧсуа журнали-

стикагьы, зыда ҳамам аҧсуа милаҭтә 
газеҭгьы.

Амасса-информациатә хархәа-
гақәа, апериодикатә кьыҧхь, ара-
дио, ателехәаҧшра ҳаамҭазы иныр-
кыло аҭыҧ ахәшьара даараӡа 
иуадаҩуп. Уи шьаҭанкыла иамҽха-
накит ауаажәларра зегьы. Абарҭқәа 
зегьы хшыҩзышьҭра рзуны ҳара ҳаҧ-
суа милаҭтә журналистикагьы џьа-
ра еиҵахарак анымҧшроуп, адунеи 
зегьы зымҽхазкуа аглобализациатә 
мшын зынӡа ҳҽамҭакәа ҳхатәы жур-
налисттә культура аиқәырхараҿы.

 Аҵыхәтәантәи амзақәа рзы ҳга-
зеҭ «Аҧсны» ахаҿи, атематикеи, 
аҳәаақәеи акырӡа рҽырыҧсахит, 
рыҽдырҭбааит. Иаҳбарҭоуп  ҳгазеҭ 
заҵәы ашьшьышьшьыҳәа аҧсы аҭа-
лара ишаҿу. 

Аамҭакьаҿла иаҳбарҭахеит аа-
игәа ари аҭыжьымҭа редактор хадас 
иарҭаз Ахра Владимир-иҧа Анқәаб 
агазеҭ аҧсы ахьҭоу анеиразы ҽышәа-
ла амҩа дшанылаз. Уи шьақәнарӷәӷәо-
ит: агазеҭ аколлектив ҳаҭырқәҵарала 
рызнеира, реидкылара, рхыгәрагара 
рыҭара, изҿу аус шыҧшьоу инарҵау-
лан реилыркаара, рус ҩнапыкла иаз-
неиртә аҭагылазаашьа рзаҧҵара уҳәа 
убас ирацәаӡаны. 

Хыхь еиқәаҳаҧхьаӡаз зегьы 
инарҷыданы  Ахра Анқәаб хықәкы 
хаданы иаҧхьа иқәиргылеит аре-
дакциа  аҿар радҧхьалара. Урҭ ҳара 
ҳастудентцәа ракәхеит, ауниверситет 
ажурналистика аҟәшаҿы аҵара зҵо.

– Сара агазеҭ «Аҧсны» аредакци-
аҿ аҧхын апрактика иахысуаз среи-
уан,  – дсацәажәон Мадина Амҷҧҳа.  
–  Рацәаӡакгьы ҵуам, сара сгәы иал-
нахыз ажурналист изанааҭ сагәылагы-
лоижьҭеи, аха абри аамҭа иалагӡаны 
исҵаз, сдыррақәа злахасырҭәааз да-

араӡа ирацәоуп. Ирацәаӡоуп аҵаратә 
процесс иалагӡаны теориала иаҳҵо, 
ҳарҵаҩцәа уи даараӡа ҭакҧхықәра 
дула иазнеиуеит. Аха, апрактика ага-
нахьала салацәажәозар, иазгәасҭарц 
сҭахуп, адырра рацәа рахь ацҳа 
сызхызҵаз шакәхаз агазеҭ «Аҧс-
ны» аредакциаҿы сызхысыз апрак-
тика. Мызкы иацны уа апрактика 
ҳахысуан сҩызцәеи сареи, уи ина-
маданы, исҳәарц сҭахуп ари агазеҭ 
хьтәы цаҧхала исзаанартыз адыр-
рақәа ркәалаҧ ҧышәеихаҳагоуп 
ҳәа. Аиашазы, ҳажәлар  рхаҿра аа-
зырҧшуа, зқьыла аҭоурыхқәа зны-
лахьоу, ашықәсқәа рыбла ихыҧшы-
лахьоу, ҳхатәы бызшәа асаркьеиҧш 
ицқьаӡа изныҧшуа агазеҭ, ахьӡ ма-
цара «Аҧсны» алагьы аҧхарра ду 
зхылҵуа аҟны аусура аҽагәылахала-
ра хьырҵәаҵәоуп ҳәа азысыҧхьаӡо-
ит. Агазеҭ иагәылоу аҧхарра ҳәа 
сызҿу агәылазҵо ҳәарада, аредак-
тори аусзуҩцәеи роуп. Аиашазы, аре-
дактор хада Ахра Владимир-иҧа 
дызхагылоу агазеҭ аусзуҩцәа еид-
гыланы ҭаацәара дук еиҧш, аӡәи-
аӡәи рҳәатәы еиқәшәо агазеҭ амаҵ 
азыруеит. Сырзааҭгылар сҭахуп иара 
убас агазеҭ аусзуҩцәа: Валери Џьо-
та-иҧа Амаршьан,  акыршықәса ага-
зеҭ «Аҧсны» амаҵ азиухьеит, иџьабаа 
даараӡа ирацәоуп, ааигәа атәанча-
рахьы диасит. 

Сазгәдуны исҳәоит иара сқыҭа Џь-
гьарда дшалҵыз. Аусзуҩцәа рыӡбахә 
анысҳәо далсымкаар ауам Борис 
Қәаҷаҷа-иҧа Қаџьаиа. Иара, ҳарҭ 
астудентцәа ҳанибо еснагь ажәа 
ҟәандақәа ҳаиҳәон, ҳәарада агазеҭ 
иџьабаа даараӡа ирацәаны иадуп, иа-
аиҧмырҟьаӡакәа иусура ҭакҧхықәра 
дула дазнеиуеит. Инаҵшьны иаз-
гәасҭарц сҭахуп, есҽны астатиақәа 
рыҧсы ҭазҵо, аҧхьаҩ гәыкала идикы-
лартә иҟазҵо аредакциа аусзуцәа: 
Наира Сабекиа, Стелла Сақаниа, Хьы-

бла Ҳашба, Кристина Инаҧшьба, Ша-
рида Торчуа, Ҭина Ҳашба. Апрактика 
сахысуанаҵы арҭ ауааи сареи даа-
ра ҳаизааигәахеит, еснагь адгыла-
ра ҳарҭон, ҳәарада урҭ ирхылҵуа 
алашара умбар залшом. Хаҭала, да-
араӡа исҭахуп агазеҭ «Аҧсны» еиҭа 
шәышықәсала ҳажәлар рыбзазара аа-
нарԥшларц,  аҿар аҧхьаларц,  аҧхьаҩ 
ддыргәырӷьаларц.

– Иахьатәи аамҭазы агазеҭ «Аҧс-
ны» аредакциа ҳадыҧхьалоуп сҩыз-
цәеи сареи ҧшьҩык ҳҟынӡа асту-
дентцәа,  – лгәырӷьара сыцеиҩылшон 
ахҧатәи акурс аҟны аҵара зҵо ҳасту-
дент Милена Сниатовскаиа. – Аҧхын-
тәи апрактикаҿы иаҳбаз, иҳаҳаз 
рацәахеит. Апрактика анаҩсгьы аре-
дакциеи ҳареи ҳаимадара аанкылам-
хеит. Ҳара иацаҳҵоит уахь ҳныҟәара. 
Ҳарҵаҩцәа ишәымҳәоз, агазеҭ ала иа-
лаго джурналист ӷәӷәахоит ҳәа, ҳар-
гьы уи дырны ҳусура хацҳаркыр ҳҭа-
хуп агазеҭ ала. Насгьы иҭакҧхықәра 
дууп аҭоурых ду змоу ҳгазеҭ «Аҧс-
ны» ала ҳжурналистикатә мҩа ахы 
ахьыҵнахуа. Сара ҷыдала сҽазыскит 
агазеҭ аибыҭара (авиорстка) аҟаҵара. 
Уи даара аинтерес сзаҵалеит. Есыҽны 
ҿыцрак-ҿыцрак збоит, сгәы хыҭ-хыҭуа 
агазеҭ аредакциахь снеиуеит.

Милена Сниатовскаиа леиҧш 
агазеҭ «Аҧсны» иадыҧхьало роуп 
ҳастудентцәа: Саида Ҳаразиа, Ила-
на Ԥачлиа, Аманда Анталаа Агазеҭ 
«Аҧсны» аредакциа иахьадыҧхьа-
лоу ҳастудентцәа аҭакҧхықәра рны-
руеит, иаҵанакуа нагӡаны ирдыруеит, 
рҽазҵәылхны аусура иаҿуп. Ианакәы-
заалакгьы даара ҳаракырала срыз-
неиуан агазеҭ “Аҧсны” аусзуҩцәа, аре-
дакторцәа. Хашҭшьа рықәума 20-20 
шықәса агазеҭ редактор хадацәас 
иамаз, ҳара еснагь ҳазмадаз Сер-
геи Кәыҵниеи Борис Ҭыжәбеи, ага-
зеҭ аусура аиӷьтәра зџьабаа аду на-
стәи аредактор хадацәа Владимир 

Қапбеи Енвер Ажьибеи. Урҭ зегьы ха-
зы-хазы хаҭала, сара сеиҧш аӡәырҩы, 
акьыҧхьымҭақәа рзаҳкхьеит. Макьа-
на иҵегьы ажәа ҧхақәа зызктәу ага-
зеҭ азааҧсацәа рацәаҩуп

Агазеҭ «Аҧсны» аредактор хада 
Ахра Анқәаби уи иколлективи ами-
лаҭтә газеҭ иҵегь аҳаҭыр ашьҭыхра-
зы ирхықәку рацәоуп. Зегьы ирыцк-
ны урҭ аашьареи ааҧсареи рықәӡам, 
есымшагьы иҧшаауеит, аидеиа бзи-
ақәа рызцәырҵуеит.

Ари иҧшьоу аус аҟны аредактор 
хадеи аредакциа аусзуаҩцәеи иҵегь 
ирыдгылаша ракәны исыҧхьаӡоит 
згәы былуа ҳауаажәларра рхаҭар-
накцәа. Агазеҭ иҵегь ауаажәлар-
ра рыларҵәаразы ҳпатриотуп ҳәа 
зхы зыҧхьаӡо зегьы агазеҭ ҳнапы 
аҵаҳҩыроуп, агазеҭ аномерқәа 
ақыҭақәа рахь инеиуа иҟаҵатәуп, 
ирҭбаатәуп аштат иатәым акорре-
спондентцәа рҳәаа, Аҧсны араи-
онқәа рҟны иаҧҵатәуп акоррпунк-
тқәа, ишьҭыхтәуп амилаҭтә газеҭ 
амаҵуҩцәа раҳаҭыр, руалфахәы, рго-
норар, агазеҭ номерцыҧхьаӡа ахҳәаа 
азулатәуп Аҧсуа телехәаҧшра, иара 
убас ателеканал «Абаза-ТВ», араи-
онтә телехәаҧшрақәа рефирқәа ры-
лагьы, егьырҭ амасса-информациатә 
хархәагақәа рсаитқәа рҟынгьы. Ага-
зеҭ «Аҧсны» бираҟҵас ашьҭыхразы 
аӡәы-ҩыџьа рымч мацара азхаӡом, 
ари ажәлар еицаҳзеиҧшу, усуп, ми-
лаҭтә идеиоуп ҳәа иахәаҧшны, ҳам-
чқәа еилаҵаны, ҳахшыҩзцарақәа еи-
зыркәкәаны еицышьҭаҳхроуп. Нас ауп  
ҳажәлар еидызкыло бираҟҵас иа-
наҳзыҟало ҳмилаҭтә газеҭ «Аҧсны».

Екатерина Бебиа,
аҧсуа милаҭтә журналистика 

аҭҵааҩы,
Аҧснытәи аҳәынҭқарратә 

 университет ажурналистика 
 акафедра аҧҵаҩы,  апрофессор

Ҳажәлар еидызкыло бираҟуп!



Шәаԥхьа зегь раԥхьа
apsnygazeta@mail.ru

Аԥсны
Аџьынџьтәылатә 
еибашьраан 
Аԥсадгьыл зхы 
ақәызҵаз агазеҭ 
«Аԥсны» аусзуҩцәа

АҞАЗААРЕИ АҞАМЗААРЕИ 
РААМҬА ААН

Аҟазаареи аҟамзаареи, аҧ-
садгьыл ахақәҵареи ахьчареи, 
ахәышҭаарақәеи абызшәеи рыхь-
чара Аамҭа!

Иара  убри аҽны, Дырмит Гәлиа 
редакторс даманы февраль 27, 1919 
ш. иҭыҵыз агазеҭ «Аҧсны» аредақ-
циа, Борис Мақсим-иҧа Ҭыжәба 
дызхагылаз, изаамҭанытәу аномер 
аҭыжьра иаҿын. 

Аха уи аамҭа ыҟамызт.  Аибашьра 
Ацҳа Ҟаҧшь аҿы иааихьан, Аиҳа-
быра Рыҩны иахагылаз Аҧсуа 
бираҟ ахырыцҟьаахьан, аҿагы-
ларақәа, аҧсҭбарақәа ҟалахьан. 
Уаанӡа, Аҧсны иналахх-аалаххны 
ишцахьаз иеиҧшымзт уажәтәи. 
Агазеҭ ахьҭрыжьуаз атипогра-
фиа аусуҩцәагьы русурҭа ҭыҧқәа 
аанрыжьхьан. Аибашьра аҳа-
уа хьшәашәа Аҧсны иқәсуан. Бо-
рис Ҭыжәба аҧхьа днаргыланы 
уеизгьы-уеизгьы агазеҭ аҭыжьра 
алдыршарц усқәак реиҿкаара рҽа-
зыршәеит, уи  аҵыхәала иахьнеиз:  
«Аибашьра иалагеит, шәхы шәыхь-
ча!” ҳәа ауп ираҳаз.

Абас, ҳажәлар зегь рзы еиҧш, 
аҧсуа газеҭ заҵә «Аҧсны» аҭо-
урых аҿы иаатит даҽа даҟьа ҿыцк 
– аибашьра аамҭа.

Ахымш рыҽны, Аҳабла ҿыц «Ве-
терок» ҳәа иахьашьҭаз, иахьа ача-
раурҭа ахан ду «Абырлаш» ахьыҟоу 
аҿаҧхьа инхоз, уаантәи Ешыра 
ақыҭа унапсаргәыҵа иқәушәа 
уахьалаҧшуа аҟынтә, Гәымсҭа аӡиас, 
ишшәарҭазгьы, дырсны, Гәдоуҭаҟа 
ииасхьаз Аҧсны Иреиҳаӡоу Асовет 
Ахантәаҩы Владислав Григори-иҧа 
Арӡынба дахьтәаз днеит аредактор 
хада Борис Ҭыжәба  сабашәыхәа-
ри, сабашәыцхраари ҳәа. «Уара 
абџьар уаҳзаҵаргылом, уус нагӡа-
ла. «Аҧсны» ҭыҵуанаҵ иҟоуп Аҧс-
ны. Убри азы ами ҳажәлар абџьар 
зышьҭырхыз», иҳәеит уи хәыцрашәк 
деимырхха дшыркызгьы.

 «Аҧсны» хҵәеит. Аусзуҩцәагьы 
џьоукы мрагыларахь, даҽа џьоукы  
мраҭашәарахь иагеит, аха рыҧ-
садгьыл ааныжьны иалымҵит, ла-
да-ҩада иҟазаргьы, ргазеҭ иазхәы-
цуан аамҭа еиқәаҵәа ишҭагылазгьы. 
Убри аҽны Борис Ҭыжәба,  Гәдоуҭа 
иқәшәаз ихаҭыҧуаҩ Владимир Ан-
типа-иҧа Чуази ахатә корреспон-
дентс иҟаз   Рамиз Семион-иҧа 

Барцыци ицырхырааны агазеҭ 
аҭыжьра нап адыркит.

Иабацоз? Араионтә газеҭ «Бзыҧ» 
ахьҭрыжьуаз аредақциахь рҿынар-
хеит. Уск знапалаку раҟара еилиба-
каауада? Абарҭқәа рышьҭахь ауп, 
уаанӡа Аҟәа зформат ҭбааз, сахьа-
ла иҩычаз, аформат еиҵагаланы, 
зны-зынлагьы даҟьак, нас ҩ-даҟьак 
аманы  Гәдоуҭа, агазеҭ «Аҧсны» 
анҭыҵ. Акьыҧхь заархоу ажәа ҧсу-
ам, мцеилашырак иаламблыр.

Агазеҭ раҧхьа иҭыҵуан ануме-
рациақәа амамкәа, амшқәа арбаны, 
аӡәгьы инапы аҵаҩымкәа, аха но-
иабр мза инаркны урҭ зегьы рҭыҧ 
аҿы иҟалеит – ҩдаҟьак  рҭыҧан 
– ҧшьдаҟьак аманы иҭыҵуа аҿы-
нанахеит. Иааидкыланы иҭыҵит 
70 номер раҟара. Ажурналист иус 
наигӡеит, аха уи ииҩыз кьыҧхь-
тәын, еибыҭатәын. Абарҭқәа  рҟны, 
аибашьра аамҭазы, дара рус хада - 
агазеҭ «Бзыҧ» аҭыжьра шакәызгьы, 
Аҧсны Иреиҳаӡоу Асовет иатәыз 
агазеҭ  «Аҧсны» ҭыҵратәы иҟазҵаз 
К. Базба, Ҷ. Чкок, А. Паразиа уҳәа 
ҳгәалашәараҿ иҟоуп. Убарҭ дна-
рывагылеит  «Республика Абха-
зия»  иатәыз Фируза Чамагәуагьы. 
Ԥыҭраамҭак анаҩс, Аҟәа иалҵны 
Гәдоуҭаҟа инеит, изҿыз аус ина-
хагылт Гьаргь Нарасқәуа, Влади-
мир Қапба, Вахтанг Аҧҳазоу, Борис 
Қаџьаиа, Сергеи Агындиа.

Аибашьра аамҭазы агазеҭ хыр-
харҭас иамаз акызаҵәык акәын 
– аҧсуа жәлар хамеигӡарала  
рықәҧара, Нхыҵ-Аахыҵ, аҳәа-
анырцәынтә иҳацхраарц иа-
аз ргәымшәара анырҧшра. Абри 
аамҭа аҩнуҵҟала ҳгазеҭ ианыле-
ит ҳажәлар зықәшәаз аҭагыла-
заашьа хьанҭа, аха уи аҿаҧхьа 
рхьамҵра, аҕа имчқәа акыр ише-
иҳазгьы ажәлар зыкәша-мыкәша 
рҽеидыркылаз амилаҭ рҧыза ду 
Владислав Григори-иҧа Арӡын-
ба иажәа ахымҧара, ахы иаҿагы-
лаз, иҭахаз рфырхаҵара атәы 
зҳәо шәкыла аматериалқәа. Ага-
зеҭ ианылон убасгьы Аҧсны Ире-
иҳаӡоу Асовет Ахантәаҩы Вла-
дислав Арӡынба иҳәамҭақәа, 
Аҧсны зықәшәаз, Қырҭтәыла аге-
ноцидҵәҟьа шыҟанаҵоз адунеи 
ауаажәлар, Урыстәыла анапхгара 
ирзырхаз анашьҭымҭақәа.   Ага-

зеҭ «Аҧсны» жәабжьеиҭаҳәага-
ны иҟалеит. Уи неиуан амацәаз 
иҭакыз Тҟәарчал, аҭабиа иҭатәаз 
аибашьцәа рҟынӡагьы. Аредак-
тор хада раҧхьа днаргыланы, ага-
зеҭ аусзуҩцәа афронт ацәаҳәақәа, 
ахырҕәҕәарҭақәа рҟны аибашьцәа 
ирҭаауан лассы-лассы.

Аибашьраан аԥсадгьыл рхы 
ақәырҵеит агазеҭ еиуеиԥшым 
аамҭақәа рзы иаусзуҩцәаз: Беслан 
Квираиа – Аԥсны Афырхаҵа, Руслан 
Қапба – Леон иорден занашьоу, Ал-
мас Қапба – «Агәымшәаразы» аме-
дал занашьоу.

Ҳара иахьа гәадурала ҳархы-
ҽхәартә ҳаҟоуп, ҳредакциаҿы аус 
зуаз, аибашьра аан ахаҵамԥҳәысра 
аарԥшуа зашьцәа аибашьцәа иры-
вагылаз, Леон иорден аиура иаԥ-

сахаз ҳҭыԥҳацәа Ламара Чамагәу-
аԥҳаи Зина Ақаҩԥҳаи. Акалами 
абџьари еицызкыз Геннади Ҷола-
риеи, Владимир Қапбеи (аибашьра 
ашьҭахь редактор хадас аус зухьаз) 
– «Агәымшәараз» амедал иаԥсахаз, 
«Агәымшәараз» амедал ианашьан 
Виктор Кәакәасқьыргьы. 

Иара убас, бџьарла аԥсадгьыл 
ахьчаҩцәа рыгәҭа иҟан агазеҭ аре-
дактор хадас аус зуаз Енвер Ажьи-
беи ҳаамҭазтәи аредактор хада 
Ахра Анқәаби.  

Аҧсадгьыл ахақәиҭреи ахьыҧ-
шымреи ҳажәлар рхы шақәырҵоз 
атәы ҿаҿаӡа убла иаахгылоит 
усҟантәи агазеҭ адаҟьақәа еихыр-
шәшәо уҿынаухар, урҭ аномерқәа 
зегьы еизакны рҭыжьрагьы хара 
имгакәа инагӡахап ҳәа ҳгәыӷуеит.

Бесик Квираиа – 
Аԥсны Афырхаҵа

Руслан Қапба –
Леон иорден

занашьоу

Алмас Қапба –

«Агәымшәараз» амедал

занашьоу

 d Аҧсны зҽаҧсазтәыз ажурналист 
Валери Џьота-иԥа Амаршьан   аа-
игәа 80 шықәса ихыҵит. «Ахьӡ-
Аҧша» аорден ахҧатәи аҩаӡара 
занашьоу, акыр шықәса амилаҭтә  
журналистика амаҵ азызуз, ҷыдала 
агазеҭ «Аԥсны» зџьабаа аду ииуби-
леи ашьҭахь игәы ззыбылуа иусу-
ра хатәгәаԥхарала  иаанижьит, аԥс-
шьарахь  диасит. Аха лассы-лассы 
аредакциа даҭаалоит, аусзуҩцәеи 
иареи еибабоит, ажәытә-аҿатә иры-
лацәажәоит.

Валери Амаршьан 1961 ш. Очам-
чыра араион Џьгьардатәи абжьа-
ратәи ашкол даналга аррамаҵу-
ра ашҟа иҧхьеит. Маха-шьахала 
иҕәҕәаз ақыҭа ҷкәын, ишырҳәо еиҧш, 

игәи-ишьамхи еибагон. Ҧшьы шықәса 
амшын аҵа иӡсо аҕбаҿы аррамаҵу-
ра ихигон. Иҿырҧшыгаз аруаҩ-
ны иҟазаара иабзоураны акыры нтә 
аџьшьарақәа иоухьан, зныкымкәа 
ирҽхәаҧхьыӡ зҳәоз ашәҟәқәа иҩ-
ныҟа, иҭаацәа  ирзаарышьҭхьан 
иаҧсаз аҵеи Аҧсадгьыл дахьазы-
рааӡаз азы. Усҟан Иреиҳаӡоу Асовет 
Аусҧҟа инақәыршәаны «Аиааира 
ҩеижәа шықәса» иазкыз амедал-
гьы ианашьан астаршина ичын змаз 
амшынуаҩ. Иуалҧшьа ихганы Аҧс-
ныҟа даныхынҳә аамҭазы иашье-
иҳаб, еицырдыруа шәҟәыҩҩхараны 
иҟаз Витали Амаршьан агазеҭ «Аҧсны 
ҟаҧшь» («Аҧсны») аредакциаҿы аус 
иуан. Валери иакәзаргьы лассы-лас-
сы уахь дымҩахыҵуан, иидыруаз-ды-
здыруаз ыҟан.

Хара имгакәа дҭалеит Аҟәатәи 
аҳәынҭқарратә арҵаҩратә институт 
афилологиатә факультет аҧсуа быз-
шәеи алитературеи аурыс бызшәеи 
алитературеи рзанааҭ ала. Аамҭакала 
амилаҭтә газеҭ аредакциаҿы ҭыжьҩыс 
аусура далагоит. 

 Валери изы хәышықәса еимге-
имцарак еиҧшны иниасит. Қәҿиара-
ла аинститут даналгагьы аредакциа 
аанимыжьит, избан акәзар аколлек-
тив дрышьцылахьан, насгьы амилаҭтә 
кьыҧхь агәыблра шьҭикаахьан, аин-
теллигенциа дырзааигәахахьан. 

Ауаҩытәыҩса иҧсҭазаара қәыҧ-
сычҳарак иаҩызоуп, ҳазшаз иҟ-
нытә иузыҧҵәоу иалагӡаны иулшаз, 
узыхьӡаз ауп иаанхо, ухаҭагьы уш-
неишнеиуа гәадурас иумазаауа. Аба-
сала, Валери аԥсуа газеҭ аредакциаҿы 
ихигаз ашықәсқәа дрызгәдууп.

Валери иаб 29 шықәсазаҵәык 
роуп иниҵыз, изцәырҵыз ачымаза-
ра иахҟьаны иҧсҭазаара  ҿахҵәе-
ит. Аха, иан Налиа Константин-иҧҳа 
лхәыҷқәа аибара дмырбакәа ила-
аӡеит, ршьапы иқәлыргылеит, иаҧ-

саны рыуаажәлар ирылалыргылеит. 
Лхаҭа арҵаҩы изанааҭ ала Џьгьар-
датәи ашкол аҟны ҩынҩеижәа шықә-
са инареиҳаны аус луит, лааҧсара аз-
гәаҭаны ареспублика зҽаҧсазтәыз 
арҵаҩы ҳәа аҳаҭыртә хьӡы лыхҵан.

Традицианы ишышьақәгылахьаз 
еиҧш, аредакциаҿы аҧышәа бзиа 
змаз ажурналистцәа аус руан, Ва-
лери урҭ ирҿиҵаауаз рацәан. Аусу-
ра даара аҭакҧхықәра ацын, аха уи 
агәырҵҟәыл бзиа шимаз иҩызцәа 
еиҳабацәа реиԥш, анапхгарагьы еиц-
гәарҭахьан.  Аҧсуаҵас иааӡаз аҷкәын 
қәрала иеиҳабацәаз рнаалашьа 
дақәшәон. Абарҭқәа ҳасаб рзуны, 1973 
ш. корреспондентс диаргоит. Агазеҭ 
иааиҧмырҟьаӡакәа иаҭахыз аинфор-
мациақәа рыдагьы, иаарласны егьырҭ 
ажанрқәагьы дрызхьаҧшуа далагеит. 
Азарисовкақәа, астатиақәа, аочеркқәа 
ицааиуан, ибызшәа цқьан, ихатәы быз-
шәа ахархәашьа даманшәалан. 

Валери уаанӡеиҧш, аррамаҵура 
анихигозгьы аспорт хкқәа – ашьапы-
лампыли амҵәышәмпыли рыхәмар-
раан иқәҿион, акомандақәа дрылахә-
ны акырынтә дықәгылахьан. Аспорт 
еснагь дазҿлымҳан, бзиа ибон. Ас-
порт иазкыз икьыҧхьымҭақәагьы 
лассы-лассы агазеҭ адаҟьақәа рҟны 
ицәырҵуан. Еицырдыруаз аспорт-
сменцәа, азыҟаҵаҩцәа, ахәмарҩцәа 
аӡәырҩы ирзикхьан икьыԥхьымҭақәа. 
Ҿырҧшыс иаагозар, Аҧсны ииз, иа-
аӡаз, СССР аспорт азҟаза, иаамҭам-
кәа машәырла зыҧсҭазаара ҿахҵәаз 
Витали Дарсалиа Аҟәаҟа данаау-
аз аамҭақәа руак аан аредакци-
ахь дааҧхьаны, иҧылара шеиҿи-
кааз акьыҧхь ианыҧшит,  иахьагьы 
аӡәырҩы иргәалашәоит. Ашьапы-
лампыласҩцәа реиҧш, еицырдыру-
аз азыҟаҵаҩ Ниаз Ӡаҧшь-иҧа уҳәа  
дрыҿцәажәахьан, еиуеиҧшым аза-
нааҭқәа змаз, иаҧсаз ауаа  ирызкны 
агазеҭ ианиҵон. 

Валери Амаршьан дырхаануп, аус 
рыциуан аҧсуа журналистика акыр 
иазааҧсахьаз, адырреи аҧышәа бзи-
еи змаз аиҳабыратә абиҧара рахьтә 

аӡәырҩы, урҭ иреиуоуп: аредакторцәа 
Николаи Киут, Сергеи Кәыҵниа, Борис 
Ҭыжәба, ажурналистцәа нагақәа Сан-
дра Сангәлиа, Алеқсандр Ҭариа, Кьыҵа 
Ачба,  Золотинск Гәлариа, Алеқсандр 
Хәаҭланӡиа, урҭ қәрала ирышьҭанеиу-
аз Гьаргь Жанаа, Владимир Чуаз, Хәы-
та Џьапуа, Гьаргь Нарасқәуа, Шьаликәа 
Камкиа уҳәа. 

Асовет аамҭазы  мчыбжьык хәы-
н тә иҭыҵуаз агазеҭ акьыҧхь азыр-
хиара ус имариамызт, еиҵамырхакәа 
аҭыжьра еснагь аҭакҧхықәра ацын. 
Аредакциа анапхгара В. Амаршьан 
аусура гәыкала иазыҟазаара азгәаҭа-
ны, 1976 ш. аҭакзыҧхықәу амаӡаныҟә-
гаҩ ихаҭыҧуаҩс диаргоит. Агазеҭ тех-
никала аиқәыршәараан, иаздырхиоз 
аматериалқәа зызкыз атема ҳасаб азу-
ны, аҵакы зеиҧшраз ала иахьахәҭаз 
адаҟьаҿы иргылатәын. Иаарласны Ва-
лери агазеҭ аиқәыршәашьа амаӡақәа 
инапаҿы иааигеит, иусурагьы иациҵон. 
Аха аспорт иазкыз астатиақәа рыҩра 
аганахь иаанижьуамызт, аҧхьаҩцәа 
зызҿлымҳаз ахҭысқәа ирызкны иҩу-
ан, иргәаҧхангьы ирыдыркылон. 
Аҧышәа зырҳаз ажурналист хара 
имгакәа аҭакзыҧхықәу амаӡаныҟә-
гаҩ имаҵура дахадыргылоит. Гәыкала 
амилаҭтә газеҭ амаҵ иуан. Аредакци-
ахь усура инеиуаз аиҵбацәа гәца-
реикуан, иабжьгажәа рыгирхомызт,  
дымҩақәҵаҩын, иҿырҵаауаз рацәан, 
иаамсҭашәаразы ҷыдала изыҟан.

Аҧсны Аџьынџьтәылатә еибашьра 
ианалага, агазеҭ аҭыжьра еиҧҟьеит. 
Раҧхьатәи амшқәа раан, досу ишил-
шоз ала Аҟәа аанрыжьуан ажурна-
листцәагьы. Валери ииулакгьы Аҟәан-
тә иқыҭахь, Џьгьардаҟа дцеит. Уа иҟан 
зықәрахь инеихьаз иани жә-шықәса 
зхыҵуаз иҷкәын хәыҷи. 

Иаарласны Гәдоуҭа агазеҭ  аҭыжьра 
хацыркын аредактор хада Борис 
Ҭыжәба инапхгарала. Валери агазеҭ 
«Аҧсны» арратә корреспондентс дҟа-
лоит. Мрагыларатәи афронт аҟнытә 
аредакциахь инаишьҭуаз истатиақәа 
акьыҧхь ианылон.  

Аҧсны Аџьынџьтәылатә еибашьра 

ҳажәлар риааирала ианеилга, агазеҭ 
«Аҧсны» ҩаҧхьа Аҟәа аҭыҵра иа-
лагеит. Валери иакәзаргьы, иҩызцәа 
реиҧш, аредакциахь дхынҳәит, бзиа 
иибоз азанааҭ изаанмыжьит. 

Агазеҭ «Аҧсны» аредакциа, иа-
ра убас агазеҭ ахьҭрыжьуаз атипо-
графиа  аибашьраан ааха ду роуит. 
Зегьы ҿыцны ишьақәыргылатәхеит. 
Валери ишицәаҩоу еиҧш, ихы да-
меигӡакәа азеиҧш ус аҟны иҩызцәа 
днарылагылеит.

Аҧсҭазаараҿы еснагь зегьы 
ауаҩытәыҩса иара ишиҭаху еиҧш 
имҩасуам, ишырҳәо еиҧш, ацәгьеи 
абзиеи рышьхәа еивҵоуп. Игәакьацәа 
рахьтә  аҧсҭбарақәеи, урҭ ирыцу ахьа-
аи акыр ауадаҩрақәеи дыриааны иуа-
ажәлар дрылагылоуп. 

Ҧсабарала илоу аламыси, апа-
туқәҵареи, аҟазшьа бзиеи, ақьиареи, 
агәыразреи,  аҧсуареи, аҵаси-ақьаб-
зи, аҩызареи  рныҟәгара уажәына-
хысгьы ицзаауеит. Абжьааҧнеиҧш, 
дреигәырҕьоит  амилаҭтә газеҭ амаҵ 
азызуа аҿар реихьӡарақәа.

 Аҧсуа журналистика аҭоурых аҟ-
ны злагала ҩашьара ақәым Валери 
Џьота-иҧа Амаршьан 1980 ш. раахыс 
СССР-и Аҧсни ржурналистцәа Реид-
гылақәа дрылоуп. Ламысла иусуразы 
зныкымкәа СССР ажурналистцәа Реид-
гыла аҟнытә Аҳаҭыртә шәҟәқәеи аџь-
шьарақәеи ианаршьахьан. Амилаҭтә 
кьыҧхь шықәсарацәала амаҵ азы-
зухьоу ажурналист аредакциа анапх-
гаҩцәа дыруаӡәкны акыр шықәса аре-
дактор ихаҭыҧуаҩси аҭакзыԥхықәу 
амаӡаныҟәгаҩси  дыҟан. Валери Амар-
шьан хынҩеижәа шықәса инареиҳа-
ны имч-илша здиҵаз амилаҭтә газеҭ 
ламысцқьала дазааҧсеит. 

Агазеҭ «Аԥсны» 105 ш. ахыҵра, 
ажурналистикаҿы еиԥш, ҳтәыла 
акультуратә ԥсҭазаараҿы хҭыс дуны 
дахәаԥшуеит. Мшаҽнеиԥш, Валери 
Џьота-иԥа Амаршьан иҩызцәа дры-
лагылоуп, амилаҭтә газеҭ «Аԥсны» аиу-
билеитә ныҳәа далахәуп. Агәабзиареи 
агәамчи ацны шьардаамҭа иԥсадгьы-
ли ижәлари дрыгымзааит.

 Вахтанг АҦҲАЗОУ

Аамсҭашәара згым

 d Жәаа шықәса зхыҵуаз аҭыҧҳа 
дымҩахыҵит агазеҭ аредакциа ашҟа, 
алаҳәараҿы илбаз аусурҭа ҭыҧ адҵа-
аларазы. Усҟантәи ашықәсқәа рзы 
агазеҭ «Аԥсны» «Аҧсны-ҟаҧшь» ҳәа 
иҭыҵуан. Редакторс дыҟан Сергеи 
Кәыҵниа. 

«Даараӡа сыҧхашьон аредактор 
ишҟа анеиразы. Дсыцны дыҩналеит 
усҟан агазеҭ аҟны аус зуаз Терент Ҷа-
ниа. Аредактор дсацәажәо, схы-сҵыхәа 
анеиликаа, дсазҵааит «агазеҭ аҟны 
акьыҧхьҩы дшаҭахыз абабаҳаи?», – 

ҳәа. Алаҳәараҿы ишызбаз аниасҳәа, 
«Унан, иҟасҵаз алаҳәара дзакәытә 
хәыҷы бзиоузеи иаҳзаанагаз иҳәеит», – 
илгәалалыршәоит Ҭина раҧхьатәи амш. 

Усҟантәи ашықәсқәа рзы агазеҭ 
«Аҧсны» аҟны аусура алагара ус има-
риамызт. Дарбанзаалакгьы ҳаҧсуа 
шәҟәыҩҩцәа ари агазеҭ ашҭа иҭымсы-
цыз ҳәа аӡәгьы дыҟамызт. Аҧсуа жур-
налистика иаӡрыжәырҭан. Ҭина разҟы 
лыманы лхы лыҧхьаӡоит агазеҭ «Аҧс-
ны» аҟны аусура лахьынҵас иахьлоуз. 

Хымз ҿҳәарас илыҭаны ҧышәарак 
аҳасабала аредақциаҿы дрыдыркыле-
ит. Анаҩсан уи лыҧсҭазаара зегьы ага-
зеҭ аредакциа иадҳәалахеит. 

Ҭина Аҳаш-ҧҳа аус рыцылуан: Шьа-
лодиа Аџьынџьал, Николаи Киут, Сандра 
Сангәлиа, Таиф Аџьба уҳәа аӡәырҩы. 
Усҟантәи ашықәсқәа рзы агазеҭ афор-
мат даара идун. Мчыбжьык ахь хәынтә 
иҭыҵуан. Агазеҭ автортә материалқәа 
рнаҩсангьы ирацәаны ианылон аиҭага. 
Убарҭ аиҭагақәа ракәын еиҳараӡак Ҭина 
лнапы ианыз. Аиҭагаҩ дналыдтәаланы 
еиҭеигон, лара илкьыҧхьуан. Уи ус има-
риамызт, аха аҧсшәа цқьаны издыру-
аз, ақыҭа иааӡаз аҭыҧҳа, лус иаразнак 
лнапахьы иаалгеит. 

Ҭина Аҳаш-ҧҳа 50 шықәса инар-
зынаԥшуа аус лыцзухьоу Вале-
ри Амаршьан игәалаиршәоит Ҭина 
раҧхьаӡа акәны агазеҭ ахь усура да-
нымҩахыҵыз. «Уи аусура ҳәа данааиз 
зынӡа дқәыҧшӡан. Аҧышәара аҳаса-
бала илырҭеит хымз, аха хымш иры-
лагӡаны уи акыр шықәса аус лухьо-
ушәа лхы аалырҧшит. Насгьы  зегьы 
гхада илкьыҧхьуан, аграмматика бзи-
аны ишылдыруаз убаратәы иҟан. «Ари 
гәазҭаз ҳкорреспондетцәагьы зегьы 
рнапҩымҭақәа лаҧхьа иқәырҵо иа-

лагеит. Ҳашәҟәыҩҩцәа ракәзар, есым-
ша акьыҧхьыҩцәа бзиақәа ирышьҭаз, 
иаразнак деицгәарҭеит», – иҳәоит Ва-
лери Амаршьан. Иара убасгьы уи иаз-
гәеиҭеит абриаҟара шықәса аус еицы-
руеижьҭеи Ҭина ахаан иакәымла аӡәы 
диацәажәо шимаҳац. «Зегьы раҧхьа 
иргыланы Ҭина ахаангьы илылан, илы-
лоуп аҭакҧхықәра, иарбан усзаалакгьы 
аҟны», – иҳәоит уи.

Иахьа акомпиутерқәа ҳнадтәала-
ны иаҳҭахәу шаҳкьыҧхьуа еиҧш иҟа-
мызт усҟантәи аамҭазы акьыҧхьҩы лу-
сура. Ҭина лус налыгӡон аурыс аҟынтәи 
аҧсшәахь ииаганы иҟаҵаз акьыԥхь-
га машьынкаҿы. Уи амашьынкагьы 
усҟантәи аамҭазы аҧсшәахь аиага-
ра зегьы ирылшомызт. Ҭина лажәақәа 
рыла, ҩыџьа заҵәак ракәын Аҧсны 
иҟаз урҭ амашьынкақәа аҧсышәа-
ла икьыҧхьуа рыҟаҵара зылшоз. 
Ҭина аус ахьылуаз аҟәшаҿы иҟан 
ҧшьҩык акьыҧхьыҩцәа, аиҭагаҩцәа 
акьыҧхьыҩцәа ирыдтәаланы апарти-
аҿы имҩаҧысыз зегьы, иаарҳәаз ажәак 
бжьамыжьӡакәа  аҧсшәахьы еиҭаргон. 
Мчыбжьык ахь хәынтә иҭыҵуаз агазеҭ 
«аӡлагареиҧш илагон». Уи иахарыҧсоз 
«аџьықәреи арыцқәа» Ҭина лҩызцәеи 
лареи иркьыҧхьуан. Ҳаиҿцәажәараан 
Ҭина илгәалалыршәоит, шамахамзар, 
русуратә мшы ианаамҭоу ишхыдмыр-
кәшацыз. «Ателетаип иаанашьҭыз иар-
бан материалзаалакгьы мкьыҧхьшьа 
ҳамаӡамызт. Иҟьаҟьаӡа иҳаршон. Иҟан 
убас еиҧш ахҭысқәа, сара аусура аза-
аигәара сынхон, аҩныҟа сцахьазар-
гьы, аус ҳацызуаз ахацәа сышьҭаланы 
инеиуан. Аусура бмаалар ада ҧсыхәа 
амам ҳәа. Уахык, ҵхагәаны аҩныҟа сце-
ит, аха еиҭах Валери Амаршьани Сер-
геи Агындиеи сышьҭаланы инеит аусу-
ра сааргаразы. Ашә аасмыртӡеит, арахь 
амузыка сзаҿакын, уигьы абжьы сыр-
маҷт, аха уеизгьы ираҳаит. Имцошәа 
анызба, ашә аасыртыр акәхеит. Ама-
ла саагара сааргон, аха сыргьежьны 

сышгатәыз рхашҭуан», – лҳәоит Ҭина 
длафуа. Иара убасгьы Ҭина гәадурала 
илгәалалыршәоит дызлаз аколлектив 
реизыҟазаашьа. Рызегьы ҭаацәарак 
реиҧш ишыҟаз, иҟаз апатуеиқәҵара, 
ажәакала аҧсуара иаӡрыжәырҭан ага-
зеҭ «Аҧсны». 

Аҧсны иахаҧаны иҟаз ақырҭқәа 
ракәзар, есымша иашьҭан аҧсуаа шьа-
пҿаршә ахьрырҭашаз, иҟан ахҭысқәа 
агазеҭ анҭыҵлак атираж зегьы аныр-
былуаз. Ҭина лгәалашәараҿы иаан-
хаз хҭысуп 1989 шықәсазы аидысла-
ра аныҟаз обком еиҳабыс иҟаз Хышба 
ааҧхьара ҟаиҵар акәхеит аҧсышәала. 
Абком аҟны аҧсышәала икьыҧхьуаз 
амашьынка рымамызт. Убасҟан, Ҭинеи 
Чуаз Владимири ашәарҭара ду шыҟаз-
гьы, аредакциаҿы инеины, амашьын-
ка дәылганы, абком аҟны иганы, Хыш-
ба телехәаҧшрала ииҳәараны иҟаз 
иажәахә аҧсшәахь еиҭаганы ир-
кьыҧхьит. Убри аамҭазы ахыбра зегьы 
амилициа акәшаны игылан. Убриаҟара 
ашәарҭара ыҟан.

Ҭина Ҳаш-ҧҳа агазеҭ аҟны лусу-
ра инаваргыланы шамахамзар ҳаҧ-
суа шәҟәыҩҩцәа зҩымҭақәа лым-
кьыҧхьыц дыҟаӡам. Баграт Шьынқәба 
иҩымҭа дуӡӡа «Ацынҵәарах» 
раҧхьаӡа иаҧхьаз лара лоуп. Избан-
зар изкьыҧхьыз лара лоуп. «Баграт 
Уасил-иҧа иҩымҭақәа ркьыҧхьра 
даараӡа агәахәара ду снаҭон. Насгьы 
уаҩык иаҳасабала даара даамс ҭашәан. 
Инапҩымҭазы џьара зҵаарак имазар, 
ишҟа снеирц азы амашьына сышьҭаҵа-
ны иааишьҭуан. Дахьтәаз икабинет ашә 
санаслак,  дгыланы ашә аҟынӡа дааины 
аҧсшәа саҳәаны сиртәон», – лҳәоит Ҭи-
на. Иара убасгьы уи еиқәырханы илы-
моуп Баграт Шьынқәба Шьалуа Басариа 
ишҟа инаишьҭыз асалам шәҟәы. Уаҟа 
иаҳәоит: «Шьалуа Константин-иҧа! 
Абри анапҩыра кьыҧхьтәуп, ицәгьам 
санааилак ихианы исоур. «Аҧсны 
ҟаҧшь» аҿы аус луеит ҧҳәызба еи-

лыҷҷак, ҧхьырцәк. Уи лоуп уажәы са-
азқәылаз снапҩымҭақәа ахәа илхны, 
иҷаҧшьӡа саҧхьа иқәызҵало. Уи Ҭина 
Аҳаш-ҧҳа лоуп, ҧсшьара дыҟан, аусу-
рахь дхынҳәхьазар, уаалыҧхьан исыз-
лыҭ. Акьыҧхьгьы снапҩыра иацуп. Бзи-
ала, хирла Б. Шьынқәба». 

Ауаҩы иага иус дазҟазазаргьы уи 
аҟазшьа ацәаҩа анацым дызҿу аус 
аҿы ишьҭа ааныжьшьа имаӡам. Ҭина 
Аҳаш-ҧҳа лнапы злаку аус аҿы лышьҭа 
аанлыжьит. Уи аус ахьылуа аҭыҧ аҿы 
есымша даҭахны иҟоу аӡәы лоуп. Аҧ-
суа ҵас, ақьабз згәылыжжуа аҟазшьа 
лымоуп. Абар уажәшьҭа аус лыцызуе-
ижьҭеи ҩеижәа шықәса инареиҳауп. 
Абарҭ ашықәсқәа ирылагӡаны уи ауаҩ 
илҿысҵаахьоу акыр ирацәоуп. Лҟаз-
шьа аҷыдарақәа иреиуоуп аиашаҳәа-
ра, илгәамҧхо ауаҩы иҿаҧхьа аҳәара. 

Ҳаиҿцәажәара хыркәшо, агазеҭ 
аҧхьаҟатәи аҧеиҧш ббарц шҧа-
бҭаху ҳәа ҳан лазҵаа, лгәы иҭаз лҿы 
иалырҳәаанӡа лылаҕырӡ хаҟәҟәалеит. 
«Агазеҭ «Аҧсны» збарц сҭахуп ҳауа-
ажәлар ирҿахәҳәаганы, уи раҧхьаӡа 
ианҭыҵыз  цәымзаҵас ишахәаҧшу-
аз еиҧш, иахәаҧшларц иахьагьы», – 
лҳәоит Ҭина. 

 Абар мышқәак роуп иаанхаз, иаз-
гәаҳҭоит агазеҭ «Аҧсны» 105 шықә-
са ахыҵра аиубилеи. Ари ҭоурыхуп. Уи 
агәҭа далагылоуп Ҭина Никәала-иҧҳа 
Аҳашҧҳа. Уи агазеҭ аредакциаҿы ил-
бахьоу аџьабаа ахә ашьара уадаҩуп. 
Лыҧсҭазаара зегьы агазеҭ аредакциа 
аусура иазылкит. «Даҽазнык сыҧсҭа-
заара анысра Анцәа исаҭәеишьаргьы 
ҩаҧхьа агазеҭ «Аҧсны» аредакциахь 
сымҩахыҵуеит», – лҳәеит Ҭина. 

Дырмит Гәлиа иҭижьыз раҧ-
хьаӡатәи аҧсуа газеҭ «Аҧсны» аиу-
билеи лыдныҳәало, Ҭина Аҳаш-ҧҳа 
лаҧхьаҟа илзеиҕьаҳшьоит агәабзиа-
ра, аманшәалара! Лыҧҳа ҧшӡа Ми-
ранда дымшны, лынасыҧ далагәырҕьо 
Анцәа длиҭааит!

Раҧхьаӡа «Ацынҵәарах» 
иаҧхьаз

Ламысцқьала

Шарида ТОРЧУА

Ауаҩи изанааҭи

 d Ашәҟәыҩҩы, ажурналист, апубли-
цист Борис Кәаҷаҷа-иҧа Қаџьиа 49 
шықәса раҧхьа 1975 шықәса рзы 
агазеҭ «Аҧсны ҟаҧшь», иахьа «Аҧс-
ны» аредакциа ашҟа дымҩахыҵит 
усура ҳәа. Агазеҭ «Аԥсны ҟаԥшь» 
аредакторс иҟаз Сергеи Михаил-иԥа 
Кәыҵниа мызки бжаки ҧышәарак 
аҳасабала ҿҳәарас иҭаны аусура да-
лаиргоит. Абар уи аахыс уажәшьҭа 
50 шықәса дазааигәахоит. 

Борис Кәаҷаҷа-иҧа Қаџьиа ди-
ит 1951 шықәса рзы Очамчыра ара-
ион Гәыҧ ақыҭан. Арасаӡыхьтәи 
аашықәсатәи ашкол дҭан, абжьаратә 
ҵара хиркәшеит Гәыҧтәи ашкол аҟ-
ны. 1970 шықәсазы дҭалоит А.М. Гор-
ки ихьӡ зхыз Аҟәатәи аҳәынҭқарратә 
арҵаҩратә институт афилологиатә фа-
культет аҧсуа бызшәеи алитературеи 
аурыс бызшәеи алитературеи рыҟәша. 

Борис раҧхьаӡа акәны агазеҭ 
ахь усура ҳәа данымҩахыҵ аҧышәа 
змаз ажурналистцәа игәарҭеит ихатәы 
бызшәа даара ибзианы ишидыру-
аз, ахархәашьагьы дшақәшәоз. Иара 
иакәзар, иҩызцәа еиҳабацәа ирҿиҵаа-
уаз рацәан. «Насыҧ сыман абаҩхатәра 
злаз ажурналистцәа хатәрақәа аус 
ахьрыцызуаз», – иҳәалоит лассы-лассы. 

Агазеҭ аҟны Борис раҧхьа усура 

далагоит аҟәша акорреспондентс. Нас 
аиҭагара аус инапы ианырҵоит.    

1979 шықәса рзы аредколлегиа 
аӡбарала Борис Қаџьиа  акультура 
аҟәша еиҳабыс дҟарҵоит. «Абри аҟәша 
уара иубар улшоит, умч шақәхо агәра 
ҳгоит ҳәа иансыдыргала, азнык азы иа-
асцәымыҕхеит, избанзар аҵакы бзи-
аны еилыскаауан, ҳинтеллигенциа 
зегьы уи иахьыҧшын», – иҳәоит  ҳа-
иҿцәажәараан. 

Усҟантәи аамҭазы аҧсуа театр 
џьара ицама-иаама, агазеҭ аҟынтәи 
акорреспондент дрыцымкәа ҟалашьа 
амаӡамызт. Иҭыҵуаз ашәҟәқәа зегьы 
ррецензиа агазеҭ ианылар акәын. Иа-
ра убасгьы аҵара усгьы уахь иаҧшьын. 
Абарҭ аусқәа зегьы нанагӡон  Борис 
Қаџьиа напхгара зиҭоз аҟәша. Аус еи-
цыруан Владимир Қапба, Нелли Киут. 

1980-тәи ашықәсқәа рзы ага-
зеҭ аредакциаҿы еиҿкаан аиҭага-
ра аҟәша. Борис Қаџьиа ари аҟәша 
аиҳабыс дҟаҵан.  Инапы ианын ао-
фициалтә материалқәа  аурысшәа 
аҟынтә аҧсшәахь реиҭагара. «Усҟан 
иахьа еиҧш иҟаӡамызт. Аизара дуқәа 
анымҩаҧысуаз, иҟаз-ианыз, иаарҳәаз 
зегьы урысшәала иаарышьҭуан, убри 
зегьы еиҭаганы аномер иахьыгӡатәын. 
Санхәыцлак, иџьасшьоит, акультура 
аҟәша анапхгареи, аиҭагареи, арҭ аҩ-
уск злеидызбалоз», – иҳәоит ажур-
налист, апублицист. Иара убасгьы уи 
игәалаиршәоит аиҭагара аҟәша аҟны 
аамҭак азы аус ицызуаз Руслан Ҳашыг, 
Руслан Басариа, Фиала Малиа. 

Иажәа иацҵо Борис иҳәоит: – 

 Агазеҭ аҟны 30 шықәса инеиҳаны 
аҭакзыԥхықәу маӡаныҟәгаҩыс, еиҭа-
гаҩыс аус иуит аҧсуа литература 
аклассик, ҧсра-ӡра зқәым аҩымҭа 
хьыршәыгәқәа ҳзынзыжьыз Ӡаӡ Дар-
салиа. Иара игәалашәарақәа рҿы иҩу-
еит дызҿыз аус шаҟа аамҭа имнаху-
аз, ирҿиаратә ус шаҟа иаҧырхагаз. 
Ус акәмызҭгьы, ҳлитератураҿы шаҟа 
ҩымҭа ссирқәа нижьуаз.

17 шықәса инарыцны «Аҧсны 
ҟаҧшь» аҟны аус зухьаз аҵарауаҩ, 
алитератураҭҵааҩ Руслан Қапба «Ҳара 
ҳазҽеихар» ҳәа Дырмит Гәлиа иҭижьу-
аз «Аҧсны» зҩымҭақәа анылоз, рхы-
рҵыхәа еилкааны ашәҟәы ҭзыжьыз 
лассы-лассы иареи сареи ҭелла ҳа-
ицәажәоит, ҳқыҭақәа Арасаӡыхь, Гәыҧ 
ҳгәалаҳаршәоит. Абар Ӡаӡ Дарсалиа 
исеиҳәахьан ҳәа ииҳәаз.  «Аимада-
гақәа абаҟаз, Москвантә аофициалтә 
материал есҽны сазыҧшны стәан. Аса-
аҭ 4-5 рзы хықәкыла аиҭагара иаҿыз, 
есымша радиофонограммала, иаҳзаа-
рышьҭуан ауаҩы дахьӡаны ианиҵартә 
еиҧш, ҭынч адиктор даҧхьон. Абри 
садтәаланы, ажәак бжьамжькәа ианҵа-
ны аиҭагара сналагон».

Аредакторра анаҩсангьы, аиҭа-
гаҩцәа дуқәаны агазеҭ аҭоурых аҿы 
иаанхоит Дырмит Гәлиа, Мушьни Аҳаш-
ба, Николаи Басиаҭ-иҧа Киут, Рушьни 
Гадлиа, Золотинск Гәлариа, Владимир 
Шларба, Рауль Лашәриа…  

«Аиҭагареи амаӡаныҟәгарҭеи ес-
нагь еидҳәалан. Абраҟа иазыҟаҵаз, 
зус иазҟазацәаз, агазеҭ «шәҵатәы-
ла» еибызҭоз ракәны аус еицаауан 
аҭакзыԥхықәу амаӡаныҟәгаҩцәас аус 
зуаз Терент Ҷаниа, Сарион Ҭаркьыл, 
ааигәанӡа урҭ рус иацызҵоз Вале-
ри Амаршьан. Аамҭаказы амаӡаныҟә-
гарҭаҿы аџьабаа рбахьан Таиф Аџьба, 
Вахтанг Аԥҳазоу, Сергеи Агындиа, Едик 
Квираиа, Генади Ҷолариа уҳәа», – игәа-
лаиршәоит иара. 

Абарҭ ацәаҳәақәа равтор агазеҭ 
«Аҧсны» аҟны аус зуеижьҭеи абар 
ҩажәихәба шықәса инарзынаҧшуе-
ит. Раҧхьаӡа усура ҳәа санымҩахыҵыз 
иџьасшьон Борис Қаџьиа аматери-
алқәа нимҵаҵаны аурысшәа ахьын-
тәи аҧсшәахь иеиҭагашьа. Уи, акалами 
ақьаади аиҭагараҿы ахаан ихы иа-
ирхәаӡом. Акьыҧхьҩы днаидыртәалан 
аурыс текст днахәаҧшны, иаразнак 
еиҭаганы илеиҳәоит. 

«Актәи аҩбатәи адаҟьақәа Бо-
рис иазирхиазар, уаҟа агха ҳәа акгьы 
ыҟаӡам», – рҳәоит агазеҭ аномер ҿыц 

аҭыжьра зҭакҧхықәу. Борис Қаџьиа 
инапы иҵигаз аматериалқәа, иара 
итәума, мамзаргьы даҽа авторк итәу-
ма, ахаан гхак аманы иубаӡом, аус ицу-
ра ҧсыршьагароуп. 

Ажурналист ииҩыз астатиа агәаҭа 
бзиазаргьы, ахы акгьы анамҳәо, 
аҧхьаҩ даднаҧхьалаӡом. Борис 
Қаџьиа убас еиҧш хқәак риҭоит аста-
тиақәа, абри зызкузеишь ҳәа аҧхьа-
ра агәазыҳәара узцәырҵуа. Ари зегьы 
хымҧада изхылҿиаауа  апрофесио-
нализмра ауп. 

Ашәҟәыҩҩы, ажурналист, апуб-
лицист Борис Кәаҷаҷа-иҧа Қаџьиа 
ашәҟәыҩҩреи ажурналисттә усуреи 
еилеигӡоит.  1978 шықәсазы иҭыҵуе-
ит раҧхьатәи ипрозатә шәҟәы «Атама 
ашәҭқәа». Убри нахыс алитературахь 
имҩа аатуеит. Уи ашьҭахь 1980 шықә-
са рзы иҭыҵуеит аҩбатәи ишәҟәы 
«Амҩан ахәыцрақәа», ахҧатәи – 
«Аҧсҭҳәа шкәакәақәа» (1984 ш.).  1988 
шықәсазы иҭыҵит автор аҧшьбатәи 
ишәҟәы  – «Даҽа мҩак ала», 2007 ш. 
азы – «Ашьыбжьышьҭахь»

Борис Қаџьиа лассы-лассы игәа-
лаиршәалоит раҧхьаӡа акәны 
акьыҧхьра дахьалагаз араионтә 
газеҭаҿ иажәеинраалак, иажәаб-
жь, истатиа хәыҷқәак ркьыҧхьыр 
жәҩангәашәҧхьара шизаатуаз, 
дшеигәырҕьоз. Ҧшьба-хәба верс 
ақыҭа ацентр ахь дцон ес-хәыл-
быҽха, аҧошьҭамҩангаҩ диҧы-
ларц, агазеҭқәеи ажурналқәи анааи-
го ҳәа. Урҭ аамҭақәа рзы аҧошьҭагьы, 
ателехәаҧшреиҧш, еиҧҟьарада аус 
ауан. Ҩнаҭацыҧхьаӡа иҩналон хатәы 
бызшәала ицәажәоз агазеҭқәа, ажур-
налқәа, ашәҟәқәа. 

Абри инамаданы Борис Қаџьиа 
иаҳзеиҭеиҳәеит ааигәа иқыҭа иалҵыз 
быргки иареи аусураҿы ишеиқәшәаз. 
«Дсымбеижьҭеи акыргьы ҵуан, дана-
аҩнала аҧсшәа иасҳәарцгьы сҭаххеит, 
аха иара сара сахь иҿаамхакәа, дахьа-
аҩналаз астол иқәыз агазеҭ аномерқәа 
аниба, дгачамкит, ииҳәо дақәымшәо 
даанхеит. Ари агазеҭ «Аҧсны ҟаҧшь» 
аума, уажәыгьы иҭыҵуама иҳәан, иа-
ашьҭыхны игәыдиҳәҳәалеит», – иҳәо-
ит Борис Қаџьиа. Агазеҭ гәхьааган 
иҟаз абырг иажәақәа рыла усҟантәи 
аамҭазы агазеҭ ахьымнеиуаз ҩнаҭа 
ыҟаӡамызт. Аусура аҟынтәи иага иааҧ-
са-икара иааргьы, агазеҭ аашьҭыхны 
иаҧхьон, ацәа иаарымнахаанӡа. 
Аҵыхәтәанӡа аҧхьара иахьымӡазар, 
рыхчы инаҵаҵаны ицәон, ашьыжь усу-
ра ицаанӡа иаҧхьарц азы. 

Ақырҭуа-аҧсуа еибашьраан ага-
зеҭ «Аҧсны» ҭыҵуан Гәдоуҭа. Аҧсны 
Арбџьармчқәа ркомандаҟаҵаҩ Вла-
дислав Григори-иҧа Арӡынба агазеҭ 
аредактор хада Борис Мақсим-иҧа 
Ҭыжәба днаиҧхьан иаиҳәеит  ага-
зеҭ «Аҧсны» ҭыҵуанаҵы иҟоуп Аҧс-

ны ҳәа. Агазеҭ аколлектив изларыл-
шоз ала еиҧмырҟьаӡакәа иҭрыжьуан.  
Борис Қаџьиа иакәзар, шамахамзар 
зегьы реиҧш дцеит Гәдоуҭаҟа. Уаҟа 
агазеҭ «Аҧсны» арратә корреспон-
дентс дыҟан. 

Аибашьра ашьҭахь аредакциа аус-
зуҩцәа аҳҭны-қалақь ашҟа ианыхынҳә, 
уаанӡа изыҩназ ахыбра иҩналартә 
еиҧш алшара рмоуит. Агазеҭ аредак-
циа ииаргеит иахьа изыҩноу ахыбрахь. 
Аха иахьа ишыҟоу еиҧш иҟамызт 
аҭагылазаашьа. Ари ахыбра аибашьра 
ҟалаанӡа аҧсуа университет ахы-
бра акәын. Ахыбра аремонт ҳәа ак-
гьы амамызт, адашьмаҵәҟьа ықәхны 
иргахьан. Алекциақәа ахьымҩаҧы-
суаз ауадақәа ҭбаан, аусзуҩцәа ахь-
тәоз ауадақәа ҧсыхәак рзыӡбатәын, 
аремонт азутәын, аха аҟәрышь абаҟаз, 
агазеҭ аусзуҩцәа рхаҭақәа уалафахәы-
да аус руан. 

Убасҟан агазеҭ аредактор хадас 
иҟаз Борис Ҭыжәба ииулакгьы иҧша-
аит аредакциа ауадақәа маҷк аре-
монт злазырушаз маҭәахәқәак. Борис 
Қаџьиа иакәзар, иусура иахаршәаланы, 
икалам нышьҭаҵаны, ажьаҳәа аашьҭи-
хуан. Икалам ҟазарыла аус шаируаз 
еиҧш, ауасҭара аҟазарагьы илазаап. 
Борис Ҭыжәбеи, Владимир Қапбеи, Бо-
рис Қаџьиеи рнапала аредакциа зегьы 
аремонт ҟарҵеит. «Ахыб ақәа кыл-
суан, аҭуан ҳазлахалоз акьыбаҵәҟьа 
ҳамамызт, иҳаулакгьы ҳақәланы, аҭа-
нақьы аҵаҵаны ахыб ақәа кылым-
суа иҟаҳҵон. Адашьмаҵәҟьа ықәмызт, 
абарҭқәа зегьы зыҧсаҭа лашахаша Бо-
рис Ҭыжәбеи Владимир Қапбеи  сареи 
ҳнапала иҟаҳҵеит», – иҳәоит Борис. 

Аибашьра ашьҭахь акыр ишы-
уадаҩызгьы аредактор хада Борис 
Ҭыжәба илиршеит «Аԥсны» – «Аԥсны 
ҟаԥшь», нас «Аԥсны» рредакторцәас 
иҟаз, агазеҭ амаҵ азызуаз иналукааша 
ажурналистцәа рфотосахьақәа еизга-
ны, арамкақәа ирҭасаны, аҭӡы ркыдҵа-
ра. Уи музеик иаҩызахеит. Абраҟагьы 
Борис аредактор хада дивагылан. 
Уажәы аелектронтә версиа азырхиа-
ра иаҿуп, афотосахьақәагьы рхаҿра 
иаҳа ицқьахоит. 

Ашәҟәыҩҩы, ажурналист, апубли-
цист Борис Қаџьиа «Аҧсны зҽаҧ-
сазтәыз ажурналист» ҳәа ахьӡ ихҵо-
уп, ианашьоуп «Ахьӡ-Аҧша» аорден 
ахҧатәи аҩаӡара. 

Борис Кәаҷаҷ-иҧа, жәахаҽнак аре-
дакциа акьыҧхьырҭа шәанааҩнала 
ишәҳәеит агазеҭ х-иуб илеик разгәаҭа-
ра сахаануп ҳәа. Иаҳзеиҭашәҳәеит 
агазеҭ аиубилеи иадҳәалоу аҭоурыхтә 
хҭысқәа. Ишәҳәеит аиубилеиқәа руак 
дшалахәыз еицырдыруа акосмонавт 
Герман Титов, Агазеҭ «Аҧсны» акыр 
шықәса аиубилеиқәа шәырхаанхо Ан-
цәа ишәаҭәеишьааит! Шәажәа ҟәыш 
ҳагымзааит!

Мызки бжаки рхаҭыҧан – 
ҩынҩажәижәба шықәса

Аурыс ажәа  – аԥсышәала

Шарида Торчуа

 d Ауаажәларратә палата алахәы-
ла, «Агәымшәаразы» амедал за-
нашьоу Едик Квираиа агазеҭ 
«Аԥсны ҟаԥшь» аредакциаҿы аус 
иуит ҩажәа шықәса. Избан иара 
акьыԥхь аҿы аусура насыԥны 
изиԥхьаӡо, аха убри аан аџьабаа 
ду зизацыз, насгьы агазеҭ усҟан-
тәи аамҭаз иамаз ахԥша атәы 
ҳзеиҭеиҳәеит.     

Едик Квираиа агазеҭ «Аԥсны 
ҟаԥшь» аредакциаҿы аусура да-
лагеит 1970-тәи  ашықәсқәа рзы. 
Аҟәатәи арҵаҩратә институт аҿы 
иҵараамҭаз алитературатә кру-
жокгьы дахагылан. Лассы-лассы 
агазеҭ азы астатиақәа азирхиа-
лон. Арра ашьҭахь дхынҳәит иқыҭа 
гәакьа Аӡҩыбжьаҟа, иахьагьы уа 
дынхоит. «Зны ақыҭа аконто-

рахь ҭелла иасны ирҳәеит «Аԥс-
ны ҟаԥшь» аредакциахь иуԥхьоит 
ҳәа», - иҳәоит Квираиа агазеҭ ахь 
инеира шыҟалаз атәы еиҭаҳәа-
уа. Усҟан уи редакторс иамаз Сер-
геи Кәыҵниа иакәын. Едик ибзи-
ан иидыруаз Рауль Лашәриагьы уи 
аамҭаз уа дыҟан. 

«Аредакциаҿы Рауль дсықәшәе-
ит. Сергеи Кәыҵниа иҿы ҳнеит. 

Усҟан агазеҭ аҭыжьҩы иҭыԥ ры-
ман. Уи инапы ианыз агазеҭ аҭыҵра 
хылаԥшра аҭара акәын, аха нас 
амаӡаныҟәгарҭахь  сиаргеит. Ага-
зеҭ анҭыҵуаз ауха иҷаԥшьоз агәыԥ 
аанхон. Хымш рахь знык аҷаԥшьа-
ра ҳақәшәон. Ҳнапы ианыз, ателе-
таип  иаанагоз аматериалқәа 
агазеҭ азырхиара акәын. Уаха ага-
зеҭ зегьы ҭыжьны аҩныҟа ҳцо-
ит ҳәа шаҳҳәоз, зегьы ԥҽны, ҿыц 
даҟьала еихшаны иҟаҳҵар акәын. 
Акьыԥхьыҩцәеи аиҭагаҩцәеи 
ашамҭаз аҩныҟа ианцоз ыҟан. 

Иара иҳәоит агазеҭ аҭа кԥ-
хықәра ду ацны ишҭыҵуаз, аҳаҭыр 
дуӡӡагьы шамаз. 

«Агазеҭ аҿы ианырҵон анап-
лакқәа рҿы ишакәым аус зуаз, 
иӷьычыз. Уи агазеҭ данылар аҵкыс, 
амилициа дыркыр иаҳа иҭахын. 
Уа ихы ҿихуан, агазеҭ аҿы ауаа 
зегьы дырбо-драҳауа дҟалон. Уи 
хьымӡӷын», - иазгәеиҭоит Квираиа.

Едик иҳәоит, аредактор аҟәш-
ақәа зегьы анапынҵақәа шриҭоз 
аматериалқәа разырхиаразы. 
Амаӡаныҟәгарҭҿ  урҭ еилырхуан, 
иаалырҟьан ишьҭтәыз алрыԥша-
ауан. Ныҳәақәак ыҟазҭгьы, ате-

ма иадҳәалаз астатиақәа алырху-
ан. Аофициалтә жәабжьқәа еиҳа 
еиҳан. Қарҭынтәи хазы иаауан, 
Москва нтә хазы, урҭ зегьы еиҭа-
гатәын. Едик иҳәоит аредакциаҿы 
аччара, ахәмарра, алаф шырацәаз. 
Аҵх агара ус имариамызт, иааҳам-
хәыцуаз арбану, иазгәеиҭоит иара 
дԥышәарччо.

«Аредакциаҿы аус руан ашәҟә-
ыҩҩцәа дуқәа. Аӡәк иеиԥш зегьы 
еидгылон, ҳаҭыр еиқәырҵон, 
ҩнаҭала аибабара рыман. Сыԥ-
сы дысзалымхуа далоуп Сари-
он Ҭаркьыл, даара иҵаулаз адыр-
рақәа ааирԥшуан. Иара агазеҭ 
аҿы аԥышәагьы иман, аус ицу-
ра даара имариан. Руслан Ҳашыг, 
Енвер Арџьениа, Даур Инаԥшьба 
иқәыԥшны иааит агазеҭ ахь,  иа-
аҳамкәыцәаан ателеҳәаԥшрахьы 
иргеит. 

Николаи Киут - даараӡа инагаз 
хаҵан. Иқәра акыр инеихьан. Зо-
лотинск Гәлариа, Борис Қаџьиа – 
еиҭагаҩцәан. Рус иазҟазан. Агазеҭ 
аҿы усҟан аиҭага рацәан, аофици-
алтә материалқәа зегьы кьыԥхь-
тәын. Аинтеллигенциа аус руан. 
Сара сзы инасыԥын уа аҟазаара». 

–иҳәоит Квираиа. 
 «Ажәлар ианакәызалаакгьы 

акритика зцыз аматериалқәа 
ирызҿлымҳан. Агазеҭ ианшәалаз 
ауаҩы дамрымхыкәа ҟалашьас иа-
маз. Урҭ аматериалқәа зегьынџьара 
ирылацәажәон. Аиумор иадҳәалаз 
аматериалқәа зыҩуаз аҷкәынцәа 
ыҟан. Уигьы ргәаԥхон ажәлар. Ана-
толи Возба уи адаҟьа есқьаангьы 
ирԥшӡон. Ақыҭанхамҩа иадҳәа-
лаз, ажәлар ирызкыз, убарҭ иаҳа 
хырҩа арҭон усҟантәи аамҭаз», -  
еиҭеиҳәоит иара. 

Едик Квираиа иахьагьы ага-
зеҭ инапаҟны икуп, даԥхьоит. Аҩ-
ны еизигоит.

«Агазеҭ Ауаажәларратә пала-
таҿы инаргоит, уа ирдыруеит, ис-
зырҵәахуеит. Аҩныҟа иаазгоит, 
саԥхьоит. Уимоу, еиқәҵаны исы-
моуп, зны-зынла ицәырганы ҿыц 
саԥхьоит. Ԥсышәала ицәажәо ага-
зеҭ мыӡааит, убриоуп исҭаху. Ага-
зеҭ ҳажәлар рзы аума аҵанакуеит, 
ар маҷ аиааира ргеит ҳәа, аиаа-
ира жәгартә еиԥш аамҭа Анцәа 
ишәиҭааит. Ианыло амч аманы иҟа-
лааит», - иҳәоит Едик  Квираиа ҳа-
иҿцәажәара хыркәшауа.  

«Аԥсны ҟаԥшь» данылар 
аҵкыс…

Ажәа амч

 d Аҟәатәи Иаарту Аинститут арек-
тор, аекономикатә ҭҵаарадыр-
рақәа рдоктор, апрофессор, «Ахьӡ-
Аԥша» аорден ахԥатәи аҩаӡара 
занашьоу, Аԥсны зҽаԥсазтәыз 
ажурналист Валери Кәарҷиа 
ихы-иԥсы ақыҭанхамҩа аҭҵаа-
ра иадиҳәалеит. Убри аан иара 
акыр шықәса арҵаҩреи ажур-
налистикеи ицааиуеит. Иахьагьы 
дкьыԥхьуеит агазеҭқәа рдаҟьақәа 
рҟны. 

1970 шықәса рзы Валери 
Кәарҷиа Ҟәбантәи ақыҭанхамҩатә 
институт далгеит агроном-еконо-
мист изанааҭ ала.  Усҟан Очамчыра 
араиком аҿы актәи амаӡаныҟәгаҩыс 
иҟаз Борис Адлеиба дааиԥхьан, Мар-
кәылаҟа аекономист хадас усура 
дшишьҭуа иеиҳәеит. 

Валери ашкол данҭаз аахыс аста-
тиақәа иҩуан Очамчыратәи араионтә 
газеҭ «Акоммунизм ахь» азы. Лас-
сы-лассы агазеҭқәа рҿы дкьыԥхьуан. 
Ақыҭанхамҩа дазҿлымҳан, ииҩуаз 
зегьы уи атема иадҳәалан. Маркәы-
ла асовнхараҿы даннеигьы, аматери-
алқәа рхыԥхьаӡара еиҳагьы еиҳахе-
ит. Уи акәхап агазеҭ ахь сзиаргазгьы, 
ҳәа дахәаԥшуеит иахьа Валери.  

Усҟан агазеҭ «Аԥсны ҟаԥшь» ре-
дакторс даман Сергеи Кәыҵниа. Ва-
лери Кәарҷиа аԥхьа Очамчыреи Гали 
араионқәа рҿы хатә коррепондентс 
дыҟан. Шықәсык ус аус иуит. 

«Сцыхцыхуа зегьы срышьҭан, ама-
териалқәа ҟасҵон. Нас аамзы ааҵуа-
ны сиаргеит Аҟәаҟа, агазеҭ ақыҭан-
хамҩа аҟәша аиҳабыс. 27 шықәса 

ракәын исхыҵуаз. Сыҟәшаҿы еи-
цырдыруаз ажурналистцәа ыҟан - 
Александр Хәаҭланӡиа, Давид Киут, 
Шьалуа Сангәлиа, Виачеслав Цәыш-
ба. Дара еиҳабын қәралагьы, дыр-
ралагьы», - ҳәа азгәеиҭоит Кәарҷиа.

Агазеҭ «Аԥсны ҟаԥшь» ақыҭан-
хамҩа аҟәша анапы ианын араи-
онқәа рҟынтә ақыҭанхамҩа аҭагы-
лазаашьа иадҳәаланы аматериалқәа 
разырхиара. Иҟаз апроблемақәа 
зегьы агазеҭ аҿы иаарԥштәын. Есыҽ-
ны жәаба-жәаҩа информациа хиа-
ны аҟәшаҿы ишьҭазар акәын. Валери 
Кәарҷиа игәалаиршәоит раԥхьатәи 
истатиа ду. Уи Мықәтәи асовнхара 
«Абхазиа» иазкын. Иҟан еиҭа аруб-
рика - «Ажцба Қәыц – шәаҿамшәан 
иҿаԥыц» ҳәа захьӡыз. Уахь иаҵана-
куан акритикатә материалқәа зегьы. 

«Мчыбжьык ахьтә знык аредак-
циа аусзуҩцәа зегьы акы-ҩба қыҭа 
ҳанрылымсуаз ыҟаӡамызт. Фото-
корреспондентс дҳаман Григо-
ри Альперт. «Советская Абхазия» 
ажурналистцәа амашьына рыман. 
Ҳаицхырааны араионқәа рахь ҳцон. 
Знык ҳанцалак, ҩымчыбжь иҳазхаша 
ажәабжьқәа ааҳгон. Зегь реиҳа урҭ 
ахьырацәаз ақыҭанхамҩа аҟәшаҿы 
акәын, иара обком аҿгьы урҭ амате-
риалқәа ирзыԥшын», - ҳәа игәалаир-
шәоит Кәарҷиа.

Иара иажәақәа рыла, усҟан ир-
кьыԥхьуаз аҟынтә зегь реиҳа ауаа 
ззыԥшыз аочеркқәеи афелие-
тонқәеи ракәын. Аредакциахь иа-
ауан ашшыбӷьыцқәа рацәаны. Урҭ 
ирықәҿыҭтәын. Валери Кәарҷиа 
еиҭеиҳәеит, ус зны иазирхиаз мате-
риалк атәы.  

«Ҽнак иааит ашшыбӷьыц, изҩыз 
ихьӡ дырым. Аҭара ақыҭан 5 кило-
метрак рҟынӡа абӷанҷ ықәыԥса-
ны амҩа ҟарҵазшәа аԥара бжьга-
ны иргеит ҳәа анын. Аредактор аус 
еилсыргарц сыдиҵеит. Аиаша ҭҵа-
атәын. Жора Нарасқәуеи сареи ҳа-
иццеит.  Иахьҭаҳҵааз ашәҟәы ианыз 
иашахеит. Ҳаргьы ҳаблала иаабе-
ит. Аԥара бжьганы иган. Аматериал 
хьӡыс иаман – «Ақыҭа хәыҷи агәҭыха 
дуқәеи» ҳәа. Аҟәша аиҳабацәа мчыб-
жьык ахьтә знык ҳҷаԥшьон. Агазеҭ 
уахынла асааҭ ҩба-хԥа рзы иҭыҵуан. 
Сматериал аҭыҵра сара сыҷаԥшьа-
ра иақәшәеит. Зны иқәаҳгап ҳәа аре-
дактор иасҳәеит, аха уеизгьы ага-
зеҭ ианылеит. Ашьыжь асааҭ жәеиза 
рзы аобком  ахь иҳаԥхьеит Сергеи 
Кәыҵниеи сареи. Иҳазҵааит, иа-
наҳҵаз ииашоума ҳәа. Иаалаган, 
аматериал дәықәырҵеит Очамчы-

ра араион ахь. Аҽныҵәҟьа аизара 
ҟаҵаны, аколнхара аиҳабы имаҵу-
ра дамырхит. Ус ианыҟала саргьы ис-
цәымыӷхеит. Сҭаацәагьы сацәҳауан, 
ауаҩы дышԥамухи ҳәа.  Аха ҩымз 
ааҵуаны иамырхыз ихаҭа аҭел дыс-
засит, Очамчыра араион ақыҭан-
хамҩа аҟәша аиҳабыс сҟарҵеит ҳәа, 
убысҟан саргьы сгәы аасырҭынчит», 
-  еиҭеиҳәеит Кәарҷиа дычча-ччо. 

Усҟан амилициеи апрокурату-
реи раасҭа ҳгазеҭ иаҳа амч аман, ус 
иҟазҵазгьы апартиа акәын, иазгәе-
иҭоит иара. Валери игәалаиршәоит 
зны акритикатә материал аредакциа 
аусура абзоурала иажәеинрааланы 
аҭыҵра шыҟалаз. 

«Еиҭа Елырынтә ашәҟәы ааит, 
аԥсыӡааӡарҭаҿы аԥара ыфан ҳәа. 
Рауль Лашәриеи, Генна Аламиеи, са-
реи ҳрышьҭит аус аҭҵааразы. Ҳахь-
неиз, зегь иашахеит. Аматериал ҩны 
саналга, Гена Аламиа иажәеинраала-
ны иҩыр иҭаххеит. Дцан жәибжь 
куплет еиқәиршәеит. Убас ибзи-
ахеит, «Аԥсыӡи аԥсыӡкҩи рлакә» 
ҳәа, Пушкин илакә иахаршала-
ны иҟаҵан. Аматериал азы напыла 
асахьа ҭыхын, аҭакәажә аиаҳәа дад-
тәаланы. Убас еиҿартәны иҟаҵан, 
уи аамҭазы акәым, иара иахьагьы 
иџьашьатәуп. Ҳгәырӷьаҵәа агазеҭ 
ианаҳҵеит. Адырҩаҽны обком ахь 
иҳаԥхьеит, Гена, сара, аредактор. 
Астатиа зызкыз дамырхит, дагьҭар-
кит», - еиҭеиҳәеит Кәарҷиа. 

Иара игәалаиршәоит агазеҭ 
ақыҭақәа рыларҵәаразы имҩаԥыр-
гоз аусура атәы. Аԥошьҭа аус ша-
уазгьы, ажурналистцәа рнапы 
ианын агазеҭ ауаа рнапаҿы иа-
наамҭоу анеира хылаԥшра аҭара. 
Анапаҵаҩра аамҭа анааиуаз, урҭ 
планла ирыдырҵон шаҟаҩы ага-
зеҭ ылырҩаар акәыз. «Анапаҵаҩра 
аамҭа анааилак, аусура ду мҩаԥы-
суан, амашьынақәа ҳарҭон, қыҭа-
цыԥхьаӡа ҳрылсуан», – еиҭеиҳәо-
ит Валери.

1972 шықәса инаркны 1980-
нӡа Валери агазеҭ аҿы дыҟан. 
Анаҩс Борис Гәыргәлиеи Алықьса 
Касланӡиеи ҿыц иаатыз Аҳәынҭқар-
ратә университет ахь диасырц иаб-
жьаргоит.  1980  ш. азы уа аусура да-
лагеит. «Анкьа секономистын, нас 
ишысҭахымыз сжурналистхеит, уи 
санашьцыла, арҵаҩрахьы сцеит», - 
ҳәа длафуеит ҳаиҿцәажәараҿы Ва-
лери Кәарҷиа. 

Иара иахьагьы агазеҭ «Аԥсны» 
даԥхьоит, илҩааны имоуп. Иусуратә 
мшы злалаго уи адаҟьалоуп. 

Дазыԥшӡамкәа
ижурналистхаз

 d Аԥсны адукатцәа рпалата 
анапхгаҩы, Аԥсны зҽаԥсазтәыз 
азиндырҩы Константин Чагәаа 
еснагь ауаа рзинқәа рыхьчаларц 
иҭахын. Аха ус имариамхеит уи 
азанааҭ ахь имҩа. 

Тҟәарчал ашахтаҿы аус шиуаз 
Ленинградҟа дцоит, уаантә иԥхыӡ 
иалаз аиурист изанааҭ ала Моск-
ва аҵара дҭалоит, аха аԥсҭазаара 
агазеҭ «Аԥсны ҟаԥшь» аредакци-
ахь днанагоит. 

«Ленинград суаҭахқәа ԥсахны, 

Аҟәа сааит 1975 шықәса рзы. 
Сыԥшәма аҳасабеилыргаҩыс абанк 
аҿы аусура далагеит. Сара аусурҭа 
сзыԥшаауамызт. Ус сшыҟаз, усҟан 
Иреиҳаӡоу Асовет Апрезидиум 
аиҳабыс иҟаз Баграт Шьынқәба 
иҟынӡа унеи ҳәа аӡәы исабжьеиге-
ит. Сиԥазшәа сидикылеит», -  еиҭе-
иҳәоит урҭ реибабара атәы.  

Константин Баграт Шьынқәба 
изеиҭеиҳәеит аус ахьиуаз, амилици-
ахь, ма апрокуратурахь аусура дцар 
шиҭаху, аха уи аамҭазы аҭыԥқәа 
ыҟаӡамызт. Усҟан Баграт Шьынқәба 
агазеҭ «Аԥсны ҟаԥшь» иахагылаз 
Сергеи Кәыҵниа дизасны иеиҳәе-
ит, Чагәаа ҷкәын дышнеиуа. 

29 шықәса зхыҵуаз Константин 
Аԥсны раԥхьатәи иусурҭа ҭыԥхеит 
агазеҭ «Аԥсны ҟаԥшь» аредакциа. 

«Кәыҵниа иҿы саннеи ҷкәы-
нак дааиԥхьеит, нас еилыскааит уи 
Гьаргь Жанаа шиакәыз, ҳаибаир-
дырит.  Усҟан аҟәша дахагылан Жо-
ра. Уа аус иуан Шьаликәа Камкиа-
гьы. 13 шықәса Аԥсны сыҟаӡамкәа, 
аредакциаҿы снеины аусура алага-
ра хәыҷык иуадаҩын. Аматериалқәа 
ԥсышәала иҩлатәын. Жора Жанааи 
Шьаликәа Камкиеи журналистцәа 
бзиақәан. Алитературатә бызшәа-
ла ицәажәон», - ҳәа игәалаиршәо-
ит Чагәаа.  

Константин зыӡбахә имаз 
аҟәшаҿы ауаа рзинқәа ахьеилар-

гоз аусқәа ҭырҵаауан, уи иазкны 
аматериалқәа аздырхион. Агазеҭ 
ахь иаауан ашшыбӷьыцқәа араи-
онқәа рҟынтә, нас уахь ицаны иҭҵа-
атәын,  еилыргатәын. Агазеҭ иамаз 
машьына заҵәык акәын, убри аҟын-
тә автобус ҳақәтәаны ақыҭақәа рахь 
ҳцон, ҳаауан, – еиҭеиҳәоит Констан-
тин Чагәаа.  

«Аусура сгәаԥхон. Ҳаргьы ҳнапы 
ианыз наҳагӡон ибзианы. Азакәан 
ҭыҵзар, уи ҳахцәажәар акәын. Иа-
нуҵозгьы иахәаԥшуан, астатиақәа 
аредактор имырбаӡакәа агазеҭ иа-
нылаӡомызт. Иакәым ак цар, аредак-
тор авба ирҭон»»,  -  иҳәоит Чагәаа.

Константин «Аԥсны ҟаԥшь» аре-
дакциаҿы аус иуит аамҭа кьаҿк азы. 
«Уи сусура иабзоураны аԥсшәа бзи-
аны исҵеит», – иҳәоит иара. 

Агазеҭ аҟынтә Константин 
Чагәаа еснагь ииҭахыз изанааҭ ахь 
диасит, аиустициа Аминистрраҿы 
аусура далагеит,  анаҩс Иреиҳаӡоу 
аусӡбарҭахь диасит. Аџьынџьтәы-
латә еибашьра ашьҭахь адукат 
Иван Зарандиеи иареи адукатура 
шьақәдыргылеит. 

Константин иҳәоит еснагь ага-
зеҭ «Аԥсны» дшаԥхьо, илҩаангьы 
имоуп. Иҭахуп, уи иаҳа ажәлар ир-
зааигәаны иҟаларц, абызшәа апро-
паганда ҟанаҵалар, агазеҭ аусу-
ра иазку ажәабжьқәа лассы-лассы 
иаҳаларц.

Адукатурахь амҩа

 d Аԥсны зҽаԥсазтәыз ажурна-
лист, «Ахьӡ-Аԥша» аорден ахԥатәи 
аҩаӡара занашьоу, иахьа ажурна-
листцәа Реидгыла аҭакзыԥхықәу 
амаӡаныҟәгаҩ Владимир Аҳашба 
изанааҭтә мҩаҿы амассатә-инфор-
мациа ахархәагақәа рредакциақәа 
жәпакы дырхысит, аха зегь реиҳа 
аԥышәа ду ирҳаит ҳәа иԥхьаӡоит 
агазеҭ «Аԥсны ҟаԥшь» аҿы. 

Владимир Аҳашба изанааҭтә 
мҩа хациркит Аԥсуа радио аҿы. 
Уа  корреспондентс дыҟан, анаҩс 
ателехәаԥшра анаартха, редактор 
еиҳабыс дҟаҵан.  «Рауль Лашәриеи 
сареи раԥхьатәи адырраҭара аҭыхра 
ҳҟәаҟәа иқәаҳхит», - иҳәоит уи аамҭа 
игәаларшәауа Аҳашба. 

«Хԥаҟа шықәса ателехәа ԥшраҿы 
аус зуаны еиԥш, Рауль иасҳәеит ага-
зеҭ ахь сцар шысҭаху. Иара иакәзар, 
уантә ауп дшааз. Шамиль Ԥлиа 
(ателехәаԥшра еиҳабыс иамаз) азны-
казы иааигәамԥхеит, аха нас дазааит.  

Владимир иԥышәа аизырҳара 
дашьҭаланы ауп агазеҭ ахь дшиасыз. 
Сжурналиступ ануҳәа, агазеҭ атәы 
удыруазароуп, агәраганы дыҟоуп уи 
иахьагьы. 

«Агазеҭ аҟынтә ател ехә аԥш рахьы 
уаннеилак– уи даҽакуп, аха уаантә 
агазеҭ ахь уанааилак – ицәгьоуп. Ага-
зеҭ аҿы ажәа ада акгьы ыҟаӡам. Ис-
цәыцәгьахеит. Сматериал иақәрыҩуа 
санахәаԥшлак, акгьы ишаԥсам збон. 
Сгәы каҳаит. Анахьгьы сыҟам, арахь-
гьы сыҟамкәа схы збон», - еиҭеиҳәо-
ит Владимир.

Иара агазеҭ аҿы даннеи, аԥышәа 
змоу журналиступ ҳәа азыӡбаны 
Гьаргь Жанаа напхгара зиҭоз, аҳаҭыр 
ӷәӷәа змаз, «апартиатә бзазара» ҳәа 
иҟаз аҟәшахьы дақәдыршәоит. Ага-
зеҭ аҩбатәи адаҟьа есымша уи иаз-
кын. Нас ицон аидеологиа иадҳәа-
лаз адаҟьа, анаҩс ақыҭанхамҩа, уи 
ашьҭахь аспорти акультуреи ирыз-
кыз ажәабжьқәа. Раԥхьатәи адаҟьа, 
шамахамзар  аофициалтә информа-
циа иазкын.

«Гьаргь Жанаа джурналист дуун. 
Иара иҩыза иахьа дыҟаӡам. Нхамҩа-
цыԥхьаӡа апартиа иатәыз аоргани-
зациа ахьыҟаз ҳцаны аматериалқәа 

ҟаҳҵон. Анаплакаҿы аусура шеиҿка-
ау, акоммунист ироль, акоммунист 
аус шиуа, идырра шазирҳауа, уҳәа 
ҳанҵамҭақәа убри иазкын. Иҿырԥшы-
газ аусзуҩцәа ртәы еиҭаҳҳәон», - 
иҳәоит Владимир Аҳашба. 

 «Урҭ – ауаа нырҳақәа, ацәажә-
ашьагьы рдыруан, аусушь агьы рды-
руан, рчеиџьыкагьы ыҟан, аиҩыза-
ра акәзар, «Аԥсны ҟаԥшь» аҿы иҟаз 
џьаргьы иҟаӡамызт», – иазгәеиҭоит 
Аҳашба. 

Владимир Аҳашба агазеҭ аҿы аус 
иуан хышықәса. Материалцыԥхьаӡа 
иԥышәа еизҳауан, ателехәаԥшраҿы 
игны иибоз агазеҭ аҿы ихаирҭәаауан. 

«Ажурналист амассатә инфор-
мациатә хархәагақәа зегьы дырхы-
сроуп. Дарбанзаалак имаҵзураҿы 
ишизҳауа еиԥш, ажурналист изҳауе-
ит агазеҭ аҟынтә далагар. Уи аԥышәа 
зегьы ирыцкуп. Иуҳәо ажәа аҩышьа 
уақәшәаны, аҳәашьа уақәшәаны 
ателехәаԥшраҿы уаннеи, убысҟан 
ужурналиступ. Агазеҭ - ажәа зраӡо 
акоуп, даара иԥышәагоуп», - иазгәе-
иҭеит Владимир.  

Ажурналист игәаанагарала иар-
банзаалак амассатә информаци-
атә хархәагақәа доусы дара раамҭа 
рымоуп, аха зегь реиҳа амч зманы 
иахьа уажәраанӡа иаанхо агазеҭ ауп. 
«Аԥсны» иахьатәи аҭагылазаашьа 
далацәажәауа, Владимир Аҳашба 
иҳәоит, иҟоу аиҭакрақәа шаныԥшуа, 
даҟьала аихшара шыбзиахаз. Агазеҭ 
«Аԥсны» иамаз атрадициа иацҵатәуп, 
- иҳәоит Владимир усҟантәи аамҭа иа-
цыз ацәанырра бзиақәа инырԥшуа. 

Альбина Жьиба 

Зегьы ирыцку...

«Дадраа, аԥсацәа! Ижәдыруазаа-
ит ожәшьҭа ҳбызшәа мырӡга акьыԥхь 
аархарҭа атипографиа шҳамоу, ҳагәҭы-
хақәеи, ҳаграқәеи, иҳагуи, иҳабзоуи, 
ҳзыргәамҵуеи, ҳанзырхашеи злеи-
баҳҳәаша, ҳаидызкылаша, ҳаԥхьаҟа 
ҳазгаша агазеҭ «Аԥсны» ҳәа хьӡыс иа-
маны Аҟәа аҭыҵра ишалагаз», - абас 
иҩуан Аԥсны аҵеи ду Дырмит Гәлиа, 
ижәлар ихы рықәкны, 1919 шықәса 
жәабран 27 аҽны раԥхьаӡа акәны аԥ-
сышәала иҭыҵыз ҳмилҭ газеҭ «Аԥсны» 
актәи адаҟьаҿы. 

Арҭ ажәақәа иахьагьы мшаҽны 
ҳ-Дырмит ду ианиҳәаз еиԥш, рҵа-
кы еицамкӡакәа иаанхоит, еснагь 
агәҽанызаара ҳарҭоит ҵарадырра-
да, шәҟәҩырада амилаҭ шзеиқәым-
хо, ахьыԥшреи ахақәиҭреи  рыманы 
бзанҵы ишзыҟамло. Убри азакәын 
агазҭ «Аԥсны» аҭыҵра ианалага,  Дыр-
мит Гәлиеи Самсон Ҷанбеи ирывӷӷа 
изықәгылаз, изрывагылаз усҟан, 
аамҭа уадаҩ аан еиҵагылан иҟаз аԥ-
суа интеллигенциа иреиӷьыз рхаҭар-
накцәа. Дара ажәларгьы еилыркааит 
ашәҟәыҩҩреи амилаҭ газеҭи рымазаа-
ра акырӡа шаҵанакуаз ԥхьаҟатәи рҭо-
урыхтә ԥсҭазаараҿы. Ус шакәу дырҵа-
быргуеит агазеҭ «Аԥсны» (1919-1921) 
иану аматериалқәеи урҭ зыҩуаз ав-
торцәеи ухаҿы иааганы урызхәыцыр. 

Ҳмилаҭ газеҭ «Аԥсны» 105 шықәса 
ахыҵит. Уи нахьиӡа аахыс абиԥарақәа 
амаҵ зуаз: иҭзыжьуаз, изыҩуаз ажур-

налистцәа, ашәҟәыҩҩцәа зыԥсҭазаара 
иалҵхьоу џьанаҭ гыларҭас ироуааит, 
ирзыбамбахааит зымаҵ руаз рыԥсад-
гьыл аҿы измадоу анышә. Урҭ ирыл-
дыршаз рмилаҭ кьыԥхь ашьақәгы-
лареи, аҿиареи, аизҳазыӷьареи рҿы 
хашҭшьа амаӡам. Иахьа абри адо-
уҳатә усхкы аҿы иҳамоу ақәҿиарақәа 
хыҵхырҭас ирымоу дара роуп.

Агазеҭ «Аԥсны» 105 шықәса 
ахыҵра мыш ныҳәоуп, иагьхҭыс ду-
уп аԥсуа жәлар ҳкультура зегьы азын! 
Ишәыдысныҳәалоит, ҷыдала ҳмилаҭ 
кьыԥхь иазааԥсо, еилашә-еилыҵуа 
аамҭа уадаҩ зхы-зыԥсы иамеигӡакәа 
ҳмилаҭ рҿахәы аԥсышәала изыр-
цәажәо агазеҭ «Аԥсны» амаҵ азызуа 
зегьы! Ишәзеиӷьасшьоит агәабзиа-
ра нагӡа, арҿиараҿы агәыхәтәыхьӡа-
рақәа, анасыԥ лаша! Шәмилаҭтә 
кьыԥхь амаҵ жәуртә алшарақәеи 
агәамч ӷәӷәеи есымша ишәыгымзааит!

Ҳмилаҭ 
рҿахәҳәага 



Шәаԥхьа зегь раԥхьа
apsnygazeta@mail.ru

 d Сынтәа, ишдыру еиҧш, агазеҭ 
«Аҧсны» 105 шықәса ахыҵит. 
Уи аамҭа иалагӡаны хыҧхьаӡа-
ра рацәала аҳәса аус рухьан, 
иҟоуп иахьа уажәраанӡагьы 
агазеҭ амаҵ азызуа. Урҭ рахь 
иаҵанакуеит: ажурналистцәа, 
акьыҧхьыҩцәа, акорректорцәа 
уҳәа. Агазеҭ аҭоурых агәылала-
ра ара иаҭыҧым, уи иазкны аста-
тиақәеи ашәҟәқәеи ҭрыжьхьеит 
ҳҵарауаа.

Скьыҧхьымҭаҿы иасырбар 
сҭахуп, усҟантәи аамҭазы агазеҭ 
«Аҧсны» аредакциаҿы аусура ше-
иҿкаази иахьатәи ҳаамҭазы уи из-
леиҧшыми. Убри инамаданы,  акыр 
шықәса аус зухьаз аҳәса аӡәык-
ҩыџьак срыҿцәажәеит.

Акыр шықәса агазеҭ акьыҧ-
хьраҿы аџьабаа ду збахьоу, 
аҧышәа змоу, иахьа уажәраанӡа 
агазеҭ аҭыжьырҭаҿы аус зуа, Аҧс-
ны анацәа Рхеидкыла Аҟәатәи 
ақалақьтә ҟәша аиҳабы Фиру-
за Чамагәуа ҳаиҿцәажәараҿы 
иазгәалҭеит раҧхьаӡакәны ати-
пографиаҿы аусура дшалагаз 
1966 шықәсазы. Агазеҭ «Аҧс-
ны» акьыҧхь азырхиараан   
акьыҧхьыҩцәа, анбанҟәшәаҩцәа  
азхаӡомызт, убри азы 1978ш. уахь 
диасуеит. Илгәалалыршәоит акад-
рқәа усҟантәи аамҭазы ишмаҷыз. 
Дазааҭгылеит аусура данала-
газ, акыр шықәса аус зухьаз ауаа 
хатәрақәа аус шрыцылуаз, иахьа 
зыдунеи зыҧсаххьоу: Арзаабеи 
Багаҧшь, Грышьа Кәыҵниа, Ду-
сиа Бармышьаа -Кәыҵниа, Хәы-
та Шьанаа. Агазеҭ акьыҧхьраҿы 
ф-ҩык аус руан ҩ-сменакны: мыш-
кы – х-ҩык, аҩбатәи амш азы – 
даҽа х-ҩык. Иазгәалҭеит, ҧшьымз 
ҿҳәарас иаҭаны акьыҧхьра шу-
дырҵоз, анаҩс аусура ушаладыр-
гоз, аха лара аамҭа кьаҿк ала аусу-
ра лнапахьы ишаалгаз. 

Фируза Чамагәуа ашкол данҭаз-
гьы бзиа илбон астатиа хәыҷқәа  
агазеҭ  ашҟа аашьҭра.   Аусура да-
налагаз, «Аҧсны ҟаҧшь» редак-
торс даман  Сергеи Михаил-иҧа 
Кәыҵниа.

 Илҳәеит иахьа акомпиу-
тер аҟны анбанҟәшәараан гхак 
уцәцаргьы, жәак ааныхны даҽакы 
бжьаургылар шауа. Аха усҟантәи  
аамҭазы ишыуадаҩыз агха ариа-
шара. Гхак уцәцар, абзац инарк-
ны анҵәамҭанӡа ианыхны, ҿыцны  
иҟаҵатәын. Усҟантәи аусуратә мшы 
даараӡа иуадаҩын. Ашьыжь аусура 
инеиз, агазеҭ ааҭыҵаанӡа аҩныҟа 
ацара азин рымамызт. Иуадаҩын 
иҭаацәараз ауаҩы изы араҟа аусу-
ра, аха Фируза лхатә ҩыза Влади-
мир Қапба (зыдунеи зыҧсаххьоу), 
агазеҭ аредакциаҿы аус ахьиу-
аз азы, еиҭнырыҧсахлон аусура. 
Ахәыҷқәа рааӡараҿы дарҕьажәҩа-
ны длывагылан, рҳәоу еибыҭаны 
аус еицыруан. Убас еиҧш аҭагы-
лазаашьақәа ҟалон аа-даҟьак 
аныҭрыжьуаз, уигьы уажәтәи агазеҭ 
аформат еиҧшымызт. Аҭыжьраан 
ианырҵоз ахҭысқәа ирыдырҳәа-
лон, еиҳарак Урыстәыла аизара 
дуқәа анымҩаҧыргоз адаҟьақәа 
ирыцҵаны  иҭрыжьуан. 

Иахьатәи ҳаамҭазы, аинтернет 
аҧыжәара амоуп, аинформациа 
иуҭаху ҭугоит. Аха усҟан  ателетаип 
ҳәа иҟан, убри иаанагон аофици-
алтә ҟазшьа змаз аинформациа, 
анаҩс аиҭагаҩ еиҭеигон. Уи аиҭа-
гареи акьыҧхьреи рнаҩс, еиҭах-
гьы даҧхьаны ириашон.

 Иазгәалҭеит, русура аџьа-
баа ду шацызгьы, зегьы гәыкала, 
такҧхықәрала ишазнеиуаз. Усҟан 
«Аҧсны ҟаҧшь» адагьы атипо-
графиаҿы иҭыҵуан «Советская 

Абхазия», анаҩс «Сабҷоҭа Аҧха-
зеҭи», «Шьрома» ҳәа даҽа газеҭк-
гьы ҭыҵуан. Лара илҳәеит, аус зу-
аз ирацәаҩны ишыҟаз. Усҟантәи 
аамҭаз аиҿагыларақәа ирыхҟьаны 
ақырҭцәеи аҧсуааи аилибамкаара, 
ацәымҕра анрыбжьалоз ҟалалон. 
Иҟалахьан усгьы,1989 шықәсазы 
атса иалхны   алинотип аҟны ан-
банҟәшәара аан аҧсуаа ирҿагылоз 
ажәа амхны икалыжьхьан. 

 Фируза илгәалалыршәе-
ит  зкьыҧхьымҭақәа рылукаау-
аз: Гьаргь Жанаа, Гьаргь Нарасқәуа 
(аибашьра анаҩсгьы аус иуан, 
аха машәырла дҭахоит); аиҭа-
гаҩцәа рҟынтә дылгәалалыр-
шәеит Володиа Шларба, насгьы 
ажурналист Шьаликәа Камкиа. 
Уи агазеҭ аҭыжьраҿы аҷаҧшьара 
аниқәшәоз, убри аҟынӡа алаф ҳәо 
угәалаҟазаара шьҭихуан, рааҧса-
ра рхашҭуан, раамҭа ахьцоз рбо-
мызт. Иазгәалҭеит, усҟантәи акор-
респондентцәа есымшааира аҧсуа 
қыҭақәа ишырҭаауаз, урҭ ирызкны 
аматериалқәа шаздырхиоз, Да-
вид Киут, иара убас Саша Ҭариа 
уҳәа ирацәаҩын ақыҭа ҧсҭазаара 
иазкны изыҩуаз. Лара лхаан аус 
иуан, агазеҭ аҭакзыҧхықәу амаӡа-
ныҟәгаҩ, амакетқәа ҟазҵоз, ама-
териалқәа еиқәзыршәоз Сарион 
Ҭаркьыл. Уи ахаангьы дгәамҵуа-
мызт, материалк азымхар, мамзар-
гьы  имыцхәны иҟазар,  мыцхәы 
ахымҳәаакәа иус наигӡон. Анаҩс 
иара иаамышьҭахь иҭыҧ аҟны 
аусура далагоит Валери Маршьан. 
Уигьы иус аамысҭашәала дазнеиу-
ан. Иара убас илгәалалыршәеит 
аус зуқәоз Едуард Қвираиа, Вах-
танг Аҧҳазоу, Нелли Киут, аредак-
торцәа рахьынтә: Сергеи Кәыҵниа, 
Борис Ҭыжәба, аредактор ихаҭыҧу-
аас иҟаз, Владимир Чуаз, Шьалуа 
Басариа.

 Аибашьра анцоз акәзар, Гәдо-
уҭатәи атипографиаҿы агазеҭқәа 
«Аҧсны», «Республика Абхазия» 
рҟны анбанҟәшәаҩыс дыҟан.  
Зны-зынла агазеҭ авиорстка ҟазҵоз 
руаӡәк данзымаалоз Фируза илы-
мылдон.

 Асовет ҳәынҭқарра аилаҳара 
аламҭалаз агазеҭ «Советская Абха-
зия» ахьӡ ҧсахны «Республика 
Абхазия» ахьӡырҵеит. «Республи-
ка Абхазия» редакторс дҟаҵан Ви-
тали Чамагәуа, аха аурысшәала 
анбанҟәшәаҩ –  аҧсуа аус ҳази-
цуӡом ҳәа  русура ааныжьны ицо-
ит. Абасала, анбанҟәшәаҩы аурыс 
редакциаҿы дҟамлаӡеит. Анаҩс 
Зина Қаҩ-ҧҳаи лареи, иахьагьы 
аус зуа Андреи Михаинџьиани  
аусура иалагеит. Уажәы аклавиа-
тура мариазшәа иҟоуп, аха аусҟан 
ицәгьан, мчыбжьык аҵара иаҿын  
ахархәашьа. Уи нахыс аҩныҟа ига-
ны иаҧхьон, агхақәа ирыцәцаз 
гәарҭон. Убас дара рыхҩык ирыбзо-

уроуп уҳәар алшоит раҧхьаӡатәи 
агазеҭ аномер «Республика Абха-
зия» аҭыжьра. Убас ашықәсқәа 
цон…

Аҵыхәтәантәи аамҭазы, лгәаа-
нагарала, агазеҭ «Аҧсны» астатус 
лаҟәызшәа лгәы иабоит. Раҧхьаӡа 
Дырмит Гәлиа иҭижьыз агазеҭ 
«Аҧсны», асовет аамҭазы  «Аҧс-
ны ҟаҧшь» ҩаҧхьа ахьӡ шьақәыр-
гылахеит «Аҧсны» ҳәа. Усҟан апар-
тиа Аҧснытәи аобком анапаҵаҟа 
иҟан агазеҭ. Убри инамаданы ага-
зеҭ знапы аҵазыҩуаз рхыҧхьаӡа-
ра рацәаҩын, зегьы аҧхьон, бзиа 
ирбон. Афотокорреспондентцәа 
рматериалқәеи рҭыхымҭақәеи  
аҧхьаҩцәа аднаҧхьалон.

 Иазгәалҭеит иаашар, агазеҭ 
ҭыҵхьоума ҳәа, иашьҭалан иша-
ауаз. Аибашьра ҟалаанӡа ага-
зеҭ 16-нызқь рҟынӡа ҭыҵуан, 
ишааҭыҵлакь ашьыжь иарбан 
қыҭазаалакь ауаҩы дахьынхоз 
иоуртә аҭагылазаашьа аҧҵан. 
Аха иҳәатәуп, усҟантәи аамҭазы 
аҧошьҭа даара ибзианы аус ша-
уаз. 105 шықәса зхыҵыз агазеҭ 
«Аҧсны»  еиҳагьы азҿлымҳара 
аиуп ҳәа дшақәгәыҕуа. Уи иара 
ахатәы мзызқәа ирыхҟьоит, ҳәа-
рада, аха, акыр шықәса аџьабаа 
здылбалахьоу, аҧсуаа рҿахәҳәа-
га ҳәа дзышьҭоу, бзиа илбо агазеҭ  
иахьатәи  аҭагылазаашьа еиҕьзар 
лҭахуп.

 Фируза агазеҭ «Аҧсны» 105 
шықәса ахыҵра рыдныҳәало уи 
амаҵ азызуа  ирзеиҕьалшьеит, ага-
зеҭ аҩаӡара ҳаракхо, ирацәаҩны 
анапаҵҩра аиуа, аҿар аинтернет 

адагьы агазеҭ иаҧхьало, ақәҿиа-
ра бзиақәа ҟало, гәарҧ-бжьарак 
ибжьамхо, аҧхьаҩ иҟынӡа инеиртә 
иҟало аамҭа ааира.

А н а ҩ с  с л ы ҿ ц ә а ж ә е и т 
жәа-шықәса инарзынаҧшуа ага-
зеҭ «Аҧсны» адаҟьақәа техникала 
еиқәзыршәоз, иааиҧмырҟьаӡакәа 

амаҵ азызуаз Стелла Саӡба. Уи 
илҳәеит, лара аус анылуаз аамҭазы 
аоперативла зегьы рус ишазнеиу-
аз, русура маншәаланы ишеиҿка-
аз. Агазеҭ мчыбжьык ахь ҩынтә 
ишҭыҵуаз, зны-зынла аиубиле-
итә, ма даҽа хҭысқәак аныҟалоз, 
ҩ-номерк еицҵаны ҭыжьымҭак 
ала иҭрыжьуан. Аматериалқәа рзы 
еиҵахарак роуамызт, акорреспон-
дентцәа рнаҩсан даара аџьабаа 
ду ибон аиҭагаҩ Борис Қаџьаиа. 
Уи еиҵахарак ҟамҵакәа атекстқәа 
еиҭеигон, илкьыҧхьуан Ҭина Ҳаш-
ба. 

Дазааҭгылеит усҟантәи аамҭазы, 
уажәеиҧш афото ҭызхуаз аҭелқәеи 
афотоаппаратқәеи шыҟамыз. Уб-
ри азы ауадаҩрақәа цәырҵуан 
асахьақәа ақьаад аҟны ицқьаны 
аныларазы. Уи адагьы атипогра-
фиаҿы иахьыркьыҧхьуаз амаруга 
даара иажәын, убри азы ицқьаны 
изаныломызт асахьақәа. Аха анаҩс 
амыруга ҿыцқәа ҳаамҭа иақәшәо 
ианыҟала,зегьы еиҿкааны иҟалеит. 
Аха уи аамҭазы лара даҟәыҵхьан 
аусура.

Анаҩс сара слыҿцәажәеит 
акыр шықәса агазеҭ «Аҧсны» аҟ-
ны кьыҧхьҩыс аус зуаз Ламара 
Чамагәуа-ҧҳа. Лара агазеҭ аҟны 
аусура далагеит 1982 шықәсазы, уи 
лусура хада акәӡамызт. Избанзар 
хаҭала ансамбль акәын дзыдҳәалаз. 
Иазгәалҭеит ҽынла акьыҧхьыҩцәа 
шыҟаз асааҭ фбанӡа.Уи инар-
кны  уахынлатәи аҷаҧшьаратә 
кьыҧхьҩы ҳәа лара аус луан. Ла-
ра лыдагьы аиҭагаҩ даанҿасуан, 
избанзар ателетаип ҳәа иҟаз аҿы  
информациак ада ыҟамзаргьы уа-
зыҧшызар акәын, уи аинформа-
циа анаалакгьы еиҭагатәын. Усҟан 
аҷаҧшьаратә еиҭагаҩыс иҟаз Виа-
чеслав Бигәаа иакәын. 

Иара убас илгәалалыршәе-
ит, апартиа аныҟаз аамҭазы, еиу-
еиҧшым аизара дуқәа анымҩаҧы-
суаз аиҭагара шырҭахыз. Усҟантәи 
аамҭазы аиҭагаҩцәас иҟан  Влади-
мир Шларба, Борис Қаџьаиа, аила-
харақәа аныҟалалоз даарыҧхьон 
Рауль Лашәриа. Дазааҭгылеит 
аҧхьаӡа аусура даннеиз,  аиҭа-
гаҩцәа шџьалшьоз, избанзар убри-
аҟара рпрофессионализм  ҳаракын. 
Атекст ацәаҳәа иаҧхьан иаразнак 
еиҭаргон, акьыҧхьыҩ дкьыҧхьу-
ан. Лара иазгәалҭеит, шамахамзар 
гха маҷқәак рыда, аграмматикатә 
гхақәа шымцоз. Зегьы ианреиҵаз 
агазеҭ аномер ҧшьҩы-хәҩык ага-
зеҭ аусзуҩцәа рнапы иҵыргон.

Иазгәаҭатәуп, еиуеиҧшым 
аамҭақәа рзы  агазеҭ «Аҧсны» аҟ-
ны  аус зуаз рџьабаа ду шадыз 
агазеҭ аҭыжьраҿы. Урҭ рахь иаҵа-
накуеит ажурналистцәа реиҧш, 

акьыҧхьыҩцәа, акорректорцәа 
уҳәа ирацәаҩны. Агазеҭ аредакци-
аҿы аус зуаз аҳәса иреиуоуп: Нел-
ли Киут, Таниа Кәыкба Инна Аҳаш-
ба, Лена Маршьан, Дарикәа Хонӡиа, 
Лариса Хаҳәбиа, Замира Ҳашыг, 
Нора Киут, Роза Амҷба, Зина Қаҩ-
ҧҳа уҳәа егьырҭгьы.

Стелла Сақаниа

Амилаҭтә кьыԥхь 
агәыблра анаду

Аредакциа амаҵ азызуаз Аԥсуа кьыԥхь 
ахыҵхырҭаҿы

Аҭыжьымҭа ҿыц

Ааигәа аԥхьаҩцәа ироуит афи-
лологиатә ҭҵаарадыррақәа рдоктор 
Виачеслав Бигәаа  аҭҵаарадырра 
иаҵанакуа ишәҟәы «Первая абхаз-
ская газета»  «Апсны» (1919-1921).

Ашәҟәы ҭыжьуп Аԥсны аҭҵаара-
дыррақәа Ракадемиеи Д. И. Гәлиа 
ихьӡ зху Аԥсуаҭҵаара аинститути 
ргриф ала. Аҭыжьымҭаҿы иаарԥшуп 
раԥхьатәи аԥсуа газеҭ «Аԥсны» аҭо-
урыхи, апоетикеи, ирыхцәажәоуп еи-
уеиԥшым акьыԥхьымҭақәа, иагәыло-
уп абиблиографиа.

Аусумҭа ала аԥхьаҩ еиликаау-
еит аҭҵаарадыррала амилаҭтә га-
зеҭ аҵаки ахықәки, уи  ацәыргашьа 
амҩақәеи азнеишьақәеи. Арҭ  акырӡа 
рыҵаркуеит аԥсуа публицисти-

ка  аҭҵаара аҭоурых аҟны. Ашәҟәы 
аҟны ицәыргоуп рацәак ирзымды-
руа мамзаргьы зынӡа ирзымды-
руа, аҭоурыхтә ҵакы змоу амате-
риалқәа. Урҭ рызкуп: иналукааша  
ашәҟәыҩҩцәеи ауаажәларратә ус-
зуҩцәеи: Д.Гәлиа, С.Ҷанба, М.Лакр-
ба, Д.Аланиа уҳәа. Ашәҟәыҩҩцәеи 
апублицистцәеи ркьыԥхьымҭақәа 
ҭҵаауп бла ҿыцла иазнеины, аҭо-
урых-культуратә контекст  иамада-
ны. Ас еиԥш ала азхьаԥшра  иалнар-
шеит ажәеинраалақәеи, апоемақәеи, 
ажәабжьқәеи, адрамеи уҳәа рҷыда-
рақәа аарԥшра.

Аҭыжьымҭа ахархәаразы даара  
иманшәалоуп, ҵакыла аиқәыршәашьа 
уаднаԥхьалоит. Аҭоурых-культуратә 
контекст  ала агазеҭ ианылаз цәыр-
гоуп: аԥхьа аҭоурых ала, нас  апуб-
лицистикеи, апоезиеи, апрозеи, ад-
раматургиеи  ржанрқәа ирыҵанакуа 
ирзааҭгылоуп.

Хазы автор дрызхьаԥшит «Аԥсны» 
аԥсевдонимқәа рыҵаргыланы ианы-
лаз астатиақәа.

Иалкааны еидкылоуп еиуеиԥшым 
авторцәа рбиографиа кьаҿқәа.

Агазеҭ «Аԥсны» абиблиографиа 
акәзар, даара игәцаракны дазнеит 
аҵарауаҩ, иубартә иҟоуп аԥышәа ду 
змоу инапы ишыҵыҵыз. Ҵабыргны, 
В.Бигәаа аҭҵаарадырраҿы иеихьӡа-
рақәа реиԥш, Урыстәылан аԥышәа 
ирҳахьеит академиатә ҟазшьа змоу 
аҭыжьымҭақәа реиқәыршәараҿы.

Азҿлымҳара бзиа  амоур ауам 
ашәҟәы агәлаҵаҿы икьыԥхьу аста-
тиақәеи азгәаҭақәеи аурысшәахь 
реиҭагақәа.

Ҳәарада, урҭ ашәҟәы аҵакы еиҳа 
игәылдырҭәаауеит, насгьы амилаҭтә  
журналистика аҭоурых иазҿлымҳау, 
иҭызҵаауа  рзы ихәарҭоуп. Ашәҟәы  
аҭыжьрала автор  аԥсуа ҭҵаарадыр-
раҿы  алагала бзиа ҟаиҵеит.

Ашәҟәы редакторс дамоуп афило-
логиатә ҭҵаарадыррақәа ркандидат 
У.Аҩӡба, арецензент – А.Ашәба.

В.Ажәанба

 d Агәгәаҳәа, зхаҳәқәа еибафо 
аӡлагареиԥш, абжьы оумаха игоит 
ателетаип. Зны уи аӡы амҵәазшәа, 
иџыџӡа иааҭгылоит, нас аҟамчы 
зхырҟьаз аҽыҩ аиԥш, «ашьамхы» 
арҵысуеит. Адунеи ахы-аҵыхәа 
аҟнытә ажәабжьқәа аанагоит 
али-ԥси рыбжьара. Жәабжьла, 
хҭысла иҭәу, иаҿыҵуа ақьаад 
еикәарҳә дуқәа неиҵухыр, Аԥсны 
акәым, уи иаҟароу ҩба-хԥа тәы-
ла ирыхьӡап. Ҳрепортаж ателе-
таип аусурала ҳзалагаз убри ауп, 
уи иахьԥшын агазеҭ, «иҿаҳәаны» 
иаман Москвантә, Қарҭынтә иаа-
рышьҭуа, иара аҭыԥантәи аофи-
циалтә материалқәа аганахь аа-
ныжьшьа рымоума?  Урҭ зегьы 
зҟәаҟәа иқәло аӡәык-ҩыџьак 
аиҭагаҩцәа роуп.

Акыр шықәса уажәаԥхьа
Шьыжьымҭанла аредакциаҿы 

еилыхароуп, зегь уск-уск ирҿуп. 
Аӡәы ииҩыз иманы акьыԥхьырҭахь 
дыццакы-ццакуеит, даҽаӡәы ир-
кьыԥхьыз ихы ақәырԥс ариашара 
даҿуп. Даҽаӡәгьы икалам ҩыга им-
пыҵарӷәӷәа изыҩрызеи, исхәыцры-
зеи ҳәа днаԥшы-ааԥшуа  ичаҟәаӡа 
иаԥхьа иқәу ақьаад шкәакәақәа 
дрыхәаԥшуеит.

– Ари аматериал иахьа имцар 
аԥсы ахыҵуеит, – дааҩналоит ҟәшак 
аиҳабы.

– Аригьы ажәуеит, нас акыр иаԥ-
соума, ҵак аиуӡом – иҳәоит аганахь 
иԥхашьа-ԥхаҵо игылоу, ҿыц аусура 
иалагаз корреспондент қәыԥшк иб-
жьы  ҭымгацәакәа.

– Урҭқәа зегьы заманоуп, аха 
мчыбжьык аахыс ҳгазеҭ репортажк 
анымлац, аа, иахьыску, – инаирххоит 
ажурналистика зегьы  ҟаҟаны илба-
аздахьоу ҳәа зхы зшьо журналист 
быргк. – Кындыӷ ахы-аҵыхәа иазха-
ша, ҳажәлар ԥсаатәжьыла изырча-
ша афабрика ҿыц аусура ишалагаз 
иазкуп. Аколлектив ракәзар ражәа-
рус еиқәыршәа, рнапы еикәырша 
аус руеит.

– Аԥсаатә фабрика, хымԥада, 
Аԥсны абӷа еиҵызхуа, ҳацәгьа-ҳаб-
зиа зырԥшӡо наплак ҿыцуп. 
Аха Аԥсны иҟаз азымхаӡои?– 
инақәмырӷәӷәакәа, ибжьы ныҵак-
шәа ҿааиҭуеит даҽаӡәы.

– Уи азы уареи сареи иаҳмазҵа-
аит, апартиа иахагылоу  Қарҭ, Моск-
ва ус рыӡбеит, ҳара иаҳуалу уи 
хәарҭарас иалоу, иахьынӡахырҳа-
гоу ауаа рҟынӡа анагароуп, – иажәа 
аахижәоит еиҳабык.

–ЕгрГЕС  аӡыхкырақәа руак 
аҿы аӡы аурышьҭит, уантә абыр-
жәы дхынҳәны аредакциа дааҩна-
леит ҳкорреспондент ҷыда, – иажәа 
ныбжьаиргылоит ааглыхра аҟәша 
аиҳабы. – Насгьы уа аус зуа аԥсуа 
заҵәык, аха аԥсшәа ззымдыруа, ин-
тервиу хәыҷыкгьы имихит. 

– Аматериалқәа зегьы акьы-
ԥхьырҭахь! Шьыбжьаанӡа ирҽеи-
ны, анапы иҵхны, атипографиахь 
ишьҭтәуп – адҵа ҟаҵоуп.

Агәгәаҳәа аус ауеит ателетаип. 
«Алхыҩцәеи Шеварднаӡеи еиԥы-
лараны иҟоуп, – шәыԥшыз», – иаа-
нацҳауеит ҚырҭИНФОРМ. «Акырӡа 
зҵазкуа аматериал шәзынаҳашьҭу-
еит!» – уи инашьҭарххны адыр-
ра ҟанаҵоит ТАСС. Апартиа  аоб-
ком аҟнытә: «Абиуро аилатәара 

мҩаԥысуеит» (усҟангьы уажәгьы уи 
аусбарҭа  аҟнытә аԥсышәала иҩны 
аԥсуа газеҭ ахаангьы иамоуцызт).

Абар ателетаип алентақәа ру-
ак иаҳәо: «Иахьа Москва, Кремль  
еиԥылеит Асовет Еидгыла Аком-
мунисттә партиа Ацентр Комитет 
Амаӡаныҟәгаҩ хада Л.И.Брежне-
ви, Польша Еидҵоу Аусуҩтә пар-
тиа анапхгаҩы  Воицех Иарузель-
скии. Ирылацәажәеит Варшаватәи  
аиқәышаҳаҭра азҵаатәқәа, аполи-
ак жәлари аурыс жәлари наунагӡа 
реиҩызара, риашьара. Воицех Иа-
рузельски Брежнев инапаҿы иир-
кит  Польша иреиҳаӡоу аҳамҭа».

– Алло! Алло! – аҭел атрубка 
иҭыҩуеит ақыҭанхамҩа аҟәша аус-
зуҩы ибжьы. – Ари Дәрыԥшь ақыҭа 
аума? Аҭел аҿы иҟада? – Ачаи азы 
шәпланқәа шԥаҟоу? Асоциалисттә 
еицлабраҿы аԥхьа игылада? – ат-
таҳәа азҵаарақә́а рыҟаҵара даҿуп.

Минуҭқәак рышьҭахь аҭел иа-
суаз  амаӡаныҟәгарҭа дааҩналоит.

– Макьана изымҩыц, аха аҭыԥ 
ншәыжь, ҭелла ҳәа арубрика-
ла  аматериал бзиа азсырхиоит, 
– иԥси-иԥси еихьымӡо иҭыԥ ахь 
дгьежьуеит.

Ателетаип алента аҟнытә: 
«Ахархьуаа рҵеи гәымшәа, ауаа 
нанамгақәа рыхьчаҩ Даниель Ор-
тега дызхагылоу Фарабундо Марти 
ихьӡ зху амилаҭ-хақәиҭратә  қәԥа-
ра еиднакыло аибашьцәа, абар 
акгьы рыгӡам  Америкаа иаага-
ны  Никарагуа иахадыргылаз дахь-
тәоу ахан рнапаҿы иааргарц азы». 
(Усҟан зхаҿы иаазгодаз иахьа Ни-
карагуа апрезидент Даниель Орте-
га итәыла Аԥсны азхазҵаз аҩбатәи 
ҳәынҭқарраны ишыҟалоз).

Аҟәатәи азауад «Сухумпри-
бор» аҟны хәмиллионк цыра аҩы-
гақәа ҭрыжьит, – аригьы агазеҭ ак-
тәи адаҟьа иамбар иԥсуеит, – иажәа 
ныбжьаиршәуеит усзуҩык.

«Аџьықәреиаарыхыҩцәа ражәа 
иамеижьеит» – абас ахьӡуп амаӡа-
ныҟәгарҭа астол иқәыршәу бӷьыц 
кәамҟьак.

«Сажәеинралақәа 
зышәымкьыԥхьуазеи?»

Акоридор дыбжьаланы дааиу-
еит алаҳәа кыдҟьо поетк. «Мыз-
кы аахыс сажәеинраалақәа абра 
ишьҭоуп, аџьыка рықәшәыԥса-
ма? Изышәгәамԥхозеи? Апартиа 
иаҿагыло акыр сҳәама?» – дгәамҵу-
еит уи.

Аофициалтә материалқәа ага-
зеҭ ахәдацәа ҵкааны ишыр-
ку, аамҭак шааҟалалак, аредкол-
легиаҿы иахәаԥшны, еилырганы 
акьыԥхь шаадырхо дақәыргәыӷны, 
игәшәы-мшәы ҳәаны доурыжьу-
еит иааиҿаҳаз аусзуҩцәа.  Ако-
ридор аҵыхәаны дыбжьагылоуп 
тетрад иаҵәак зҩыҵраку, дысту-
дентуп ззуҳәаша арԥыск. «Ажәе-
инраалақәа зыҩуеит, шәахәаԥшыр 
сҭахуп, дыԥхашьа-ԥхаҵо иааиԥылаз 
усзуҩык иацәажәара даҿын.

– Асоциалисттә еицлабра иаз-
ку адаҟьа еиҿкаауама? – азҵаара 

шьҭыхуп.
–Асахьақәа рыда зегьы мазеиуп, 

– аҭак ҟаиҵоит уи знапы иану.
– Абааԥсы амилаҭқәа реилаза-

ашьа шәазхәыц, ари ԥсыуа газеҭуп, 
аха егьырҭ амилаҭқәагьы ахәаԥшу-
еит, – агәҽанҵара ҟаҵоуп.

Ателетаип алента аҟнытә: «Из-
раиль имҩаԥысит Акомпартиа 
Ацентр Комитет апленум. Уи ӷәӷәа-
лаҵәҟьа иақәыӡбеит адунеи зегьы 
ахьынӡанаӡааӡоз аракета-иадертә 
еибашьрахьы икылызго Вашингтон 
ацәгьацәыԥхамшьаратә хырхарҭа». 
Имҳәа-мырза закәандарала Грена-
да зымпыҵазхалаз Америкатәи ару-
аа адгьылбжьаха ҟарҵеит «гарни-
зонтә ҳәынҭқарраны». 

ҚырҭИНФОРМ: Ареспубликаҿы 
иҟало ацәгьоурақәа реиҳараҩӡак 
ҟарҵоит ауаажәларратә џьа знапы 
алакым ауаа. Адисциплина ахьҽе-
им ицәырҵуеит аиакәымҟаҵарақәа, 
ахатәбеиахара  иашьҭоу рҭыԥ рҳа-
уеит».

Дқьыԥаха, дааԥса-дкараха да-
аҩналоит Тҟәарчалынтәи фым-

цадәыӷбала иааз (Аҟәа ауадақәа 
изҭодаз) ҳкорреспондент ҷыда.

– Тҟәарчал ашахтақәа арацәаҵ-
хразы рплан нарыгӡеит. Зегьы иаа-
рылукаартә аус руеит Аслан Маф-
беи Гиви Сихарулиӡеи. Арҭ  аишьцәа 
реиԥш рнапы еикәыршаны, мышкы 
15-20 метра адгьыл кылҵәаны иа-
гәылсуеит. Иаха смыцәаӡакәа изҩит, 
– инаирххоит материал жыцәк. 

– Абри ауп аматериал хазына, 
аиҩызареи, аиашьареи ртәы зҳәо, 

аамҭа иаҭаху, ҵәылаҵароу, ус ииа-
шаны иҳәоу узеилымкаауа, – иажәа 
налаиҵоит даҽаӡәы.

«Актәи адаҟьазы» ҳәа нақәыҩ-
ны аматериал ахы дырхоит 
акьыԥхьыҩцәа рахь.

Имазеины атипографиахь 
адәықәҵарада акагымкәа ихианы 
иқәуп «Апартиатә бзазара» арубри-
кала ицараны иҟоу аматериал. Ахгьы 
аамҭа иақәшәоит. «Акоммунистцәа 
махәҿеилҳәала  апартиа XXIV аиза-
ра ду ақәҵарақәа рынагӡара иаҿуп».

ҚырҭИНФОРМ: «Шеварднаӡе: 
Аурыс жәлари ақырҭуа жәлари ре-
иҩызареи риашьареи ахьынӡаҵау-
лоу шәашьа амам.  Уи зырҵабыргуа 
акәны иҟоуп Георгиевсктәи атрактат 
200 шықәса ахыҵра. Шьҭарнахыс 
Қырҭтәылаҿы амра ахьгыло  Мрагы-
ларахьтә акәӡам, амра гылоит– ҩа-
дахьала» (аамҭақәа шԥааҳәуеи!).

Акультура аҟәша аусзуҩи афото-
корреспонденти аҳаиртә баӷәазахь 
иццакуеит. Сааҭқәак рышьҭахь уа 
итәараны иҟоуп Венгриа имҩаԥы-
суа жәлар рҟазара афестиваль аҿы  

аԥхьахә хада – «Ахьтәы павлин» 
– згаз аԥсуа  быргцәа  рансамбль 
«Нарҭаа». Ааглыхра аҟәша аусзуҩы 
ихы хоуп  С.Орџьоникиӡе ихьӡ зху 
ашьаҵаӡахратә фабрикахь. Акол-
лектив асоцеицлабраҿы аиааира 
ахьыргаз азы  еиҭаҵуа авымпел ра-
наршьоит.

Ателетаип алента аҟнытә: «Вен-
гриа асоциалисттә усуҩтә партиа 
Амаӡаныҟәгаҩ хада  Ианош Кадар 
апартиа аизара ду аҿы дықәгыла-
ны иҳәеит: «Варшаватәи аиқәы-
шаҳаҭра иалоу асоциалисттә тәы-
лақәа ирыбзоураны авенгр жәлар 
рекономика, ркультура ҿиеит атәыла 
аҵыс захымԥраауа ихьчоуп». Фран-
циа акоммунистцәа ргазеҭ  «Иума-
ните» иаанацҳауеит: «Зегьы аза-
бастовкақәа ирымҽхакуп. Асовет 
Еидгыла акоммунистцәа урҭ рықәԥа-
раҿы арӷьажәҩара рзыруеит». Ки-
таи акоммунистцәа ргазеҭ  «Женмин 
Жибао» аҟнытә: «Иахьа Пекин агәҭа 
иаадыртраны иҟоуп  асовет-кита-
итә еиҩызара аҩны.  Ари аус ду ихы 
алаирхәырц азы Л.И.Брежнев иаара 
иазԥшуп».

Апартиа аобком аҟнытә 
аҭел иасит: «агазеҭ 
аҿы агхақәа маҷымкәа 
ицеит»

Аредакциа амардуан иаҿаланы 
ахалара иаҿуп Фрунзе (иахьа – Аид-
гылара) имҩа аҵыхәан уныҩналар, 
узымнаҳәааҳәуа, ақәа зкылыкәкәо, 
еиқәыҵәыԥсы иҟаз уада ҭшәак 
иҩнатәаз акорректорцәа. Иргәыд-
кылоуп қьаад гәарҭак. Агха зыхҟьаз, 
ишцаз, изышьҭыз еилыргатәуп. Ды-
зусҭхарыдашь лахьы зырҭараны 
иҟоу, уаҵәы аӷәы икыдырҵо? Ды-
зусҭадашь аобком аҿы ма анҭыҵ 
агазеҭ ҭыршәшәааны иаԥхьо – 
маҵурак иашьҭоу иакәхап.

Аизараҿы апартиа аиҵбыраӡатәи 
абиуро аҟны иахәаԥшуеит аредак-
циа аҭакзыԥхықәу усзуҩык апартиа 
иалцара, имаҵура ааныжьра азҵа-
ара. Иҟаиҵаз: апутиовка амхны ԥс-
шьара дымцазаап (анонимка иза-
ларҵеит – усҟан уи иахаҵгылон). Ари 
аҩыза аус «ӷәӷәа» ҟазҵаз дрыхьчоит 
акоммунистцәа реиҳараҩӡак. Аиз-
ара анеилга ашьҭахь апартиа аоб-
ком аҟнытә аизара иалахәыз «лахь 
зырҭаз» днаидгылан: «Иахьа  уиу-
билеи ыҟазшәа  иԥхьаӡа», – инапы 
ааникылоит.

Ахәылбыҽха акультура аҟәша 
аиҳабы «Алитературатә даҟьазы» 
ирхиаз аҩымҭақәа рыԥхьара даҿуп. 
Аредколлегиа иалоу зегьы ыҟоуп. 
Рхы-рҿқәа ирнубаалоит ишыр-
гәамԥхо, аиҩызареи аешьареи ртәы 
зҳәо  шыҟам.

Абжьы: «Оума иалашоуп абарҭ 
ҳпоетцәа,иԥыруа ажәҩан иалоуп, 
аеҵәақәа иреиԥхыӡуеит. Илбааит 
адгьыл ахь, ирбааит ажәлар рыбӷа 
шеиҵырхуа, асоциалисттә ԥсҭазаара 
ахазынарақәа».Иазыӡбан: «Алитера-
туратә даҟьа» макьаназ еиқәшәам, 

Аамҭа аҟәырҷахақәак – 
егьлафны, егьҵабыргны
Мышкы аредакциа 
аҩнуҵҟа

Борис Қаџьиа

абра ирҳәаз ҳасаб азуны аредкол-
легиа аилатәарахьы инагазааит.

Агазеҭ адаҟьақәа рҿы иҳацәтәы-
му аҵас бааԥсқәа: аиныхрақәа, 
аԥсхәрақәа, ачарақәа ирҿагыланы 
ақәԥара ӷәӷәа еиҿкаауп. Корреспо-
дентк идыз адҵа нагӡаны дхынҳәит, 
истатиа ахгьы бзиоуп – «Шьҭа изжәу-
ада аҟәыд?»

– Аҿар аҵас бааԥсқәа ҵыргеит. 
Анцәа дхарҵо иалагеит. Имҩахыҵу-
еит ауахәамақәа рахь, аџьарқәа 
ҩызӡа рыхәда иахоуп. Агазеҭ акәзар,  
ҟыԥ аҳәом, – аҽԥныҳәа аидеологиеи 
атеизми  рыҟәша аиҳабы. Иҟаиҵары-
зеи уигьы, ауаа аанкыланы рыхқәа 
узлаҭаԥшрызеи?

ТАСС иаанацҳауеит: «Бырзен-
тәыла аполковник еиқәаҵәақәа 
аҳәынҭқарра иахагылт. Мышмы-
ждароуп абырзен жәлар ирзыԥшу». 
«Пакистан апрезидент Миџьибур  
Рахман иаха дыкнаҳан дыршьит». 
«Мартин Лиутер Кинг апартеид 
даҿагыланы  дықәԥоит».

Ааигәа аредакциахь усура ҳәа 
даарышьҭит, уаҳа игарҭа рмоузар 
акәхап, ашәҟәыҩҩцәа ирыладмыр-

гылаз, ирмаабыз шәҟәыҩҩык. Абро-
уп уусурҭа ҭыԥ ҳәа дызхадыртәаз 
астол иқәуп ҿыгҳарала маҿак егьа-
агымхо иҟоу ақьаадқәа. Актәи адаҟьа 
иақәҩуп «Ароман» (ахы анӡам). 
Иубоит  егьырҭ абӷьыцқәа  цәаҳәак 
шырныршәлам. Дтәоуп аӡы иааҭга-
ны аҟәара иқәдыршәыз аԥсыӡ еиԥш.

«Ажцба Қәыц» агазеҭ адаҟьақәа 
рҿы дцәырҵит: асоциалисттә мале-
имҵәаҩцәа, мышкы шьыбжьаанӡа 
ԥхӡык камҭәакәа аҩнеихачаԥақәа  
зыргылаз, ажәлар ирыҵаӷьычуа аԥ-
сымҭәқәа  иҷҟарапат аԥынҵа ҵары  
иахаршәуп.

«Шәнапқәа 
ԥыҵәҵәааит»

Атипографиа аҟнытә: «Адаҟьа 
аԥхьаразы ишәзынаҳашьҭижьҭеи ҩ-
сааҭк ҵуеит, шәадыԥсылама, аҟәаҟәа-
ра  шәаҿызар акәхап, шәнапқәа 
ԥыҵәҵәааит!»

Аредакциа аҟнытә:  «Ҳаԥхьаны 
амаӡаныҟәгаҩ иаҳҭеижьҭеи  сааҭк 
ҵуеит».

Иҟалаҵәҟьаз аҽны аҭакԥхықәра 
здыз амаӡаныҟәгаҩ изыԥхьаз адаҟьа 
атипографиаҿы рыҭара ихашҭны, 
иҩныҟа  амҩа дшықәыз, Дранда 
дышнеиуаз игәалашәазаап.

– Аҟәшақәа реиҳабацәа, 
акорр еспондентцәа ашшуеит 
акьыԥхьыҩцәа ианаамҭоу ҳматери-
алқәа ркьыԥхьуам, ҳус еиԥырҟьоит 
ҳәа, иахышәҳәаауазеи? – азҵаара 
рыҭоуп иааинырсланы имҩаԥгаз еи-
зарак аҿы акьыԥхьыҩцәа.

Акьыԥхьыҩцәа реиҳабы: 
«Шьыжьы инаркны амашьынка 
ҳшаҿасуаз ҳнацәақәа хыгәагәит, 
арахь агазеҭ аҿы иаабаӡом, нас лыб-
жьы ныҵакны: «аҳауахь иҳаҳауеит». 
Аӡәык-ҩыџьак аусзуҩцәа илҳәаз  
еилыркаауеит, рыхқәа ладырҟәуеит. 
Иҟалаз уиакәзаап, журналистцәақәак 
ҳкьыԥхьыҩцәа идыркьыԥхьны ара-
дио ахь ирырҭалозаап.

…Ателетаип агәгәаҳәа аус ауе-
ит. Иааигәахоит Акоммунисттә пар-
тиа изаамҭанытәу аизара ду. Қарҭ, 
ателетаип иаҿыхны (ҳаргьы иҳамам-
зи, аха аҵак ду змаз ажәахә Аҟәанӡа 
иаармышьҭит), аизара аартра азынӡа 
ҩымшҟа  шагыз аобком  аусзуҩык 
иаҳзааиган, ашәқәа ҳхаркны  (асаб-
ша, амҽыша) ажәахә хада аиҭагара 
ҳаҿуп. Ҳгәыҳҽанырҵеит. «Изакәыза-
алак ажәак адәылгара ҟалом». Аиз-
ара ду аатит. Ажәахә хада ҟаҵоуп. 
Рҿаархеит арҽеирақәа, урҭ ирыцуп 
еиҭах арҽеирақәа: абригь-абригь 
абзац, хыхьынтә ахәбатәи ацәаҳәа  
аҿарҵәи инаркны акәаԥ аҟынӡа 
ишәзынаҳашьҭыз бжьаргылатәуп. 
Хазы ахыцқәа ирҭакны анапеинҟьа-
рақәа! Ухы злеиламгарызеи?! Анцәа 
иџьшьаны  уигьы акыҳәа иаҳхаагеит.

 

Агазеҭ  «алымҳақәа» 
ҿарҵәиуп

Аамҭа ықәҳа ицоит. Ҳажәлар 
рычҳара хыжжны иҟоуп. Қырҭтәы-
ла ауӷә излаҵыҵша иашьҭоуп, СССР 
Аконституциа ҿыц рҽеирақәак ала-
галахарц рҭахуп. Ленин иашҭаҿы 
еизаны игылоуп. Апартиа агазеҭ 

алымҳацәқәа ҿарҵәины иакуп, уи 
ахаԥыцқәеи аҟәардә татақәеи ирыб-
жьарҟаца ахәдацәа ҵыркаауеит. 
Аԥсны инхо ақырҭқәа рҷытбжьы 
гаӡом.

…–Иааиуа амчыбжь азы Аԥсны 
имҩаԥгахоит Қәҭешь амшқәа. Апар-
тиа агазеҭқәа зегьы ирыднаҵоит 
ари аус даҽакы еиԥшымкәа иаз-
неирц – абас иҟоуп апартиеи аиҳа-
быреи рыдҵа.

– Агазеҭ аусзуҩык дахьтәаз: 
«Қәҭешь амшқәа ара изаҭаххазеи, 
дара роуп усгьы ара инхо-инҵуа» – 
иҳәеит дахлафшәа.

– Агазеҭ аусзуаҩ ас дцәажәар 
ихәҭоума, иҟаԥшьӡа уџьыба иҭоу 
иуднаҵо ауп иҟаҵатәу, – аҩыза игәы 
иҽанырҵоит.

Иаҭаххеит қырҭуа усуҩык исахьа. 
Афотокорреспондент илаборато-
риахь  деихеит. Адырҩаҽны ага-
зеҭ ҭыҵит, асахьа иаҵаҩуп:  ашах-
тиор (ихьӡ, ижәла) есымша 10-15 
метр адгьыл кылҵәаны дагәылсуеит, 
ипланқәа 100-120% рыла инаигӡо-
ит. Ашьҭахь ари  хыԥҽыгахеит. Иԥсыз 
иҭаацәа, иҳахьыз ҳзымхошәа аԥсу-
аа аҵәы ҳалхны ргазеҭ ҳанырҵеит 
ҳәа иԥаԥашькзаап. Аредакциа аус-
зуҩцәа (еиҳабгьы-еиҵыбгьы) рпарт-
билеҭқәа ирынҵаны лахь рырҭеит, 
аиҩызареи аешьареи зҿаҟәо ус-
ны иахәаԥшит. Иҟалаз уи акәзаап, 
ари ашахтиор лахьыцәгьа ашахта 
леиқәаҳаны шықәсыбжак ашьҭахь 
даҵаԥсызаап. Ҵаленџьыхаҟа дганы 
дыржхьазаарын.

Абиуро аҿы рус ианахәаԥшуаз, 
апартиа анапхгаҩы, аҭакзыԥхықәу 
усзуҩцәа ихы нарықәкны ҿааиҭит: 
«Аԥсцәа ракәым, абзацәа анышәҵа-
ла».

Усҟан иҟамызт «Аԥсуа шәҟәы», 
«Лыхнытәи ааԥхьара», еиҿкаамызт 
«Аидгылара», Асовет Еидгыла ахыб-
галара 15-ҟа шықәса агын, ақырҭ уа-
аԥсуа еибашьраҿы Аԥсны Аиааира 

Аамҭа аҟәырҷахақәак – 
егьлафны, егьҵабыргны
(Алгарҭа)

Ари агазеҭ алитература аиҵы-
хразы, аизырҳаразы, насгьы ажәлар 
рахь мҩаԥгагаси иҟоуп рӷьажәҩа-
ны иҟоуп Ари агазеҭ изызку амилаҭ 
рзы ажәабжь мҩангаҩны  ишыҟоу 
еиԥш, урҭ рыбзазашьа, рыҟаз-
шьақәа рахь алагьы еибанарды-
руеит, еиза аигәанатәуеит,  абзиа 
ныҟәзгауа далкааны дыднарбоит, 
ацәгьа зуагьы иара убас… Агазеҭ 
зыԥсоу, жәлара рзы заҟа ихәарҭоу, 
уи аԥхьара здыруа, аҵара змоу 
зегьы еилыркаауеит», – абас иҩу-
ан аԥсуа литература ашьаҭаркҩы, 
раԥхьаӡатәи аԥсуа газеҭ «Аԥсны», 
анҭыҵ уи аԥызҵаз Дырмит Иа-
сыф-иԥа Гәлиа.

Сынтәа, аԥсуа жәлар ҳзы аҵак 
ду змаз, зҭоурых ҵаулоу ҳмилаҭтә 
газеҭ иахыҵит 105 шықәса. Абри  
аамҭа иҭагӡаны агазеҭ «Аԥсны» 
еиҵааӡаны, амҩа ҭбаа иқәнаҵе-
ит шәҩыла аԥсуа интеллигенциа. 
Ари ашҭа ду иҭыҵыз роуп, школас 
иззыҟалаз аӡәырҩы еицырдыруа 
ҳашәҟәыҩҩцәа, Аԥсны анҭыҵгьы 
зыӡбахә наҩхьоу ҳжурналистцәа.

Иахьа атехнологиа ҿыцқәа 
аԥыжәара шрымоугьы, аӡәгьы азин 
рымаӡам шәышықәса зхыҵуа ага-
зеҭ «Аԥсны» агәыгәҭажьра. Ари 
арыцхә змилаҭ иахӡыӡаауа, збыз-
шәа зыԥсҭазаароу ҳзы – ныҳәа дук 
иаҩызоуп. Жәларык еицазгәаҳҭоит.

Ҳара ҳрыҿцәажәеит аамҭак  азы 
агазеҭ (усҟан «Аԥсны ҟаԥшь») аҿы, 
аус зуаз ажурналистцәа.

Иахьа, Аԥсны ажурналист-
цәа Реидгыла ахантәаҩыс иҟоу, 
ателехәаԥшра «Абаза» анапхгаҩы 
Руслан Мкан-иԥа Ҳашыг ҳаиқәшәа-
раҿ иҳәеит:

«Сара ашкол санҭаз инарк-
ны астатиақәа ҩны иаасышьҭуан 
ашкол ԥсҭазаара иадҳәалаз ага-
зеҭ «Аԥсны ҟаԥшь» аредакциахь. 
Санстудентызгьы Гьаргь Жанаа 
сидҳәалан, аԥсуа литература ака-
федра аиҳабы Владимир Анқәаб. 
Уа еиҿкаан алитературатә кружок, 
лассы-лассы аҩымҭақәа еилдыргон, 
убарҭ зегьы ирызкны астатиақәа 
зҩуан. Анаҩс, Москваҟа, Ломоно-
сов ихьӡ зху ауниверситет санҭала, 
убра аҽыбӷаҟаза  Харлам Симониа  
Аԥснынтәи аԥхьахә анигаз ҭелла 
агәырӷьаҿҳәаша ажәабжь  рзаасы-
цҳаит, агазеҭ ианырҵеит».

Руслан Ҳашыг ҳаиҿцәажәараҿ 
дазааҭгылеит Москва аҵара данҭаз 
журналистк иаҳасабала иаԥиҵоз 
аҩымҭақәа. «Апрактика ҳрышьҭит 
Брианск, убраҟа ҩымзтәи ҳапрак-
тикаҿы, уаанӡа ибжьаӡны иҟаз 
Бзыԥтәи арԥыс-аибашьҩы Гыцба 
мызкы иалагӡаны  иҭоурых ҭысҵа-
аит, уа амузеи аҟны аус зуаз сы-
цырхырааны. Икьыԥхьын инеиҵыху 
раԥхьатәи сыстатиа 1981 шықәса-
зы «Аԥсны ҟаԥшь» адаҟьақәа рҿы», 
–игәалаиршәоит иара.

Аҵара далганы Москвантәи да-
ныхынҳәы иаразнак агазеҭ аҟны 
аусура далагеит, аиҭагара аҟәша 
аҟны, усҟан аҟәша аиҳабыс дыҟан 
Володиа Шларба, акультура аҟәша 
деиҳабын Борис Қаџьаиа, Гьар-
гь Жанаа – апартиатә ҟәша, Хәы-
та  Џьопуа – аргылареи ааглыхреи 
аҟәша, Рамиз Барцыц – аџьажәлар 
рышәҟәқәа, Шьаликәа Камкиа– 
аинформациа. Сара арҭ реиԥш иҟаз 
ауаа аус рыцура акырӡа исыхәеит.

 1989 шықәсазтәи ахҭысқәа 
аныҟала, сҩызцәа: Даур Инаԥшь-
ба, Енвер Арџьениа, Руслан Баса-

риа акьыԥхь активла ҳалахәын. 
Усҟан Енвер ҩ-усурак еилеигӡон. 
Лыхнытәи аизара аныҟаз, ашәҟәы  
анырыҩуаз, ҳара ҳныҟәон агазеҭ 
анапаҵаҩраз. Мызкы ҳныҟәара 
иалҵшәаны агазеҭ атираж  акыр 
еиҳаҳтәит. 

Аколлективаҿ аихаҵгыла-
ра ыҟан, ҳаиҳабацәа бзиақәа Ва-
лери Амаршьан, Владимир Чуаз, 
Едик  Квираиа, Сергеи Агындиа 
аҿар акырӡа иаҳзааигәан», игәа-
лаиршәоит Руслан Ҳашыг. 

«Ара ҳаибадырит Михаил 
Бӷажәбеи сареи, иҩымҭақәа ааигон, 
лассы-лассы аҩныҟа сигон, иархив 
сирбеит, ифотосахьақәа, рыцҳарас 
иҟалаз, аибашьра иалаӡит, 1989 
шықәсазы адепутатцәа аналырху-
аз ирызкыз анҵамҭақәеи ахы-
лаԥшратә усурақәеи мҩаԥаҳгон. 

Ҳредактор хада Сергеи Миха-
ил-иԥа акритикатә статиақәагьы 
адгылара риҭон. Исгәалашәоит, 
сыстатиа «Шаҟа иркуазеи ҵәы-
цак аӡы», аӡы ацқьара,апробле-
мақәа уҳәа раарԥшра ҳҽа-
заҳшәон. Аԥхьаҩцәа агазеҭахь 
астатиақәа аарышьҭуан, дааиуан 
Мирод Гәажәба, иҳаҩуаз  даԥхьон, 
иочеркқәа икьыԥхьуан, иара убас 
аԥсуара иадҳәалаз адгьыл ақәаа-
рыхра уҳәа астатиақәа ҳзааиҭиуан 
Жьужьа  Ақаҩба.

Ирацәаҩуп агазеҭ аҭыжьра  
иадҳәалаз, ишьҭаҳкааз. Аредактор 
ихаҭыԥуаҩыс иҟаз  Владимир Чу-
аз иҳаҩуаз даԥхьон, иҳацеилиргон. 
Инеиҵыху акьыԥхьымҭақәа ҳҽыр-
заҳшәон. Аԥсуа ҳәынҭқарратә уни-
верситет аректор  даналырхуаз ҳа-
лахәын, ҩыџьа Алеко Гәарамиеи 
Олег Дамениеи кандидатцәас иҟаз, 
уигьы акьыԥхьаз иҟаҳҵеит. Бжьыла 
аԥыжәара игеит Алеко Гәарамиа.  

Аус ицаҳуан афотограф Вла-
димир Попов Ателехәаԥшра ҳа-
надҳәалаха иахьынӡаҳалшоз ала 
адгылара иаҳҭеит абаҩхатәра ҷы-
да злаз Владимир Ахьиба, иҟаҳҵеит 
иара изкны адырраҭара. Абас игәа-
лаиршәоит Руслан Ҳашыг агазеҭаҿ 
аус ицызуаз арҿиаҩцәа. «1990 
шықәсазы Владимир Занҭариа иб-
зоураны хҩыкны: Даур Инаԥшь-
беи, Енвер Арџьениеи, сареи ҳаи-
асит аусураҳәа аԥсуа телехәаԥшра 
ашҟа. Ҳәарада, Сергеи Кәыҵниа да-
ара игәнигон, аха ус иалаҳхит»– 
иҳәеит Руслан Ҳашыг.

Ҳаиҿцәажәараҿы сазымҵаар 
сгәы иамуит акырӡа зҵазкуа  Шьа-
луа Инал-иԥа изкны 1995 шықә-
сазы иҟаиҵаз аинтервиу. «Сара 
Владислав Григори-иԥа хынтә-
ны аинтервиу имысххьан. Урҭ 
рышьҭахь уи даара инеиҵыхыз 
нҵамҭан, х-сааҭк ҳаицәажәон. Уи 
убысҟак иҵаулан, иахьагьы акы 
ныбжьамыжькәа аинтервиу зегь 

сгәалашәоит, гәаартыла азеиԥш 
ажәак аламҵакәа, «сыҷкәын изы 
усмазҵаан, егьырҭ иуҭаху зегь 
усазҵаа» ҳәа сеиҳәеит. Са сзы има-
риаӡамызт Дырмит Гәлиа ишәҟәы 
«О моей книге История Абхазии» 
зыхьӡыз азы иазҵаара. Аиаша-
зы, ари аҭоурых зегь реиҳа ииа-
шаны издыруаз Шьалуа Инал-
иԥа  иакәын. Аамҭа цәгьа аан, 
Дырмит Гәлиа ихьчаразы иҟаҵаз 
акы акәын. Уи ажурнал «Алаша-
раҿ» иркьыԥхьит.Иара ианиҵоз 
ажәабжьҳәаҩцәа ртәы сзеиҭе-
иҳәеит, – Ҟасҭеи Арсҭаа, Кәасҭа 
Ҳашыг, Маадан Сақаниа. Иаргьы 
иаб ддырӡхьан,  аума ихигахьан, 
иқәыԥшра хьанҭан. Ишәҟәы «Во-
просы Этнокультурной истории 
абхазов» анҭыҵыз даара аимак- 
аиҿак ахылҵит, аха ҳҵарауаа дры-
хьчеит. Аибашьраан Аҟәа иалахан 
иҟаз, дзымцаз аҭоурых иҵәахны 
имаз аҩны, нас аинститут иахь-
чоит ҳәа уа иҵәахыз зегьы амца 
иалаблит. «Сара ҩынтәны сыблит 
аинститут анблы, нас сыҷкәын» – 
иҳәеит. Абриаҟара шихигахьаз-
гьы игәалашәара даара еилыххан. 
Руслан Ҳашыг гәыблыла дигәа-
лаиршәоит убас дыззааигәаз Ба-
грат Шьынқәба, игәалаиршәоит 
аибашьра анцоз Ҷлоу ақыҭаҿ дца-
ны аинтервиу шимихыз.  

Зхы аҟара зыжәлар рҭоурых 
ҳаҭыр ақәызҵо, издыруа ажурна-
лист Руслан Ҳашыг агазеҭ амаҵ 
азызуа иаҳзеиӷьеишьеит ақәҿиа-
ра дуқәа.

Ҳара  ҳиҿцәажәеит иара убас  
атележурналист Даур Инаԥшьба: 
«Ҳара, сҩызцәа Енвер Арџьениеи, 
Руслан Ҳашыги, сареи Ломоносов 
ихьӡ зху ауниверситет ажурнали-
стика аҟәша ҳалган ҳанааи, ага-
зеҭ «Аԥсны» аҟны  ҳрыдыркылеит 
корреспондентцәас Гьаргь Жанаа 
инапхгарала. Даара иаҳҭахны аус 
ҳуан, аматериалқәа рыԥшааразы 
изныкымкәа ақыҭақәа рышҟа ҳцон, 
Аԥсны имҩаԥысуаз ахҭысқәа акгьы 
ҳаҩҳажьуамызт, аԥышәа ду змаз 
ҳаиҳабацәа  Борис Ҭыжәба, Бо-
рис Қаџьаиа уҳәа еснагь иҳацхы-
рааҩцәан. Иахьа шәиубилеи ина-
маданы исҭахуп ишәзеиӷьасшьарц, 
зҭоурых дуӡӡоу  агазеҭ «Аԥсны» 
аҳәынҭқарра аҟнытә иҵегьы  
ахаҵгылара амазарц. Сара бзиа 
избоит, иаабжьамыжьӡакәа саԥхьо-
ит ҳмилаҭтә газеҭ», – иҳәеит иара.

Аиашазы, даара агәахәа-
ра снаҭеит иахьа ижурналистцәа 
дуқәоу ҳмилаҭтә газеҭ азы иры-
моу агәалашәарақәа ахьҳацеиҩыр-
шаз. Дара рзеиӷьашьарақәа ҳа-
ра ҳзы, ҳашьҭахь иааиуа аҿар рзы 
иҿырԥшы бзиоуп. Имыӡааит аԥсуа 
иҿахәҳәага, зҭоурых ашәышықә-
сақәа иргәылоу ҳгазеҭ  «Аԥсны».

Имыӡааит ҳҿахәҳәага 
«Аԥсны»
Ауасхыр аныӷәӷәоу

Наира Сабекиа

 d Дазусҭазаалак ауаҩы ихәыҷра 
данаахыслак изанааҭ алхра дала-
гоит.

Схәыҷаахыс акырӡа бзиа избон, 
исзааигәан аҩнуҵҟатәи аусқәа рус-
зуҩцәа рзанааҭ, иҟалап сашьцәа 
аиҳабацәа уа аус ахьыруаз акәзар 
исызцәырызгаз уи абзиабара. Аха, 
азанааҭ алхра аҟны саннеи, уи 
аҭыԥҳа лхы ззылкша акәым, ҳәа 
сҭаацәа ақәшаҳаҭымхеит. Уажәшьҭа 
саназхәыцуа схаҭагьы еилыска-
агәышьоит уи ииашаҵәҟьаны сара 
ишыстәымыз.

Ашкол алагарҭатә классқәа 
рҿы сантәаз инаркны бзиа избон 
ахҭҳәаа маҷқәа рыҩра. Раԥхьаӡакә-
ны сажәабжь хәыҷқәа акьыԥхь ианы-
леит аԥшьбатәи акласс аҿы саныҟаз. 

Убри инаркны маҷ-маҷ агәыбылра 
скит ажәеинраалақәа рыҩра. Убас, 
иналаршә-аалыршәны акьыԥхь иа-
нылон дара. Исгәаԥханы сыҩуан, 
исыцааиуазшәагьы збон. Схы ала-
сырхәуан ашәҟәыҩҩцәа Реидгыла 
имҩаԥнагоз асеминарқәа, убринахыс 
аҩрахьы исымаз абзиабара ҩынтә-
ны еиҳахеит.

Аԥсуа бызшәеи алитературеи 
ҳазҭоз сырҵаҩы Инга Гиви-иԥҳа Це-
иба иҳалалааӡаз абзиабара иабзо-
ураны гәахәарала схы аласырхәуан 
еиуеиԥшым аицлабрақәа, аҭҵаа-
ратә усурақәа. Лара илыбзоурахеит 
сзанааҭ алхрагьы. Аха, араҟа иаз-
гәаҭатәуп, аханатә сҭалоит ҳәа схы 
ақәкны ишсымаз ажурналисти-
ка аҟәша. Ашкол саналга ашықәсан 
Аԥснытәи аҳәынҭқарратә универ-
ситет аҟны уи азанааҭ ыҟамызт. Аха-
натә сгәы иҭан сазыԥшырц, шықәсык 
бжьажьны адырҩашықәсан сҭаларц. 
Убри аҟынтә анаҩс сшьаҿа ахье-
ихызгаз, афилологиатә факультет ахь 
аҭалараз имҩаԥысуаз аԥышәарақәа 
рахь сымнеиӡеит.

Сырҵаҩы ианлаҳа, афилалоги-
атә факультет бҭалароуп хымԥада, 
шықәсык шԥаанбыжьуеи ҳәа исы-
дылгалеит. Саргьы мап мкӡакәан 
сақәшаҳаҭхеит. Исықәҿиеит, иб-
жьасыжьыз аԥышәарақәа рыҭи-
ра ахьсықәымшәаз, аԥсуа бызшәеи 
алитературеи рзы имҩаԥгаз арес-
публикатә аолимпиадаҟны аԥхьахә 
ҭыԥ ахьааныскылахьаз азы. Убас, ан-
глыз бызшәа ала аԥышәара ҭины сҭа-
лоит афилологиатә факультет аԥсуа 
бызшәеи алитературеи рзанааҭ ала.

Астудент ԥсҭазаареи, иурҳауа 
аҩызцәеи еиӷьу шыҟам уажәшьҭақәа 
роуп анырра соуа саналага. Ахԥатәи 
акурс аҟны сыштәаз раԥхьаӡакә-

ны аусура салагеит ашкол аҟ-
ны аԥсуа бызшәа арҵаҩыс, анаҩс 
акласснҭыҵтәи ааӡаратә аусу-
ра аиҿкааҩыс. Хымԥада, имариан 
сызҳәом аҵареи аусуреи реилагӡа-
ра. Хышықәса рҵаҩыс аус шызуазгьы, 
арҵаҩратә еилазаараҟны схы збаӡо-
мызт, аха уи даҽа ҭоурыхуп.

Абраҟа иазгәаҭатәуп машәыр-
шақә акәымзар ҟалап ҳкурс напх-
гаҩыс дшаиуз, уаанӡа сажәеинраала 
хәыҷқәа зырҽеиуаз, иахьа агазеҭ 
«Аԥсны» аредактор хадас аус зуа 
Ахра Владимир-иԥа Анқәаб. Жәларык 
рҿахәы зҳәо агазеҭ «Аԥсны» аредак-
циа аҟны аусура сыдызгалазгьы иара 
иоуп. Аиашаз, уи акырӡа сеигәырӷье-
ит, избанзар уи аус еиҳа исзааигәан, 
аха иазгәасымҭарц залшом уи ашәа-
рагьы шысзацыз.

Сара сзы даара аҭакԥхықәра ду 
ацуп ари снапы зласкыз аус. Ауаа 
хатәрақәа шықәсы рацәала ага-
зеҭ аҟны аус зуа рааигәа аҟазаара 
гәахәара дууп. Аусура салагеижьҭеи 
рацәак ҵуам, аха уажәнатәгьы 
исҳәарц сылшоит аԥсҭазаара даҽа 
ганк ала ахәаԥшра сшалагаз. Ес-
нагь исзааигәаз акорреспондент иус, 
абри еиԥш аҭоурых ду змоу, сынтәа 
105 шықәса ахыҵра азгәаҳҭо ага-
зеҭ «Аԥсны» сахьахәҭакхаз даара  
акырӡа аҵанакуеит сара сзы. Макьа-
назы агазеҭ аҟны слагала цәыкәбар 
хәыҷӡак иаҟаразаргьы, сара сзы уи 
аҭакԥхықәреи агәахәара ҳараки 
ацуп.

Сгәыӷуеит наҟ-наҟ сдыррақәа 
еиҳа-еиҳа еизырҳауа, аредактор ха-
да аԥхьа днаргыланы егьырҭ аре-
дакциа аусзуҩцәа зегьы исымардо 
рԥышәа ашьҭкаара сылшап ҳәа.

Агазеҭ 105 шықәса ахыҵра – ари 
аредакциа аусзуҩцәа аԥхьа ҳнаргы-
ланы, Аԥсныжәлар зегьы рзы хҭыс ду-
уп! Еснагь еизҳалааит аҷҷаҳәа збыз-
шәа иацәыԥхамшьакәан аԥсышәала 
иҩуа, ицәажәо, иаԥхьо зегьы!

Аманда Анталаа

Ажәеи ауси анеибарку…

Аԥсҭазаара – шаҟа иҭбааузеи ари 
ажәа! Шаҟа ганрацәала иҭуҵаауа 
аҟара, убриаҟара аҿыцрақәа убоит, 
иуаҳауеит, амҩа ҿыцқәа узаанар-
туеит, амч унаҭоит… Убас маҷ-маҷ 

иузгәамҭакәан иааины иааудгыло-
ит угәы зырхыҭхыҭуа, акрызҵазкуа 
– азанааҭ алхра аамҭа. Ауаҩы иԥсҭа-
заараҟны акырӡа ихадоу аҭыԥ аан-
накылоит иҽыззикуа изанааҭ. Угәы 
иақәшәо, иуцааиуа азанааҭ уҽа-
дуԥхьалар, анаҩс уи уқәманшәала-
хоит, алҵшәа ҳаракхоит.

Абар раԥхьатәи сшьаҿа, 
раԥхьатәи санбан, раԥхьатәи сҩы-
ра. Сажәеи сыхшыҩи аус рыдулара 
саналагоз амш, цәыббра 1. Шаҟа 
угәалашәараҟны инхозеи ашко-
лтә ԥсҭазаара, шаҟа хҭыс рацәала 
еибаркузеи иара? Дысгәалашәо-
ит раԥхьатәи сырҵаҩы, исгәа-
лашәоит раԥхьатәи сшьаҿақәа, 
сгәы шыхыҭхыҭуаз… Аамҭа цоит, уи 
уҽақәыршәан унеилар ауп уаргьы 
уаҵамхакәа. 

Ажәеизатәи акласс… Ашкол 
алгара мызқәак сыгуп… Аха иа-
лысхуа азанааҭ сыздыруам. Ҽнак, 
зны ашкол аҟны иҳаларҳәеит Аԥс-
нытәи аҳәынҭқарратә универси-
тет аҟны аолимпиада «Аҳаракы-
рахь амҩа»  мҩаԥысуеит, шәхы 
алашәырхәыр шәылшоит ҳәа. Исыӡ-
беит схы аласырхәырц.  Аолим-
пиада анаҩс мышқәак рышьҭахь 
ауниверситет аҟнытә аҭел исза-
сит: «Ибыдаҳныҳәалоит Аԥснытәи 
аҳәынҭқарратә университет афи-
лологиатә факультет ажурналисти-

ка аҟәша ашҟа брыдыркылеит. Ба-
ра ибоуит иреиҳау ахәшьара» ҳәа. 
Аиашазы убри аамҭазы сцәаныр-
рақәа сгәаҵаҿ иаанхоит наӡаӡа. 
Астудентә ԥсҭазаара - ԥшшәы рацәа-
ла иҩычоуп, хҭыс рацәала еибар-
куп. Иара иагәылакуп агәалашәа-
ра, аҩызцәа бзиақәа, иухамышҭуа 
ацәаныррақәа... 

Актәи акурс ахыркәшаразы 
қәҿиарала аԥхынтәи аԥышәарақәа 
асҭеит. Анаҩс, апрактика ахысразы 
ҳрышьҭит агазеҭ «Аԥсны» аредак-
циахь. Уаҟа ҳаҟан мызкы. Уи аамҭа 
иалагӡаны иаҳбаз, иҳаҳаз рацәахе-
ит. Апрактика анаҩс агазеҭ «Аԥсны»  
аредактор хада Анқәаб Ахра Влади-
мир-иԥа исыдигалеит агазеҭ аҟны 
аусура. Аиашаз исызхамҵеит азны-
казы. Избанзар зҭоурых дуу, иҵаулоу 
агазеҭ «Аԥсны» аҟны аусура бала-
гоит ҳәа уи аԥхьаҟа исарҳәазҭгьы 
ԥхыӡк исзаҩызахарын.

Ишаадыруа еиԥш, сынтәа ага-
зеҭ ашьаҭаркҩы Дырмит Гәлиа 150 
шықәса ихыҵреи, агазеҭ «Аԥс-
ны» 105 шықәса ахыҵреи ирыз-
ку агәырӷьаратә усмҩаԥгатәқәа 
сахьрыхәҭакхаз сара сзы инасыԥуп!

Сара хаҭала исгәаԥхоит ажур-
налист изанааҭ. Ажурналист – 
дышәҟәыҩҩуп, дҭоурыхҭҵааҩуп.  
Уи ажәлар рҿахәы зҳәо дреиуоуп. 
Раԥхьаӡа инаргыланы аиаша агәҭа 
иалагылоу уаҩызароуп. Убри аҟ-
нытә саԥхьаҟа исҭахуп ҳаԥсадгьыл 
ахьӡ ҭызго сыруаӡәкзарц, ҳбызшәа 
гәакьа ахархәарала еснагь сыжәлар 
рыгәҭа сыҟазаарц.

Иреиҳау ахәшьара зегьы 
аӡбеит

Сгәы иақәшәаз азанааҭ

 d Аҩбатәи акурс аԥхынтәи 
асессиа аԥышәарақәа анаҳҭа 
ашьҭахь, ҳрышьҭит апрактикахь. 
Уи ашықәсан апрактика ҳахьахы-
суаз ҭыԥс иалхын Ареспубликатә 
ҳәынҭқарратә усбарҭа «Аԥсны-
медиа». Актәи амш аҽны ҳара 
иалаҳхуан аусбарҭа еиднакы-
ло иарбан редакциоу апрактика 
ҳахысырц ахьаҳҭаху. 

Сара аредакциа «Аԥсны» алыс-
хит сҳәар шәызжьеит, аха арахь ҳа-
наауаз агазеҭ «Аԥсны» аҟны апрак-
тика ҳшахысуа азы ҳнапхгаҩы 
асиа ааишьҭхьан. Бхала иалх ҳәа 
сарҳәазҭгьы хымԥада агазеҭ «Аԥс-
ны» алысхуан, избан акәзар апрак-
тика ҳахьахысуа аҭыԥ анҳарҳәа 

инаркны уи аҩыза агәацԥыҳәа-
ра сыман.

Раԥхьатәи амш ари аибадырра 
амш акәын: аредакциа аусзуҩцәеи 
ҳареи ҳаибадырит, иара убас ага-
зеҭ ахьҭыҵуа атипографиа ҳдыр-
беит. Анаҩс, сара агазеҭ авиорстка 
шыҟарҵо азы азҿлымҳара сыз-
цәырҵит. Убри аҟнытә уи ахәаԥшра 
салагеит. Уи ҟазҵоз Виола  Аншба  
слыдтәаланы слыхәаԥшуан. Лара 
исзеиҭалҳәон, ислырбон, сызҵа-
арақәа рҭак хаала иҟаҵо, рҵа-
кы  сеиллыркаауан. Агазеҭ аԥхьаҩ 
инапаҟны инеиаанӡа изхысуа ае-
тапқәа збеит. Ажәакала, арҭқәа 
зегьы сара исеилдыркааит агазеҭ 
аҭыжьра имариам аусқәа ишреи-
уоу. Апрактика аҿҳәара анынҵәа 
ашьҭахьгьы аредакциахь аныҟәа-
ра  саҟәымҵӡеит, мчыбжьык ахьтә 
ҩынтә сныҟәон.

Абас ала, сара иҟасҵеит 
раԥхьатәи сшьаҿақәа агазеҭ «Аԥс-
ны» аредакциахь.

Аамҭақәак раԥхьа сара исарҳә-
азҭгьы ҳарҵаҩцәа  зҭоурых ҳзе-
иҭарҳәоз  раԥхьаӡатәи  аԥсуа ага-
зеҭ аҟны аусура алшара соуеит 
ҳәа, ихасымҵар ҟаларын, ԥхыӡк 
исзаҩызахон. Аха… 

Аусура сшалагаз атәы сҳәозар, 
аҵарашықәс аналага ашьҭахь аре-
дактор хада Ахра Владимир-иԥа  
сааиԥхьан исеиҳәеит: «Иҟоуп ал-
шара абра аусура балагарц бҵа-
реи бусуреи еилабыгӡалартә еиԥш» 
ҳәа. Сара иаразнакы сақәшаҳаҭхеит. 

Сара сеиԥш аредакциа иадрыԥ-
хьалеит даҽа х-ҩык астудентцәа 
ҿарацәагьы.

Иахьагьы гәацԥыҳәарала снапы 
алакуп авиорстка, уи снапаҿы аага-
разы сдыррақәа рырҵаулара. 

Ианакәызаалак ауаҩы иԥсҭаза-
араҿы иалихыр ауп азанааҭ, анаҩс 
иԥсҭазаара азикыртә. 

Сышқәыԥшыз инаркны изыҩу-

ан ажәеинраалақәа, урҭ саб ида 
аӡәгьы исырбомызт, аха сшааиу-
аз, ажәеизатәи акласс аҿы сажәе-
инраалақәа акьыԥхь рбеит ажур-
налқәа «Алашара», «Аԥсынгьери» 
рдаҟьақәа рҟны, уи ҳәара аҭаху-
ма, сгәы шьҭнахуан. Убри нахыс 
ауп ианалсхгьы ажурналистика 
азанааҭ. 

Астуденттә ԥсҭазаара хырхарҭа 
рацәала еиларсуп, иара иацуп 
хашҭра зқәым ахҭыс лашақәа. Ҳа-
ныстуденту ҳазнысуа амҩа анаҩс 
ҳаԥсҭазаара зегьы иагәылслоит. 
Урҭ рыла ихаҳарҭәаалоит ҳаԥсҭа-
заара иреиӷьу амшқәа рымшынҵа. 
Ҳәарада, астудент аҵараиурҭаҿы  
изанааҭ амаӡақәа аҵихуеит, иара 
убасгьы ирҳауеит аҩызцәа бзи-
ақәа. 

2023 шықәса рзы аԥышәа-
рақәа рынахыс апрактика ҳахы-
суан агазеҭ «Аԥсны» аредакциаҿы, 
иаҳкьыԥхьуан ҳхатәы матери-
алқәа, иҳарҽеиуан. Уи сара сзы 
аинтерес ду аҵан, сус сызҿыз 
гәахәарыла инасыгӡон. Убас, аҵа-
рашықәса ианалага ааԥхьара 
сырҭеит «Аԥсны» аредакциахь 
аусура. Ҳәара аҭахума,  ари аҩы-
за ажәабжь сара сзы ихадаз акакә-
ны иҟалеит. Насыԥ дууп зԥышәа 
маҷым, акыр шықәса аус зухьоу 
урывагыланы аусура. 

Збаҩхатәра ҵаулоу, здырра ҳа-
раку, зыламыс цқьоу аусзуҩцәа 
рааигәа ҳарҭ аҿарацәа ҳахьыҟоу 
мшызҳа иҳазҳауеит, аҽарҭбаауеит 
ҳдунеихәаԥшышьагьы.

  Милена Сниатовскаиа

Илана Ԥачлиа

Мшызҳа 
иҳазҳауеит

Ихадоу акакәхеит

Саида Ҳаразиа

Раԥхьатәи сшьаҿа


